
	ПИНОККИОГИЙН АДАЛ ЯВДАЛ ХЭМЭЭХ ЖААХАН МОДОН ХҮНИЙ ҮЛГЭР 

	 

	“ГЭГЭЭРЛИЙН ЯАМНЫ ХЭВЛЭЛ” Улаанбаатар хотноо 1965 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПИНОККИОГИЙН ЖИЖИГ УНШИГЧДАД ТОЛИЛГОХ НЬ 

	Энэ бол дэлхийн уран зохиолын хамгийн инээдэмтэй, хамгийн сэтгэл уяраам номын нэг билээ. Эх орон нь Итали, зохиогч нь Карло Лоренцини юм аа. Карло Лоренцини 1826 онд Флоренц хотод тогоочийн гэр бүлд төржээ. Тэр, 1848 онд Италийн үндсээ чөлөөлөх дайчдын эгнээнд сайн дураараа элсэн орж, мөн тэр үеэс уран бүтээлийн ажлаа эхэлж, өөрийн эхийн төрсөн жижигхэн хот “Коллодийг” утга зохиолынхоо нууц нэр болгожээ.

	Карло Лоренцини далай шиг уужим сайхан сэтгэлтэй, Италийн хүүхдүүдийн ухаант багш сайн нөхөр, ардчилсан Италийн төлөө цуцалтгүй тэмцэгч бөгөөд түүний хамгийн хайртай зохиолчийн нэг билээ. Лоренцини 1890 онд нас баржээ.

	Урт хамарт золгүй модон хүүхэлдэй Пиноккиогийн тухай номыг дэлхийн, хүүхэдтэй орон бүхэн мэднэ.

	Пиноккиогийн дүр, Италид бүтээгдсэн нь зүйн хэрэг. Итали нь хүүхэлдэйн театр, багт театрын эх орон, Арлекин, Коломбин, Панталон, Бригелла, Розаур, Пульчинеллын уугуул нутаг билээ. Мөн инээдмийн жүжгийн их зохиолч Карло Гоцци, Карло Гольдони болоод шударга бус явдал, балар харанхуйн эсрэг цогтой тэмцэгч бузар бурангуйг элэглэн дооглогч Жованни Боккаччо, Пьетро Аретино зэрэг бичгийн их мэргэдийн төрсөн орон билээ. Италийн хүүхэлдэйн театрын баг нь эртний Ром, Италийн инээдэмт жүжгийн их театрын баялаг соёлын хөрснөөр сурвалжтай юм.

	Тэр нь, мөнх гуа Италийн жинхэнэ бүтээгчид болох түмэн гамшиг өмссөн, наргиан зугаатай Италийн хөдөлмөрч түмний амьдрал тэмцэл дунд булгийн ус шиг бургилан баяжсаар иржээ.

	Коллодийн модон хүүхэлдэйн үлгэр нь “Дон Кихот”. “Гуливерийн” нэгэн адил хүүхдийн хэвлэлийн мөнхөжсөн ном юм аа.

	Бид, Зөвлөлтийн зохиолч Алексей Толстойн чөлөөт орчуулга “Алтан түлхүүр”-ийг мэднэ. Алтан түлхүүрийг уншсан хүүхэд “Пиноккиог” уншаад үзэг. А. Толстойн “Алтан түлхүүр”-ийг бүтээхэд, Коллодийн “Пиноккио” эх сурвалж болсныг үзнэ. Тэгэвч, чухамдаа төрсөн байдал урт хамрыг нь хэлэхгүй юм бол Коллодийн “Буратино” нь А. Толстойн “Буратино”-той бараг төсөөгүй. Энэ бол хоёр өөр ном юм.

	“Пиноккиогийн адал явдал” бол, хөдөлмөрчин ардыг хайрлах хязгааргүй хайр шингээсэн, ирээдүйд итгэх итгэл төгс ном ажээ.

	Пистойя хотын ойролцоо орших Коллоди гэдэг бяцхан хотод уран зохиолын баатар Пиноккио нэрт модон жаалд зориулж босгосон, ховорхон хөшөө байдаг байна. Түүнд “үхэлгүй мөнхөжсөн Пиноккиод дөрвөөс далан насны талархагч уншигчдаас” гэсэн утгатай бичээс сийлээтэй ажээ.

	Мөн тэр насны манай монгол уншигчид, энэхүү номыг уншаад зугаатай модон жаал, түүний ухаант зохиогчид италичуудын илэрхийлсэн талархлыг хуваалцана гэдэгт найдна.

	 

	
I. ХҮҮХЭД ШИГ УЙЛЖ ИНЭЭДЭГ ЗАЛГАС ИНТООР МУЖААНЫ ГАРТ ХЭРХЭН ОРСОН ТУХАЙ

	 

	Эрт урьд цагт... гээд л эхэлбэл, миний бяцхан уншигчид “нэг хаан байжээ” гэж дуу алдах биз ээ. Үгүй, хүүхдүүд минь, та нар таасангүй. Эрт урьд цагт нэг залтас байжээ. Тэр сайн язгуурын ч мод биш, өвөл цагт өрөө тасалгаа халаахаар зуух пийшин галладаг ердийн нэг тайрдас байж л дээ.

	Тэр хэрчим мод чухамдаа хэрхэн яаж өвгөн мужааны дархны газар орсныг мэдэхгүй юм. Гэсэн ч нэг ерөөлтэй өдөр тэнд оччихсон л байжээ. Өвгөний нэр Антонио боловч хамрынх нь үзүүр боловсорч гүйцсэн интоор шиг хөхөлбий улаан, үргэлж гялалзаж явдаг тул “интоор мужаан” гэж хотол даяар алдаршжээ.

	Интоор мужаан, тайрдас модыг үзмэгц, тоймгүй баярлаад алгаа урамтай үрж, 

	— Энэ хэрчим мод ёстой цагаа олж олдлоо. Үүгээр чинь ширээндээ хөл хийчихье байз гэж бувтнав.

	Хэлсэн л бол хийнэ гэсэн хэрэг. Тэр модны холтсыг цэвэрлэж, хөлийн хэлбэртэй болгох гэж хурц сүх шүүрлээ. Сүхээ далайтал нь, 

	— Намайг битгий зодооч гэж жингэнэсэн нарийхан хоолойгоор гуйх дуу тайрдаснаас гарч, мань эр гав гайхаж, цэл хөхөрчээ.

	Тэгэхэд сайхан сэтгэлт өвгөн мужааны нүүр царай ямар болсныг тааварлан гадарлах биз, та нар.

	Гав гайхсан өвгөн, тэр дуу хаанаас гарсныг мэдэх гэж өрөөн дотуураа ийш тийшээ харав. Өрөөнд нь хэн ч байсангүй. Мужааныхаа ширээн доогуур харав. Хэн ч алга. Үргэлж цоожтой байдаг шүүгээгээ нээж харвал, хэн ч алга. Үртэс зоргодостой сагс руу тонгойж үзэв. Бас хэн ч алга. Гайхахдаа цонхныхоо хаалтыг нээж гудамж руу харав. Мөн хэн ч алга, магад.., 

	— Би цөмийг ойлголоо гэж тэр, хи хи хи инээж, хиймэл үсэн дороо маажаад, 

	— Над хий юм тэгж сонсогджээ. За, одоо ажилдаа оръё гэв:

	Тэгээд тэр, дахин сүхээ далайж нэг сайн цавчив.

	— Ёо, ёо, чи намайг өвтгөж байна гэж нөгөөх дуу дахин гарав.

	Интоор мужаан хирдхийн цочиж, айсандаа нүд нь орой дээрээ гарч, ам нь ангайж, хэл нь эрүүндээ хүртэл унжаад, мань өвгөн, эрт цагт усан оргилуурыг чимэглэдэг байсан гайхамшигт хөшөөний нэгтэй төстэй болжээ.

	Тэр, дахин үг дуугарах сэхээ орж, айсандаа хэдийгээр ээрэвч ийн өгүүлрүүн: 

	Хэн ингэхэд ёо, ёо, ёо” гэж хашхирав? Энд амьд амьтан алга. Хэрчим мод хүүхэд шиг уйлж, ёолно гэж үүдээ? Үгүй, би итгэхгүй. Энэ чинь бусад тайрдастай ав адилхан, ерийн л нэг тайрдас шүү дээ. Хэрэв галд хийвэл, том тогоо буурцаг буцалгаж болно. Байз... Энэ тайрдас дотор ямар нэг юм орчихсон юм биш биз? Тэгвэл чамайг хуухай, яахаа би чамд нэг үзүүлээд өгье, 

	Ингэж тэр хэлээд золгүй тайрдсыг шүүрэн авч, гам хайргүйгээр хана балбав.

	Тэгээд ёолох орилох дуу ахиад сонсогдох болов уу гэж чих тавив. Хоёр хором өнгөрлөө. Чимээ алга. Ахиад таван хором өнгөрөв. Бас чимээ алга. Арван хором өнгөрлөө. Мөн ер чимээ алга.

	— За мэдлээ, ер нь юм ёолох шиг болдог чинь над хий хоосон юм сонсогдож дээ гэж өвгөн ичингүйрэн мушилзаж, хиймэл үсээ өрвийлгөв. Ажлаа хийе байз.

	Айдас нь бүрэн гараагүй тул сэтгэлээ сэргээх гэж, хуучин дуулдгаараа аяархан дуулж эхлэв.

	Тэгээд сүхээ тавьж тайрдсаа гөлийтөл харуулдах гэж харуулаа авлаа. Нааш цааш нь харуулдаж эхэлмэгцээ.

	— Хүүе болиоч! Чи хамаг биеийг минь гижигдээд байна гэж хахаж цацан инээх нөгөө дууг сонсов.

	Үүнд интоор мужаан, аянгад ниргүүлсэн шиг нам уналаа. Тэр ухаан ормогц, шалан дээр хэвтэж байгаагаа мэдлээ.

	Нүүр ам нь арзайж айсандаа хамрыг нь хөхөлбий улаан үзүүр хар хөх болжээ.

	 

	
II. ИНТООР МУЖААН, БҮЖИЖ, СЭЛЭМ ЭРГҮҮЛЖ ЧАДАХ МӨН ТҮҮНЧЛЭН АГААРТ ТОНГОРЦОГЛОЖ ЧАДАХ ГАЙХАМШИГТ МОДОН ХҮН ХИЙХИЙГ ХҮССЭН АНД ЖЕППЕТТОДОО ХЭРЧИМ МОДОО ӨГСӨН НЬ

	 

	Энэхэн агшинд хаалга тонших сонстов.

	— За ор гэж өвгөн мужаан арай ядан хэлэхээс биш, босож чадсангүй.

	Дархны газар, Жеппетто хэмээх, өндөр настай боловч ануухан өвгөн орж ирлээ. Хиймэл шар үс нь эрдэнэ шишийн бинтэй тун төстэй тул хөрш айлын хүүхдүүд түүнийг шоглох гэж “шишийн бин” гэж хочилжээ. 

	Жеппетто өвгөн тун түргэн ууртай. Шишийн бин гэж хэлсэн хүн балрах нь тэр. Тийм үг сонсвол, шилэн галзуу нь хөдөлж, юунд ч дийлдэхгүй болно.

	— За сайн уу? Антонио гуай. Та шалан дээр юу хийж хэвтэж байгаа юм бэ? гэвэл.

	— Шоргоолжинд үржүүлэхийн хүрд зааж байна даа.

	— Мөн дөө, мөн. Догь хө. 

	— Жеппетто ах, та ямар хэргээр ирэв?

	— Ай хөл, хөл! Антонио минь, би танаас нэг юм гуйх гэж ирлээ.

	— Байвал дуртайяа барина гээд өвгөн мужаан, шалан дээрээс босов.

	— Өнөө өглөө, толгойд минь нэг бодол орлоо.

	— За юу вэ?

	— Нэг сайхан модон хүн хийчихсэн гэж бодов. Тэр бүжиж сэлэм эргүүлж, агаарт тонгорцоглож чадах гайхалтай модон хүн байх ёстой. Би, тэр модон хүний хамт хөрст дэлхийг хэрж, зүсэм талх, аяга дарсаар тасрахгүй явах сан, та юу гэж бодож байна? гэвэл.

	— Зөв хө, шишийн бин гэж нөгөө дуу, үл мэдэгдэх газраас хашхирах сонсогдов.

	Өөрийгөө шишийн бин гэхийг Жеппетто ах сонсмогц, ууртаа чинжүү шиг хүрэн улаан болж, 

	— Яана гэнэ ээ. Та намайг доромжилно гэнэ ээ гэж уурлан хашхирахад

	— Хэн таныг доромжлов? 

	— Та намайг "шишийн бин" гэлээ шүү дээ.

	— Үгүй, чи минь, би хэлээгүй. 

	— Тэгвэл хэн хэлэв? Би өөрөө хэлэв үү? Таныг хэлсэн гэж би хэлж байна.

	— Үгүй би хэлээгүй!

	— Хэлсэн гэж байна! 

	— Үгүй, би хэлээгүй! 

	— Хэлсэн гэж байна гэлээ!

	Маргаан нь улам дэвэрч, тэр хоёр барьцалдан авч, шүд ам, хуруу хумсаараа хазалцан маажилдах болов.

	Тулалдаан шувтрахад Жеппеттогийн хиймэл шар үс Антонио мужааны гарт, мужааны хиймэл буурал үс Жеппеттогийн шүдэнд байлаа.

	— Хиймэл үсийг минь өг гэж Антонио мужааны хашхирахад, 

	— Чи минийхийг өг, тэгээд хоёулаа эвлэрье гэв.

	Өвгөд хиймэл үснүүдээ солилцмогц гар гараа барьж, насан туршаа анд нөхөд байхаа андгайлав.

	Өвгөн мужаан, эвлэрсний тэмдэг болгож, 

	— Жеппетто ах, би танд яаж тус болмоор байна! гэвэл

	— Та над модон хүн хийчих мод өгөхгүй юу? гэлээ.

	— Антонио мужаан, мужааныхаа ширээ рүү дуртайяа яаран ухасхийж, нөгөө сүнс хальтал айлгасан модыг авав. Тэгээд нөгөө тайрдсыг найздаа өгтөл, тайрдас хүчтэй ухасхийн гараас нь мулт үсэрч хөөрхий Жеппеттогийн туранхай ясан хөл дээр унав.

	Ай, Антонио мужаан та бэлгээ хүнд яасан аятайхан өгдөг юм бэ? Та намайг насан турш минь тахир дутуу болгочих шиг бололтой.

	— Үгүй, би тэгээгүй гэдгээ танд тангараглая!

	— Тэгвэл би тэгсэн хэрэг үү?

	— Энэ мод л буруутай.

	— Би түүнийг мэдэж байна. Гэвч та миний хөл дээр унагасан биз дээ.

	— Үгүй, би унагаагүй!

	— Муу худалч!

	— Жеппетто, та намайг бүү доромжил! Доромжлоод байвал тань шишийн бин гэнэ шүү!

	— Илжиг!

	— Шишийн бин!. 

	— Үнээ!

	— Шишийн бин!

	— Мангуу сармагчин!

	— Шишийн бин!

	Жеппетто, өөрийгөө шишийн бин гэхийг гурав дахин сонсмогц, биеэ барих эцсийн жолоог алдаж, мужаан руу дайрч, тэд бие биеэ нүүр нүдгүй балбав.

	Зодооны эцэст Антонио мужааны хамрын шалбархай хоёроор олширч, найзыг нь хүрмийн товч хоёроор цөөрчээ. Тэгж хоёулаа тооцоогоо бодоод, ахиад гар гараа барьж, насан туршаа анд нөхөд байхаа тангараглав.

	Тэгээд Жеппетто нөгөө дүрсгүй тайрдсыг авч сугандаа хавчуулаад доголсоор явж харилаа. 

	 

	
III. ЖЕППЕТТО ХАРЬЖ ИРМЭГЦ ДОРХНОО БЯЦХАН МОДОН ХҮН ЗОРЖ "ПИНОККИО" НЭР ӨГӨВ. МОДОН ХҮНИЙ АНХНЫ АЛХМУУД

	 

	Жеппеттогийн сууц гэвэл, шатан дор байдаг цорын ганц цонхтой зоорины, бяцхан өрөө билээ. Хөл нь ганхсан сандал, хуучирч муудсан ор, хуучирсан ширээнээс өөр юмгүй ажээ. Туурганы нь дэргэд гал улалзсан бяцхан зуух үзэгдэнэ. Зуух нь зурмал, дээр нь өлгөөстэй тогоо мөн зурмал боловч, яг бодитой юм шиг уур савсуулан буцалж байна. 

	Жеппетто гэртээ ирмэгц, хойшлуулалгүй багаж зэвсгээ авч модон хүн зорж эхлэв.

	Тэр, “Ямар нэр өгье дөө байз. Түүнийгээ Пиноккио гэж нэрлэе. Одтой хувь заяатай сайхан нэр шүү. Урьд би, гэр хотлоороо, Пиноккио нэртэй айлыг мэддэг байж билээ. Эцэг нь Пиноккио, эх нь Пиноккия, хүүхдүүд нь Пинокки нэртэй сэн. Цөм зол жаргалтай, хамгийн баян нь гуйлгаар амьдардаг сан” гэж бодлоо.

	Жеппетто, модон хүндээ өгөх нэр олмогц, хичээнгүйлэн ажиллаж эхлээд үс дараа нь дух, эцэст нь нүд хийлээ.

	Нүдийг нь зорж гүйцтэл урьдаас нь эгц хараад цавчилж байхыг Жеппеттоо үзээд, гав гайхаж, мэл хөхрөв. Модон нүдний нэвт шувт ширтэхийг Жеппетто мэдэрч, айх гайхах хосолж, 

	— Тэнэг модон нүд чи, над руу юунд бүлтийн ширтэв гэлээ. Хэн ч түүнд хариу эс хэлэв. Нүдийг нь дуусмагц хамрыг нь хийв. Хамрын нь хийж гүйцтэл, учиргүй суна сунасаар, хэдхэн хормын дараа зах үзүүргүй урт боллоо.

	Хөөрхий Жеппетто гайхал хамрыг богиносгохыг хичээж хичээн тайрч огтлох тутам, төдий чинээн урт болсоор байжээ. Хамрыг нь орхичхоод, амыг нь хийж эхлэв.

	Ам нь бүрэн гүйцээгүй байтал инээн, элдвээр маяглан үрчилзэж эхлэв.

	Жеппетто уурлан, 

	— Инээдээ тат! гэлээ.

	Тэр, туургандаа ч тэгж хандаж мэдэх хүн билээ.

	— Инээдээ тат! гэж чамд хүн хэд хэлэх юм бэ? гэж Жеппетто уурсан хашхирав.

	Ам нь даруй инээхээ байвч уртын урт хэл цухалзлаа.

	Жеппетто, дэмий юманд уурлахгүйг бодож, түүний тэр элдэв хачин явдлуудыг үл анхааран ажлаа үргэлжлүүлж, амны нь дараа нь эрүү, хүзүү, мөр, цээж гарыг нь хийжээ.

	Гарыг нь бэлэн болгомогц, нэг этгээд юм хиймэл үснээс нь шүүрч авахыг Жеппетто мэдэрчээ. Өөдөө харахад нь модон хүн хиймэл шар үсний нь гартаа барьж байжээ.

	Пиноккио чи, хиймэл үсийг минь өгнө үү, үгүй юү!... Пиноккио, хиймэл үсийг нь өвгөнд буцааж өгөхийн оронд, өөрөө толгойдоо углаад золтой л бүтэж үхсэнгүй. 

	Түүний ичгүүр сонжуургүй явдлыг үзээд өвгөн, хүн болж хүзүү толгой зүүсээр үзээгүй тийм уй гунигт дарагдаж, 

	— Дүрсгүй тархи, чи гүйцэд бэлэн болоогүй байж, эцгээ хүндлэхгүй санаа гаргаж байна гэнэ. Хүү минь, энэ чинь муу даа, тун муу гээд нулимсаа арчив.

	Бас хөл хийх хэрэгтэй ажээ. Жеппетто, хөлийг нь зорж гүйцмэгцээ, хамраа нэг сайн өшиглүүлэв.

	Тэгээд өвгөн “Би, өөрөө өөртөө ус хийлээ. Гэм нь урдаа, гэмшил нь хойноо гэдэг” болжээ гэж шүүрс алдаад, модон хүнийг сугандаа хавчуулснаа явуулж сургахын тул газар тавилаа.

	Гэтэл Пиноккиогийн хөл болхи нугардаггүй тул арай чарай хөдөлж байлаа. Иймд Жеппетто түүний гараас нь барин, алхуулж гишгүүлж сургав. Хөл нь аяндаа зөрөлдөн солбидог болов. Пиноккио, чөлөөтэй гишгэн хөдлөх болж, хэдхэн минутын дараа өрөөн дотуур өөрөө явлаа. Тэгээд босго алхан гарч гудамжны голд гүйж хүрээд, толгой хазайсан тийш бараа сураггүй харайв.

	Хөөрхий Жеппетто хойноос нь хөөвч, гүйцсэнгүй. Гайхал Пиноккио туулайнаас дутуугүй харайж, модон шаахайтай арван тариачин эрс явж байгаа мэтээр тулгуурт гүүр дээгүүр модон хөлөөрөө түжгэнүүлэн гарав.

	Хүүе, бариарай. Бариад аваарай гэж Жеппетто хашхиран гүйнэ. Явуулын хүмүүс, тайган нохой шиг гүйж яваа модон хүнийг зог тусан гайхан харж, үгээр илэрхийлэхийн аргагүй элгээ хөштөл инээлдэнэ. 

	Азаар цагдаа гарч ирлээ. Тэр унага нь эзнээсээ зугтаж гэж бодсон бололтой. Эрэлхэг, ясархаг цагдаа, золгүй явдал гаргалгүй унагыг барьж авахаар зориг шулуудан, замын голд зогслоо.

	Пиноккио, цагдаа зам хаасныг алсаас хараад салтайн доогуур нь шургаж гарахыг бодтол аз дутжээ.

	Цагдаа овжин ухасхийж, хамраас нь шүүрэн барьж (тэр хамар цагдаад шүүрүүлэхийн тул заяагдсан мэт ер бусын урт хамар билээ). Жеппеттогийн гарт өгчээ. Зугтаасны шанд чихийг нь сайн мушгиад орхиё гэтэл гайхалтай нь, мушгичихмаар чих эс олдов. Та нар юу гэж бодно. Ажилдаа хэт улайрсан өвгөн, модон хүнд чих хийхээ мартчихжээ. 

	Өвгөн Модон хүнийг заамдан чирч, 

	— Одоохон харина, гайгүй! Чамайг хуухай, нэг сайн болгоод өгье чамайг, сайхан мэдээрэй! гэж сүр бадруулан толгой дохин хаялна.

	Пиноккио, үүнийг сонсмогц газар хэвтээд хөдөлж өгсөнгүй Сониуч хүмүүс, дэмий сэлгүүцэгчид цугласаар битүү шавав.

	Хүн хүний яриа янз янз. Зарим нэг нь, 

	Жаалхан модон хүн л хөөрхий байна. Гэртээ харихгүй гэдэг нь түмэн зөв.

	Жеппетто энэ муу арьсыг нь амьдаар нь өвчинө гэж өрөвдөн ярина.

	Бас зарим нэг нь, 

	— Энэ Жеппетто харахад тохитой томоотой хүн боловч, цаанаа авир муутай, хүүхдэд хайргүй амьтан. Хөөрхий модон хүнийг түүнд өгвөл, шүд чигчлэх юмгүй болгоно гэж уурлан ярилцана.

	Тэд, цагдаа Пиноккиог тавьж оронд нь хөөрхий Жеппеттог баривчилтал дэмий донгосож хор шараа маажилцав.

	Тийнхүү гэнэт баригдсандаа өвгөн өөрийгөө цагаатгах нэг ч үг хэлж чадсангүй. Харин уйлж хайлан, шорон хүртэл, 

	— Ачийг бачаар гэдэг чинь энэ дээ. Чамайг өөдтэй Модон хүн, болгохыг бодсон юм. Үйлийн минь үр энэ дээ. Үүнийг урьдаас мэдэх ёстой байсан юм! гэж үглэн нус нулимсаа цувуулж явна.

	Үүний дараа болсон байж боломгүй хачин үйл явдлыг дараачийн бүлгүүдэд өгүүлнэ.

	 

	
IV. ПИНОККИО, ЯРЬДАГ ХҮРЭЛЗГЭНЭ ХОЁРЫН НАМТРААС, ӨӨРӨӨСӨӨ ИЛҮҮ ЮМ МЭДДЭГ УХААНТНЫ АНХААРУУЛГА, САНАМЖ ӨГӨХӨД МУУ ХҮҮХДҮҮД ДУРГҮЙ БОЛОХ НЬ ҮЗЭГДЭНЭ

	 

	За, хүүхдүүд минь, Жеппеттогийн шоронд хилс хоригдох үед увайгүй жаал хүү Пиноккио, цагдаагийн савраас мултраад талбай дундуур гэр лүүгээ шулуухан харайж явсныг та нарт хэлье. Түүний, дов толгод, бут шарилж, устай суваг дээгүүр харайж яваа нь үргээгдсэн янгир юм уу туулай шиг. Цоожгүй гэртээ орж хаалгаа түгжмэгц, сэтгэл амран уртаа гэгч амьсгалж, шал дээр унав.

	Гэвч тэр, төдий л удаан амар жимэр байсангүй. Гэнэт нэг амьтан, 

	— кри-кри-кри... гонгинох сонстов. Пиноккио хирдхийн эмээж.

	— Хэн намайг дуудаад байна вэ? гэсэнд, 

	— Би байна! гэв.

	Пиноккио эргэж, хана өөд алгуурхан мөлхөж яваа том хүрэлзгэнийг үзэв. 

	— Хүрэлзгэнэ чи юу хийдэг юм бэ, хэлээч над?

	— Би энэ өрөөнд зуу гаруй жил амьдарсан, Ярьдаг Хүрэлзгэнэ байна.

	— Энэ өрөө одоо минийх болсон. Чи долоон уулын цаагуур тонилж үз!

	Чамд агуу үнэнийг хэлэхээс нааш явахгүй.

	— Агуу үнэнээ хэл! Хурдхан шиг л хэлээрэй.

	— Эцэг эхийнхээ үг дуулахгүй мангуутаж, гал голомтоо орхисон хүүхэд үйлээ үзнэ. Тэд махаа идэж, тамаа цайсны эцэст, эрт орой нэг өдөр, амаа барина.

	Хүрэлзгэнэ чамд худал хэлэх тийм сайхан байгаа бол донгосоод бай. Маргааш үүрээр би яасан чиг энд байхгүй дэг. Хэрэв би энд үлдвэл, бусад хүүхдүүдтэй адил уйтгартай амьдрах болно. Намайг сургуульд явуулж, дур хүслийг минь асуулгүй албадан сургана. Чин үнэнийг хэлэхэд, сурах хүсэл над өчүүхэн ч байхгүй. Эрвээхэй хөөж, модонд авирч, ангаахай дэгдээхийг үүрээс нь хулгайлж явах над илүү тааламжтай.

	— Хөөрхий, усан толгойт! Тэгвэл чи ёстой илжиг болж хувирна гэдгээ ойлгож байна уу? Сохор улаан мөнгөний үнэгүй амьтан болно шүү. 

	— Муу зөнөг Хүрэлзгэнэ, хар амаа хамхи! гэж Пиноккио дэлбэртлээ уурлав.

	Тэвчээр, цэлмэг гэгээн оюунаар дүүрэн Хүрэлзгэнэ, өчүүхэн ч гомдсонгүй.

	— Чи сургуульд явах дургүй бол нэг мэргэжил сурч, хоолойгоо тэжээхийг бодвол яасан юм бэ? гэсэнд, Пиноккио биеэ барьж чадахгүй болж, 

	— Хамаг мэргэжлээс цорын ганцхан нь миний сэтгэлд таатай байдаг юм гэвэл.

	— Ямар мэргэжил тэр вэ?

	Уух идэх, унтах, дураараа дургих, өглөөнөөс орой болтол тэнэх гэв.

	Ярьдаг Хүрэлзгэнэ мөн амгалан тайван хандаж, 

	— Тэр мэргэжил эрхлэгсэд амь насаа эмнэлэгт буюу шоронд бардаг юм гэсэнд, 

	— Муу зөнөг Хүрэлзгэнэ чи, жаахан аяд! Хэрэв миний уурыг хүргэвэл чи сайнаа үзэхгүй шүү гэвэл

	— Хөөрхий Пиноккио, чамайг тун их өрөвдөж байна даа!

	Чи намайг яагаад өрөвдөв?

	Яагаад гэвэл чи Модон хүн, тэгэхдээ модон толгойтой төрсөн чинь даан ч харамсалтай гэв.

	Пиноккио, энэ үгийг сонсмогц, галзуурсан мэт уурлан босож лангуун дээрээс модон алх шүүрэн, ярьдаг хүрэлзгэнийг шидэв.

	Тэр шидэхдээ ононо гэж бодоогүй ч байж магад. Гэтэл алх нь хөөрхий хүрэлзгэнийн толгой дээр бууж эцсийн удаа “Кри кри, кри” гээд амьгүй бие нь туурганд наалдан хоцорчээ.

	 

	
V. ПИНОККИО ӨЛСӨН, ӨНДӨГ ОЛООД ШАРЖ ИДЭХИЙГ ХҮСНЭ. ГЭТЭЛ АЯТАЙ НЭГ АГШИНД ШАРСАН ӨНДӨГ НЬ ЦОНХООР НИСЭН ОДНО

	Тэгтэл шөнө болж, Пиноккио юу ч идээгүйгээ санан, хоосон ходоод хоол нэхэх мэт хоржигнохыг мэдрэв.

	Хүүхдийн хоол идэх дур асар түргэн нэмэгддэг тул, хэдхэн минутын дараа өлсгөлөн болж, өлсгөлөн нь нүд ирмэх зуур, гараар барьж болмоор тийм хүчтэй чонын гуринх болно.

	Хөөрхий Пиноккио, тогоотой юм буцалж байгаа зуух руу ухасхий очиж тагийг нь авч юу буцалж байгааг үзэхийг хүсэв. Гэтэл тогоо нь хананы зурмал зураг байжээ. Үүнд Пиноккиог яасан гэж та нар бодно. Уртын урт хамар нь наанадаж дөрвөн хуруу сунажээ.

	Тэр, бүх өрөө тасалгааны дотуур гүйж, талх ядахдаа хар талхны хатсан үйрмэг, талхны хальс, нохой хэмлэсэн яс, хөгцөрсөн боовны хэлтэрхий, загасны хагадас1, интоорын яс, нэг үгээр хэлэхэд, хоолой руу гударч болох юм юу ч хамаагүй олох, гэж авдар сав, өнцөг булан бүгдийг нэгжив. Юу ч байхгүй, хуурай хоосон ажээ.

	Пиноккио, улам улам өлсөж, эвшээхээс өөр юугаар ч зовлонгоо нимгэрүүлж чадахгүй болжээ. Тэр, бүр цөхрөнгөө барж эрүүгээ заатал эвшээв.

	Удалгүй урам зориг нь хугарч, тэсгэлгүй уйлан, 

	— Ярьдаг хүрэлзгэнэ түмэн зөв хэлжээ. Би, аавыгаа гомдоож гэрээсээ зугтааж, тусгүй юм хийж... Хэрэв аав минь гэртээ байсан бол би юунд үхтлээ ингэж эвшээх билээ... Өлсөх гэдэг юутай аймшигтай өвчин бэ? гэв.

	Гэтэл тэр тахианы өндөгтэй төстэй бөв бөөрөнхий, цав цагаахан юм хог дотор байхыг харав. Нүд ирмэх зуур тэнд хүрч, түүнийг шүүрэн авлаа. Үнэхээр өндөг ажээ.

	Модон хүний баярласныг үгээр илэрхийлэх арга алга. Пиноккио, зүүдэлж байх шиг санагджээ. Тэр, өндгийг гар дээрээ эргүүлж бөмбөрүүлж, үнсэж илэнхэн байж:

	— Чамайг яаж болгоно доо үнсэнд булъя, байз... Үгүй, чанавал дээр... Хайруул тавагт хийгээд шарвал яасан юм бэ? Эсхүл, уучих боломжтойгоор түргэн чаначихвал болох бол уу? Үгүй, хагалж таваг буюу хайруулын тавагт хийвэл хурдан болно. Чамайг хурдан идэх гэж байж ядан байнам гэж үглэнэ.

	Тэр, ширмэн хайруулын тавгаа улайсаж байгаа цогтой тулган дээр тавьж, тосны оронд ус хийж, усны уур болмогц, өндөгний хальсыг тас няс хагалж доторхыг нь хайруул руу хийв.

	Гэтэл өндөгний цагаан шар уургийн оронд, амьд тун найрсаг дэгдээхэй дэгдэн гарч, намбатай сайхан ёслон бөхийгөөд:

	Эрхэм Пиноккио танд хязгааргүй баярлалаа. Та намайг өндөгний хальс хагалах ажлаас чөлөөллөө. За баяртай, түмэн амгаланг айлтгая гээд жигүүр дэлгэн, нээлттэй хонхоор нисэж одов. Хөөрхий модон хүн дороо зог тусаж, амаа ангайн нүдээ бүлтийлгэн, гартаа өндөгний хальс барьсаар хоцров.

	Анхны айдас намдмагц цурхиран уйлж цөхрөн шал дэвсэлж

	— Ярьдаг Хүрэлзгэнэ түмэн зөв хэлжээ. Хэрэв би гэрээсээ оргоогүй, эцэг минь эндээ байсан бол, би өлсөж үхэхгүй сэн. Өлсөх гэдэг ай юутай аймшигтай өвчин бэ? гэж нус нулимсаа цувуулав.

	Хоосон ходоод нь хоол нэхэн улам чанга хоржигнож тэр зовлонгоо хэрхэн нимгэрүүлэхийг мэдэхгүй шаналж гэрээсээ гаран, өр нимгэнтэй өглөгийн эзэн зүсэм талх өгч магад гэж горьдон саахалт суурин орохоор шийдэв.

	
VI. ПИНОККИО, ЦОГТОЙ ТУЛГАН ДЭЭР ХӨЛӨӨ ТАВЬЖ УНТААД, ӨГЛӨӨ ХӨЛГҮЙ СЭРНЭ

	 

	Өвлийн хахир хүйтэн шөнө билээ. Аянга чих дөжрөм нижигнэж, цахилгаан гялбаа зай завсаргүй цахилж огторгуй, гал дөлөөр дүүрчээ. Жихүүцэм салхи хүй хүй салхилан аймшигтайгаар улин шуугьж тэнгэр харанхуйлан шороон үүл босгон, хээрийн моддыг уйлуулж ёолуулж байлаа.

	Пиноккио, аянга цахилгаанаас хязгааргүй айвч, өлсгөлөн түүнээс ч илүү аймшигтай байжээ. Тэр, хаалгаа хаамагц, харайхаараа харайж, зуу үсрээд тосгонд хүрчээ. Тэгэхдээ тайган нохой шиг хэлээ унжуулаад амьсгаадан байсан нь лавтай.

	Тосгон хав харанхуй, эл хул ажээ. Дэлгүүр мухлаг хаалттай хаалга үүд хаалттай, цонх хаалттай, гудамжинд ган гэх нохой ч алга. Нэг ч амьд амьтан байхгүй мэт санагдана.

	Өлсөж цөхрөнгөө барсан Пиноккио нэг байшинд хүрч, хаалганы нь хонхыг дуугаргахдаа, “лав нэг хүн онгойлгоно биз ээ” гэж бодов.

	Үнэхээр, шөнийн оройвчтой нэг өвгөн цонхоор үзэгдэв.

	— Та ийм орой болсон хойно юу гэж явна вэ? гэж ууртай хашхирахад нь:

	Буян санаж зүсэм талх хайрлаач! гэв.

	Өвгөн, 

	— Хүлээж бай, би одоохон ирнэ! гэлээ.

	Зугаа болгон айлын хонхыг шөнө дуугаргаж, төлөв томоотой хүмүүсийн амгалан нойрыг алдуулдаг ёозгүй тэнүүлч явна гэж тэр өвгөн боджээ.

	Өвгөн, хагас минутын дараа дахиад цонхоо нээж.

	— Цонхон дор зогсоод малгайгаа тос гэж хашхирав.

	Пиноккио тоорцгоо яаран авлаа. Тэгтэл дээрээс нь ус цутгаж, ваартай хатсан цэцэг услах мэт толгойноос хөл хүртэл норгож орхив.

	Усан хулгана болтлоо норж, даарч ядарсан тэр, арай л амьтай голтой гэртээ буцаж, тэгээд сандал дээр сууж, бээрсэн бохир хөлөө цогшсон нүүрстэй тулган дээгүүр жийлээ.

	Нам унтжээ. Дуг нойрон дунд модон хөл нь цонон шатаж цогшоод, улмаар үнс болжээ.

	Тэгэхдээ Пиноккио, өөрийнхөө хөл биш, өөр хүний хөл шатаж байгаа юм шиг ажиггүй нойрсон хурхирч байлаа. Үүрээр сэрвэл, хаалга тонших сонстов, 

	— Хэн бэ? гэж эвшээн, нүдээ арчиж эхлэхэд нь

	— Би гэх сонстов. Жеппеттогийн дуу ажээ.

	 

	
VII. ЖЕППЕТТО ХАРЬЖ ИРЭВ. ХӨӨРХИЙ ТЭР, ӨГЛӨӨНИЙ ЦАЙН ДЭЭР ИДЭХ ГЭЖ АВЧИРСАН БҮХ ЮМАА ПИНОККИОД ӨГӨВ

	Золгүй Пиноккиогийн нойр гүйцэд сэргээгүй тул хөлийнхөө шатсаныг ажсангүй. Эцгийнхээ дууг сонсмогц, хаалганы түгжээг тайлах гэж ухаан жолоогүй үсрэн босов. Гэвч хоёр гурав тэнтэр тунтар алхаад эрчдээ годройтон уналаа. Унахад нь таван давхар барилга дээрээс шуудай дүүрэн модон халбага унах мэт нижигнэсэн чимээ гарав.

	Жеппетто, 

	— Тайлаач! гэж хашхирахад, 

	— Аав аа, би чадахгүй гэж бяцхан Модон хүн уйлж хайлан, шалан дээгүүр бөмбөрөв.

	— Яагаад чадахгүй болов?

	— Нэг амьтан, хөлийг минь идчихжээ.

	— Хэн идчихээ вэ?

	— Муур идчихжээ.

	— Тэр агшинд, нэгэн муур урд хоёр хөлөөрөө модны хоёр зоргодос өнхрүүлж байхыг Пиноккио үзсэн байжээ.

	— Хүн чамд онгойлго! гэж байна шүү. Онгойлгохгүй бол доо чамайг! гэж өвгөний хэлэхэд

	— Үнэхээр би тайлж чадахгүй нь. Ай би юутай заяа муутай амьтан бэ? Одоо би насан туршаа хөлгүй мөлхөх болж дээ...

	Жеппетто, энэ бүх уйлаан майлааг, бяцхан Модон хүний бас нэг дамшиглал гэж бодоод эцэс болгохоор шийдэж, туурга өөд авиран цонхоороо орлоо.

	— Тэр ичгүүргүй жаалыг хойшлуулалгүй шийтгэхээр завдавч үнэхээр хөлгүй болсон Пиноккио шалан дээр тэрийн хэвтэж байхыг үзээд өрөвдөн хайрлаж тэвэрч аваад мянга түм дахин үнсэв. Хоёр хацрыг нь даган том нулимс бөмбөрч, 

	— Эвий хүү минь, яаж байгаад хөлөө шатаачхав? гэвэл, 

	— Аав аа, мэдэхгүй. Энэ аймшигт шөнийг насандаа мартахгүй. Аянга нижигнэж, цахилгаан гялбаж, өлссөн гэдэг чоно шиг. Бас ярьдаг Хүрэлзгэнэ “Чи зовно доо зовно. Муу хүүхэд муугаа үзнэ” гэж билээ. “Хүрэлзгэнэ чи, сайхан мэдээрэй” гэхэд минь

	“Чи Модон хүн, тэгээд бас модон толгойтой” гэв. Тэгэхэд нь би модон алхаар шийдэж аллаа. Түүнийг би алах гээгүй юм, өөрийн нь буруу шүү дээ. Учир нь бяцхан хайруулын таваг цогшсон нүүрстэй тулган дээр тавьтал, тахианы дэгдээхэй дэгдэн гараад “Баяртай!... Түмэн амгаланг айлтгая!” гэсэн билээ. Турж үхтлээ өлслөө. Иймээс шөнийн оройвч малгайтай өвгөн, цонхоор толгойгоо цухуйлган: “Цонхон дор зогсоод, малгайгаа тос” гэв. Толгойдоо хувин устай (Зүсэм талх гуйх гутамшиг гэж үү дээ) тэр доорхноо харьж ирээд, урьдын адил гуринхлан, хөлөө хатаах гэж тулган дээр тавилаа.

	Таныг ирэхэд л, хөлийнхөө шатчихсаныг үзлээ. Хөл алга болсон ч, өлсгөлөн алга болсонгүй. Ий, ий-ий... гэлээ.

	Хөөрхий Пиноккио уйлж, таван бээрийн алсад сонстохоор орилжээ.

	Жеппетто, түүний энэ дэмий балай ярианаас ганцхан зүйл, тухайлбал, модон хүн турж үхэх гэж байгааг ойлгоод, халааснаасаа гурван лийр гаргаж Пиноккиод өгөхдөө, 

	— Чин үнэнийг хэлэхэд, энэ гурван лийр миний өглөөний хүнс боловч чамд найр тавин өгье. Ид, ид гэсэнд, 

	— Хэрэв та над идүүлэх гэж байгаа бол хальсыг нь арилгаад өгөөч гэв. 

	Жеппетто, 

	— Арилгаад гэнэ? гэж мэлрэн гайхаад, 

	— Хүү минь, би чамайг ийм эрх танхи цагаан амьтан гэж бодсонгүй. Муу даа, муу. Амьдралын зам алагтай, цоогтой тул хар багаасаа хал үзэж, хүний өгсөн бүгдийг идэж сурах хэрэгтэй. Хүнд юу ч тохиолдож мэднэ гэтэл Пиноккио үгийг нь тасалж, 

	— Таны зөв гэж бодъё. Гэвч би цэвэрлээгүй жимс идэхгүй.

	Хальсыг нь харахаас ой гутах юм гэв. 

	Сайхан сэтгэлт Жеппетто хутгаа авч лха тэнгэрийн тэвчээр гарган, нөгөө гурван лийрийг цэвэрлээд, хальсыг нь ширээний буланд тавьжээ.

	Пиноккио, эхний лийрийг ум хумгүй гудраад голыг нь хаях гэтэл, Жеппетто гарыг нь барьж, 

	— Бүү хая, хорвоод юм бүгд хэрэг болно гэвэл, 

	— Намайг голыг нь идэх юм гэж бодоо юу та гэж Модон хүн зэвүүцэн егөөдөв.

	Жеппетто, 

	— Яаж мэдэх вэ, юу ч тохиолдож мэднэ гэж амгалангаар өгүүлэв.

	— Ямар ч гэсэн, лийрийн гурван гол цонхоор гадагш хаягдалгүй, хальсны хамт ширээний буланд тавиатай үлджээ.

	Пиноккио идчихээд, үнэнийг нь хэлэхэд, гурван лийрээ залгичхаад, аятайхан эвшээгээд, 

	— Би цадсангүй гэж уйлагнан хэлсэнд, 

	— Хүү минь, над өөр юу ч байхгүй.

	— Ердөө юу ч байхгүй гэж үү дээ?

	— Лийрийн хальс, гол л үлдээд байна гэвэл Пиноккио, 

	— За яах вэ?, өөр идэх юм байхгүй бол хэсэг хальс идье гээд зажилж гарав.

	Эхлээд уруул амаа мурийлгаснаа, удалгүй нүд цавчлах зуур хамаг хальс, голыг идчихээд цүдгэр гэдсээ сэтгэл хангалуун илж, 

	— Одоо л нэг аятайхан болоод явчихлаа гэвэл, 

	Жеппетто, 

	— Тийм танхи цамаан байж болохгүй гэсэн минь яг оноо биз. Хонгор минь, хорвоод ямар зовлон учирч болхийг урьдаас мэдэж болдоггүй юм. Хүнд юу ч тохиолдож мэднэ... гэжээ.

	 

	
VIII. ЖЕППЕТТО, ПИНОККИОД ХОС ШИНЭ ХӨЛ ХИЙЖ, ЦАГААН ТОЛГОЙ АВЧ ӨГӨХ ГЭЖ ӨМСӨЖ ЯВАА ХҮРМЭЭ ХУДАЛДАНА

	Жаалхан модон хүн, гүйцэд өл залгаагүй байтлаа, шинэ хөлтэй болохыг мөрөөдөн, ёолж уйлж эхэлжээ.

	Жеппетто, түүнийг залхаах гэж үд өнгөртөл дуугарсангүй, Тэгээд, 

	— Би юу бодож, чамд шинэ хөл хийж өгөх билээ. Гэрээсээ дахиад оргог гэж хийх үү? гэвэл модон хүн уйлагнан, 

	— Одоо би сайн хүү болно. Хэлсэндээ заавал хүрнэ гэхэд

	Жеппетто, 

	— Хүүхдүүд юм гуйх болохоор цөм тэгдэг юм гэсэнд, 

	— Сургуульд орж, сайн сурна гэж би амлая.

	— Хүүхдүүд юм гуйх болохдоо цөм ийм үлгэр ярьдаг юм.

	— Би, бусад хүүхэдтэй адилгүй дандаа үнэнийг хэлдэг, сайн хүү байгаа юм. Аав минь, би мэргэжил эзэмшиж өтлөхөд тань өмөг түшиг болно гэж амлая.

	Жеппетто хэдийгээр царайгаа барайлгавч, хөөрхий Пиноккиог ийм өрөвдөлтэй байхыг үзэхдээ өрөвдөж нүдний нь нулимс бүрхжээ. Иймээс ганц ч үг дуугаралгүй багаж, хоёр хэрчим хув хуурай мод авч, махран зорсоор цаг хүрэхгүй хугацаанд шулуухан хув хуурай, шандас сайтай хоёр хөл хийжээ. Ямар ч уран хүн түүнээс илүү хөл бүтээж чадахгүй биз ээ.

	Тэгээд Жеппетто, модон хүнд хандаж, 

	— Нүдээ аниад унт гэв.

	Пиноккио, нүдээ аньж унтсан дүр үзүүлэв. Жеппетто, түүний унтсан дүр үзүүлж байх зуур, өндөгний хальсанд цавуу найруулж хоёр хөлийг нь чамбай сайн наажээ. Наалт нь чухам хаагуур болох нь мэдэгдэхгүй тийм сүрхий сайн болжээ.

	Модон хүн дахиад хөлтэй болсноо мэдмэгц, хэвтэж байсан ширээн дээрээсээ үсрэн босож, газар дэвслээд, баярласандаа галзуурсан мэт харайж дүүлэн тонгорцогложээ.

	Тэр, 

	— Таны энэ бүх ачийг санаж би одоохон сургуульд явахыг хүснэ гэж эцэгтээ хандахад, 

	— Сайн байна, хүү минь!

	— Намайг сургуульд явуулах гэвэл, яаж ийж хувцаслах хэрэгтэй.

	Халаасандаа сохор улаан мөнгөгүй ядуу Жеппетто, Пиноккиод цаасаар костюм, модны холтсоор хос шаахай, талхны доторхоор малгай хийлээ.

	Пиноккио, савтай усанд өөрийг тольдон харж гадаад дүрс байдалдаа сэтгэл ханан

	— Би ёстой ноён шиг болчихжээ хэмээн тогос мэт омог бардам дуу алдсанд Жеппетто, 

	— Чиний хэлдэг зөв. Гэвч сайхан хувцас ноён болгохгүй, цэвэр хувцас болгоно гэдгийг санаж яваарай гэвэл модон хүн, 

	— Гэвч нэг зүйл, тухайлбал хамгийн гол зүйл, над байхгүй тул би сургуульд явж чадахгүй нь гэлээ.

	— Чухам юу вэ? 

	— Над цагаан толгой байхгүй.

	— Чиний зөв. Цагаан толгой яаж олох билээ?

	— Ядах юу байна вэ, худалдаад авчихгүй юу.

	— Мөнгө яах билээ?

	— Над мөнгө байхгүй гэхэд нь өвгөн, 

	— Над ч бас байхгүй гэв.

	Жинхэнэ уй гашуу ирэхдээ, хүн бүгдэд мөн хүүхдэд ойлгомжтой байдаг тул саяхан болтол тун хөнгөмсөг хүү явсан Пиноккио хүртэл гашуудан уруу царайлжээ.

	— Жеппетто, 

	— За яах вэ, арга нь олдоно гэж гэнэт дуу алдаад суудлаасаа үсрэн босов.

	Өвгөн урагдаж цоорсон далан долоон нөхөөстэй хуучин торгон хүрмээ арай чарай өмсөөд, яаран гарч одов.

	Удалгүй тэр цагаан толгой барьсаар орж ирлээ. Гэвч хүрэм нь алга болсон байжээ.

	Гудамд цас орж байхад хөөрхий өвгөн дан цамцтай харьж ирэв.

	— Аав та хүрмээ яав?

	— Би худалчихсан.

	— Та юунд зарав?

	— Халууцаад зарчихлаа.

	Пиноккио, учрыг нь тэр дор нь ойлгоод, оволзсон халуун сэтгэлээ барьж чадалгүй, ухасхийн өвгөн ааваа тэвэрч, нүүр нүдгүй үнсжээ.

	 

	
IX. ПИНОККИО, ХҮҮХЭЛДЭЙН ТЕАТР ҮЗЭХ ГЭЖ ЦАГААН ТОЛГОЙГОО ХУДАЛДАНА

	Цас орохоо зогсмогц, Пиноккио цагаан толгойгоо сугавчлаад сургуульд явав. Зам зуур, бяцхан толгойд нь мянга түмэн бодол эргэлдэж, нэг нь нөгөөдхөөсөө илүү түмэн сайхан зүйлийг санаашран бодно. Тэр, 

	Өнөө сургуульд ороод уншиж сурна. Маргааш бичиж нөгөөдөр тоо бодож сурна. Тэгээд хэрсүү сэргэлэн би их мөнгө олж, хар хөлсөөрөө олсон тэр мөнгөөр хамгийн түрүүнд, аавдаа сайхан шинэ цэмбэн хүрэм авч өгнө. Цэмбэн хүрмээр ч яах юм билээ дээ Эрдэнийн чулуун товчтой, цул алт мөнгөн хүрэм олж өгнө. Аяганы хариу өдөртөө, агтын хариу жилдээ гэдэг. Тэр намайг номтой болгож, сургуульд явуулах гэж одоо дан цамцтай явж байна,... Тэгээд ийм хүйтэнд шүү. Эцэг хүн үрийн төлөө үхэж явах юм даа. Ийнхүү сэтгэл уяран явж байтал алсад лимбэ, бөмбөр “жий жууг, жийг жууг, бөн-бөн, бөн-бөн” дуугарах сонстов, 

	Тэр зогсож чагнав. Тэнгисийн хөвөөн дэх бяцхан суурин хүрэх урт хар зам, нүдний үзүүрт далд орох тэртээгээс хөгжмийн дуу сонстож байна

	— Энэ юун хөгжим бэ? Одоо би даанч сургуульдаа очиж явна даа. Завтай сан бол...

	Ганцхан агшинд толгойд нь байгаа хамаг юм эргэж сургууль хөгжим хоёрын нэгийг сонгох хэрэгтэй болжээ.

	— Өнөө хөгжим дуугарч байгаа газар очъё, маргааш сургууль даа явна биз. Сургууль зугтаад явчих юм биш гэж мань сайн эр бодов.

	Хэлснээ л хийнэ дээ. Тэр хүссэн зам уруугаа эргэж, хар хурдаараа харайлаа. Тэндээс цаашлах тутам, лимбэ, бөмбөр “жийг-жууг, жийг-жууг, жийг-жууг, бөн-бөн, бөн-бөн” дуугарах нь улам тодхон сонстоно.

	Удалгүй Пиноккио алаг эрээн хөшигтэй үзвэрийн том модон байшингийн өмнө үй түмэн хүн чихцэлдэж байгаа талбайд хүрэв. Энэ юун үзвэр вэ? гэж тосгоны жаал хүүгээс асуухад:

	— Зарлал дээр юу гэж байгааг унш. Тэгвэл чи мэднэ гэв.

	— Би унших сан. Даан ч өнөөдөр би уншиж чадахгүй байна даа.

	— Ай тэнэг илжиг! Тэгвэл би чамд уншиж өгье!

	 

	ХҮҮХЭЛДЭЙН ТОМ ТЕАТР

	 

	гэж зарлал дээр гал улаан үсгээр бичжээ гэв.

	— Ший эхлээд удаж байна уу?

	— Эхлэх л гэж байна даа.

	— Хэдэн мөнгөөр ордог юм бэ?

	— Дөрвөн сольдогоор орно 

	Пиноккио, тун их сонирхсондоо ёс алдан, 

	— Чи над маргааш болтол дөрвөн сольдо өгөхгүй юу? гэж жаал хүүгээс ичгүүргүй гуйсанд, 

	— Байвал барьдгийн нэг сэн. Өнөө даан ч юм алга гэж дооглон хариулжээ.

	Модон хүн, 

	— Би дөрвөн сольдгоор хүрмээ чамд зарчихна гэхэд, 

	— Чиний цаасан хүрмээр би яах юм бэ? Бороонд нэг л норвол үзэх юмгүй болчихно.

	— Чи миний шаахайг авахгүй юу?

	— Наадах чинь гал түлэхэд л хэрэг болно.

	— Чи миний малгайг яаж авах вэ?

	— За тэгвэл гялайх нь тэр. Талхны доторхоор хийсэн малгай. Хулгана толгой дээрээс минь иднэ гэв.

	Хаашаа орно доо? Пиноккио уруулаа хазав. Тэр, эцсийн удаа нэг юм наймаалах гэсэн боловч зүрхэлсэнгүй. Эргэлзэн хойшлуулж урваж хөрвөж ийш тийш холхисоор зориг шулуудан, 

	— Чи миний шинэ цагаан толгойг дөрвөн сольдгоор авахгүй юу гэвэл, түүнээс хэрсүү бодолтой жаал хүү, 

	— Хүүхэд байж хүүхдээсээ юм худалдаж авдаггүй гэв.

	Үүнийг хуучин юм худалдаж авдаг нэг хүн сонсоод

	— Би, цагаан толгойг чинь дөрвөн сольдгоор авъя гэж хашхирлаа.

	Номоо нүд ирмэх зуур зарав.

	Хүрмээ цагаан толгойгоор сольсон хөөрхий Жеппетто энэ үед гэртээ дан цамцтай чичирч байгааг санаж байгаа биз ээ. 

	 

	 

	
X. ХҮҮХЭЛДЭЙНҮҮД, НАЙЗ ПИНОККИОГОО ТАНЬЖ ЛУТ ГАЙХАМШИГТАЙ УГТАЖ АВНА ГЭТЭЛ ТЭРХҮҮ ЁСЛОЛЫН ИД ҮЕД ТЕАТРЫН ЭЗЭН МАНЖАФОКО ИРЖ ПИНОККИО АЙМШИГТ АЮУЛД УЧИРНА

	 

	Пиноккиогийн хүүхэлдэйн театрт ирсэн нь хувьсгал гаргах дөхжээ. Хөшиг сөхөөтэй, ший эхэлчихсэн аж. Тайзан дээр Арлекин, Пульчинелла хоёр хэрэлдэж байна. Урьдын заншсан ёсоороо, хэн хэнээ алгадаж, өдий төдий нударна гэж зай завсаргүй зүхнэ.

	Үнэхээр сэтгэгч амьтад болох манай ертөнцийн хүмүүс биеэрээ байгаа мэт янз янзын дуу хоолойгоор зүхэн хараалцаж байгаа хүүхэлдэйнүүдийг үзэгчид ширгэн, элгээ хөштөл инээх ажээ.

	Гэтэл Арлекин жүжгээ тасалж, үзэгчдэд хандан, танхимын гол руу зааж, 

	Ай, хөх тэнгэр ээ! Би сэрүүн байна уу зүүдэлж байна уу? Тэр хойно. Пиноккио байх шив дээ гэж эмгэнэлт хоолойгоор дуу алдахад, Пульчинелла үнэхээр Пиноккио байна хэмээн дуу алдав.

	Синьор Розаура, хөшигний цаанаас толгойгоо цухуйлган, 

	— Биеэрээ мөн байна! гэж дуу алдав

	Хамаг хүүхэлдэй, 

	— Пиноккио, Пиноккио, гэж хашхиралдан тайзан дээр гарч ирлээ.

	— Пиноккио! Манай дүүдэй Пиноккио! Пиноккио мандтугай!:

	Арлекин, 

	— Пиноккио, наашаа гараад ир, Модон ах дүүстэйгээ золго! гэж хашхирав.

	Ийнхүү элэгсгээр урихад Пиноккио, арын эгнээнээс тайз хүртэл нэг үсрээд, ахин нэг үсэрч удирдаачийн толгой дээр гараад улмаар тайзан дээр үсрэн буув.

	Эрэгтэй, эмэгтэй модон жүжигчдийн, эвдэршгүй ах дүүгийн барилдлагын баталгаа болгож, Пиноккиог хэчнээн удаа тэвэрч үнсэж, элэгсгээр нударч, чимхсэнийг үгээр илэрхийлэх аргагүй ажээ. 

	Энэ явдал, эргэлзээгүй уяран догдлом жүжиг боловч, танхим дахь үзэгчид, инээдмийн жүжгийн үргэлжлэлийг үзэхийг хүсэн байж ядаад, 

	— Инээдмийн жүжгээ тавиач, инээдмийн жүжгээ тавиач! гэж хашхиралджээ.

	Хүүхэлдэйнүүд, жүжгээ үргэлжлүүлэхийг бодох байтугай улам чангаар хашхиралдан шуугилдаж, Пиноккиог мөрөн дээрээ өргөн баяр ёслолын байдалтайгаар тайзны урьд хайс хүргэсэн тул үзэгчид, хий дэмий хашхирахаар хоолойгоо бодвол дээр байсан биз.

	Гэтэл, харахаас айдас хүрмээр эрэмдэг зэрэмдэг биетэй, аварга эр гарч ирлээ. Хүүхэлдэйн театрын эзэн ажээ.

	Газар хүрсэн урт, бэх шиг хав хар, сагсайж сэгсийсэн сахал явахад хөлд нь орооцолдоно. Ам нь зуух шиг өргөн, нүд нь дотроо асаж буй лаатай хоёр улаан шил дэнлүүг санагдуулна. Гартаа үнэгний сүүл, могойгоор сүлжин хийсэн бүдүүн ташуур барьжээ.

	Театрын эзний гэнэт гарч ирсэнд, цөм дуугаа хурааж, чангахан амьсгалах ч зүрхтэй хүн байхгүй, ялаа нисэхийг ч сонсож болмоор болжээ. Хөөрхий хүүхэлдэйнүүд улиасны навч шиг чичирнэ.

	Театрын эзэн, салхинд айхавтар цохиулсан махчны сөөнгө хоолойгоор Пиноккиод хандаж, 

	— Чи яах гэж театрт минь журам дэглэм алдуулав? гэсэнд, 

	— Миний ямар ч гэм зэмгүйг гэгээн оюундаа тунгааж үз гэвэл:

	— За боль, боль орой чамтай тооцоо хийнэ гэв.

	Театрын эзэн, ший төгсмөгц гал тогоондоо орж, нэг сайн хонины мах шорлоод, хичээнгүйлэн шарж гарав. Шүдэнд харжигнахаар болтол сайн шарахад нь түлээ дутсан учир Арлекин, Пульчинелла хоёрыг дуудаад, 

	Хадаасанд өлгөөстэй байгаа Пиноккиог нааш нь аваад ир! Тэр Модон хүн хув хуурай модоор хийгдсэн тул мах шарахад дөл сайтай байх биз гэж бодож байна гэв.

	Арлекин, Пульчинелла хоёр эргэлзэвч, эзнийхээ ширүүн харцыг давж чадалгүй, тушаалыг нь биелүүлэхээр одож, удалгүй хөөрхий Пиноккиогийн хамт эгж ирвэл тэр модон хүн, хайр дээр хаягдсан могой загас мэт гүрвэлзэн, аргаа барсан хоолойгоор, 

	— Аав минь, авраач! Би үхэхийг хүсэхгүй, үхэхийг хүсэхгүй! гэж хашхирчээ.

	 

	
XI. МАНЖАФОКО НАЙТААЖ, ПИНОККИОД ӨРШӨӨЛ ҮЗҮҮЛЭХ БӨГӨӨД, ДАРАА НЬ ПИНОККИО АНД НАЙЗ АРЛЕКИНАА ҮХЛЭЭС АВАРНА

	Хүүхэлдэйн театрын эзэн Манжафоко (түүнийг тэгж нэрлэнэ, харахад сүртэй, ялангуяа цээж, хөлийг, нь бамбай шиг халхалсан, сэгсийж сагсайсан хар сахал тун аймшигтай болохоос биш тийм ч нүнжиггүй хүн биш ээ. Хөөрхий Пиноккиог “үхэхийг хүсэхгүй” гэж орилуулан, аймшигтай тийчлүүлсээр авч ирэхэд түүнд өрөвдөх сэтгэл төржээ. Тэр өрөвчхөн сэтгэлтэйгээ хэсэг зуур тулалдаад эцсийн эцэст ялагдаж, чанга чанга найтааж эхлэв. 

	Уй гунигт дарагдан, уйланхай уд шиг бөгтийн зогсож байсан Арлекин, энэхүү найтаалгыг сонсмогц өнгө гэрэл орж, Пиноккиогийн чих рүү бөхийж ийн өгүүлрүүн: 

	— Дүү минь, энэ ч сайн тэмдэг, эзэн найтаана гэдэг чамайг өрөвдсөн хэрэг одоо чи аврагдлаа. 

	Бусад хүн, ямар нэг хүнийг өрөвдөхдөө уйлах буюу нүдээ арчдаг байтал, харин Манжафоко, өрөвдөх сэтгэл төрөх бүр найтааж эхэлдэг гэдгийг энд хэлбэл зохино. Энэ нь түүний зөөлөн сэтгэлээ бусдад илчлэх арга мөн.

	Театрын эзэн, ханатал найтаагаад Пиноккиод урьдын адил ширүүн дориун хандаж, 

	— Гонгинохоо боль! Гонгиноод чинь ходоод өвдөж байна., Айхавтар хатгаж байна. Би үхэх нь.., Чих-чих! чих-чих! гэлээ.

	Тэр дахиад хоёр удаа найтаав.

	— Бурхан өршөөг! гэж Пиноккиог хэлэхэд.

	— Тэгэх болтугай! Эх эцэг чинь амьд уу?гэж асуув.

	— Аав амьд. Би ээжийг энэ насандаа үзээгүй.

	— Хэрэв би чамайг цог дээр хаячихсан бол эцэг чинь хэчнээн шаналах вэ? Хөөрхий өвгөн тун өрөвдөлтэй санагдана.,. Чах-чих Чах-чих, чах-чих, 

	Ахиад, гурван удаа найтаав, 

	Пиноккио

	— Бурхан өршөөг! гэсэнд, 

	— Тэгэх болтугай! Би мэн өрөвч хүн шүү. Хониныхоо мах шарах түлээгүй суугааг минь чи үзэж байна уу, үнэнийг хэлэхэд чи над тун хэрэгтэй байсан билээ л. Гэвч би чамайг хайрлалаа. За яая гэх вэ! Чиний оронд нэг жүжигчнээ шатаахаас даа. Хөөе цагдаа нар нааш ир! гэв.

	Энэ тушаал ёсоор, илдээ сугалж бэлэн барьсан, уртаас урт, нарийнаас нарийн хоёр модон цагдаа нэн даруй гарч ирлээ.

	Театрын эзэн, 

	— Арлекиныг барьж янгинатал хүлээд галд хая. Хонины минь мах шүдэнд шаржигнах болтлоо сайн шарагдах ёстой гэж ширүүхэн хэлэв.

	Хөөрхий Арлекиныг яасан гэж та нар бодно. Айсандаа өвдөг нь чичрэн, шалан дээр нижигнэн унав.

	Пиноккио, энэхүү зүрх өвдөм явдлыг үзээд эзний хөлд унаж гашуудан уйлж, урт сахлыг нь нулимсаараа дэвтээн, 

	— Эрхэм Манжафоко өршөөн хайрла! гэж гуйсанд, 

	— Энд эрхэмсүүлээд байх хүн алга гэж хүүхэлдэйн театрын эзэн ширүүн хэлэв.

	— Эрхэм алтан одны эзэн гуай өршөөж хайрла!

	— Энд алтан одны эзэн алга!

	— Эрхэм жанжин өршөөж хайрла!

	— Энд жанжин алга!

	— Эрхэмсэг дээдэс та өршөөж хайрла!

	“Эрхэмсэг дээдэс” гэж өргөмжлөхийг сонсмогц эзэн баясаж сэтгэл нэлээд зөөлрөн, дуутай шуутай болж, 

	— Чи юу гуйгаад байна вэ? гэж Пиноккиогоос асуухад.

	— Хөөрхий Арлекинд өршөөл үзүүлэхийг гуйнам гэв.

	— Тэр тухай ярих ч хэрэггүй. 

	Нэгэнт чамайг өршөөсөн хойно, одоо түүнийг галд хийж махаа сайн шарахыг хүснэм гэсэнд Пиноккио, тэргүүнээ омог бардам өргөж, талхны үйрмэгт малгайгаа газар хаяад, 

	За тэгвэл чухам юу хийхээ би мэднэ. Эрхэм цагдаа нар урагшаа! Намайг хүлж галд хаягтун! Анд найз хөөрхий Арлекиныг өөрийнхөө оронд үхүүлж яасан ч чадахгүй гэв.

	Энэ дориун баатарлаг үг нь тэнд байсан бүх хүүхэлдэйг уяруулжээ. Нөгөө хоёр цагдаа мөн мод боловч нялх хоёр хурга мэт уйлжээ.

	Манжафоко, хөдөлшгүй хатуу байвч яваандаа өрөвчхөн сэтгэл нь дийлэн найтааж эхлэв. Дөрөв буюу таван удаа найтаагаад, урьхан зантай болж, 

	— Чи сайн хүү юм даа. Наашаа ир! Намайг үнс! гэлээ.

	— Пиноккио яаран ухасхийж, сахал өөд нь хэрэм мэт авирч, хамрын нь үзүүрийг сэтгэлийн угаас үнсжээ.

	Хөөрхий Арлекин, 

	— Би, өршөөгдөх нь энэ үү?гэж дөнгөж сонстохоор асуув.

	— Чи өршөөгдлөө! гэж Манжафоко шүүрс алдан толгойгоо хаялан, 

	— За яах вэ? Өнөөдөр, дутуу шарсан хонины мах идэхээс дээ. Дахиад ингэхэд хүрвэл үү сайхан мэдээрэй гэв.

	Хүүхэлдэйнүүд, өршөөлийн тухай сонсмогц, тайзан дээр гүйлдэж гараад баярын жүжиг тоглох гэж байгаа мэт дэнлүү лаа асааж бүжиглэн үсэрч эхлэв. Тэд, нар мандтал бүжиглэжээ.

	 

	
XII. ХҮҮХЭЛДЭЙЧ МАНЖАФОКО ЭЦЭГ ЖЕППЕТТОГИЙН НЭР ЦОХОЖ ТАВАН АЛТАН ЗООС ПИНОККИОД ӨГӨХ БӨГӨӨД ГЭТЭЛ ПИНОККИО, ҮНЭГ, МИГУЙН ЯТГАЛГАД ОРЖ ТЭДЭНТЭЙ ОДНО

	Маргааш нь Манжафоко, Пиноккиог хажуу тийш дуудаж, 

	— Эцгийн чинь алдар хэн билээ? гэж асуувал 

	— Жеппетто, 

	— Мэргэжил нь юу вэ?

	— Ядуу хоосон. 

	— Овоо юм олдог биз? 

	— Гар хоосон гуяа ганзагалж явах л юм олдог. Над цагаан толгой авч өгөх гэж мөрөндөө өмсөж явсан ганц хүрмээ тайлсныг нь та бод л доо. Тэр нь элэгдэж онгосон түмэн нөхөөстэй хүрэм сэн.

	— Эвий хөөрхий, зовлонтой ч амьтан юм даа. Май энэ таван алтан зоосыг эцэгтээ даруй аваачиж өг! Миний өмнөөс мэнд хүргээрэй! гэв.

	Пиноккио, хүүхэлдэйчид түмэнтэй талархал илэрхийлж, жүжигчин хүүхэлдэйнүүд болон цагдаа нарыг ээлж дараагаар нэгд нэггүй үнсээд, гэртээ харихаар, хөл газар хүрэхгүй шахам баяртай гарлаа.

	Нэг мод орчим газар явтал, замд нь өрөөсөн хөл нь доголон үнэг, хоёр нүд нь сохор муур дайралдав. Тэр хоёр явахдаа хэн хэндээ анд нөхөд мэт туслах бүлгээ. Сохор муур доголон үнэгэнд түшиг тулгуур болж, доголон үнэг сохор муурт хөтөч болно.

	Үнэг, 

	— Сайн уу? Пиноккио гэж урьхан бөхөлзсөнд Пиноккио, 

	— Чи миний нэрийг яаж мэдэв? гэв.

	— Би эцгийг чинь сайн танина.

	— Чи түүнийг хаана үзсэн бэ?

	— Өчигдөр байшингийнхаа дэргэд зогсож байхад нь үзлээ.

	— Тэр тэгээд юу хийж байв?

	— Дан цамцтай, хүйтэнд чичрээд л байна билээ.

	— Ай хөөрхий, аав минь! Үүнээс хойш, түүнээс цааш хүйтэнд чичрэхгүй болно доо..

	— За яагаад?

	— Би ч их хүн болсон шүү дээ.

	— Чи их хүн болсон гэж үү? гэж Үнэг элэглэн асуугаад, хэр, хэр инээв.

	Муур бас мушилзав. Гэвч түүнээ мэдэгдэхгүй гэж, урьд хөлөөрөө сахлаа иллээ.

	— Үүнд инээх юм алга! гэж Пиноккио уурлаад, 

	— Та нарыг атаархсандаа үхчих вий гэж хайрлах юм. Түүнээс биш та нарт энэ талын юм ойлгох ухаан байдаг бол энд таван алтан зоос бий гэв. 

	Тэгээд тэр, хүүхэлдэйн театрын эзний өгсөн зооснуудыг гаргалаа.

	Алтны таатай хангинах чимээ сонсмогц, үнэг тахир хөлөө санамсаргүй жийж, муур хоёр нүдээ бүлтийлгэхэд хоёр нүд нь нов ногоон гал мэт гялалзжээ. Гэвч муур нүдээ тэр дор нь аньсан тул Пиноккио, юу ч ажсангүй. Чи энэ их мөнгөөрөө яах гэж байгаа вэ? гэж Үнэг асуувал, модон хүн, 

	— Юуны өмнө аавдаа эрдэнийн чулуун товчтой, алт мөнгөн шинэ сайхан хүрэм авна. Бас цагаан толгой авна гэхэд, 

	— Чи цагаан толгой өөртөө авах уу? гэхэд, 

	— Өөртөө авна. Сургуульд явж, эрдэм сурахыг хүснэ гэхэд

	— Чи намайг хар. Балай эрдмээс болж өрөөсөн хөлгүй боллоо гэж үнэг дуу алдахад, 

	— Чи намайг үз. Балай эрдмээс болж хоёр нүдгүй боллоо гэж муур дуу алджээ.

	Энэ агшинд, замын хажуугийн модон дээр суусан цагаан Хөөндэй жиргэн донгодож, 

	— Пиноккио, чи энэ гутамшигт шаарнуудын үгэнд бүү ор! Үгэнд нь орвол, хожим уйлна гэж мэдээрэй! гэв

	Хөөрхий Хөөндэй дуугүй байсан ч болоосой! Муур сүрхийн лут үсэрч, хөөрхий Хөөндэйг шүүрэн бариад “ёо” гэх завдал өгөлгүй, өдтэй арьстай нь нэг амьсгаагаар залгичихлаа.

	Тийнхүү Хөөндэйг идэж, уруул амаа долоогоод, урьдын адил сохор дүр үзүүлэхээр нүдээ ахин аньжээ. 

	— Эвий хөөрхийг, чи яах гэж түүнийг идэв? гэж Пиноккиог асуухад, 

	— Түүнд ашигтай сургамж хүртээх гэсэн юм. Хөндлөнгөөс ч хөлөө тавьж болохгүй гэдгийг дараа тэр мэдэх болно гэлээ.

	— Замын талд ортол, үнэг гэнэт зог тусаж модон хүнд ийн хандав.

	— Чи алтан зоосоо хоёр дахин өсгөхийг хүсэх үү?

	— Юу?

	— Чи золгүй таван цехинээ зуу, мянга, хоёр мянга болгохыг хүсэх үү?

	— Хүсэлгүй яах вэ? Тэгээд яаж болгох вэ?

	— Ядах юмгүй, чи харилгүй, биднийг дагаад яв. Тэгвэл гүйцэх нь тэр!

	— Та нар намайг хаана хүргэх вэ?

	— Мангуугийн оронд хүргэнэ.

	Пиноккио хэсэг зуур бодсоноо шууд хэлсэн нь: 

	— Үгүй, би явахгүй. Гэртээ ч ойртлоо. Аав минь хүлээж байгаа, харья. Өчигдөр намайг хариагүй болохоор аавын сэтгэл туйлгүй зовсон нь магадтай. Би ер нь хүний үгэнд ордоггүй муу хүүхэд байлаа. “Хүний үгэнд ордоггүй хүүхэд махаа идэж тамаа цайна” гэж Ярьдаг Хүрэлзгэнэ, яг орой руу нь хэлжээ.

	Үйлээ үзэж, махаа барж, түүний түмэн зөв болохыг мэдлээ. Өчигдөр орой Манжафокогийн хутганы ир дээр тулаад л гарлаа даа. А, яа, яа... Түүнийг бодохдоо одоо хир хамаг бие арзасхийх юм гэвэл Үнэг, 

	— Чи тэгээд үнэхээр харина гэж шийдэв үү? За, яв л даа яв хохь чинь болоод жорлойх чинь тэр гэсэнд муур, 

	— Хохь чинь болоод жорлойх нь тэр! гэв. Үнэг, 

	— Пиноккио чи, сайн бодохгүй бол амандаа орсон өөхийг хэлээрээ түлхэх нь байна шүү! гэхэд муур, 

	— Хэлээрээ түлхэх нь байна шүү! гэлээ. Үнэг, 

	— Чиний таван цехин өнөө үгүй ч гэсэн маргааш хоёр мянга болж болох сон гэхэд муур, 

	— Хоёр мянга болж болох сон гэв.

	Пиноккио

	— Яаж? гэж гайхан, амаа том ангайв.

	— Үүнийг чамд тайлбарлаж болно.

	Мангуугийн оронд “Шидэт талбай” гэж хаа сайгүй цуутай нэг газар бийг чи лав мэдэх байх. Чи тэнд өчүүхэн нүх малтаж, нэг алтан цехин хий. Тэгээд нүхээ шороогоор дарж хоёр хувин худгийн усаар усалж, дээр нь чимх давс үйрүүлээд, орой хөнжилдөө тавтай нойрсож болно. Цехин шөнө ургаж цэцэглэнэ. Маргааш нь нар гарсан хойно талбайд ирээд, чи юү үзнэ гэж бодно! Намрын тарианы дүүрэн үртэй хүнд түрүү шиг, тоо томшгүй цехинээр дүүрсэн сайхан мод үзнэ гэж үнэг хариулахад, 

	Пиноккио улам их гайхаж, 

	— Хэрэв би таван цехинээ булбал маргааш хэдийг олох вэ? гэвэл Үнэг, 

	— Бодож ядах юу байх вэ? Чи хуруугаараа тоолоод бодчихно. Нэг цехин таван зуун цехин болно гэж бодвол, таван зууг таваар үржүүл л дээ. Маргааш өглөө нь чи, хоёр мянга таван зуун гялтганан, хангинасан шинэхэн цехин халаасандаа хийнэ дээ гэв.

	— Ай юутай гайхамшигтай вэ! гэж Пиноккио хашхираад баярласандаа өрөөсөн хөл дээрээ эргэлдээд, 

	— Тэгээд цехинийг түүж авмагц өөртөө хоёр мянгыг нь авч, үлдсэн таван зууг нь та нарт бэлэглэнэ гэв. 

	— Бидэнд бэлэглэнэ гэнэ ээ! гэж үнэг эгдүүцэн дуу алдаад, 

	— Түүнээс бурхан чамайг холдуулаг! гэж гомдолтой хэлсэнд муур, 

	— Бурхан чамайг холдуулаг! гэж давтав.

	— Бид, хувийн гутамшигт олз ашиг бодож ажилладаггүй. Зөвхөн бусдыг баяжуулахын тул хөлс хүчээ гаргадаг гэж Үнэгний хэлэхэд муур, 

	 

	— Зөвхөн бусдыг... гэж давтан хэлэв.

	Пиноккио “Юутай шударга ноёд вэ?” гэж бодоод эцэг, шинэ хүрэм, цагаан толгой, өөр бусад сайхан зорилтынхоо тухай ор тас мартаад, 

	— Хурдан явъя. Би та нартай явна гэж үнэг, муурт хандав

	 

	 

	
XIII. УЛААН ХАВЧИЙН ДЭН 

	Тэд, яв явсаар харанхуй болох үед Улаан Хавчийн дэн хүрчээ. Үнэг, 

	— Энд бууж юм хум идэж, жаалхан амаръя. Шөнө дөл цааш хөдөлж, үүрээр Шидэт талбай орно гэв.

	Тэгээд гурвуулаа дэнд орж, нэг ширээ эзлэв. Гэвч хэн нь ч хоол идэх дургүй ажээ.

	Ходоод нь муудаад үйлээ барж яваа хөөрхий муур, улаан лоолийн сүмстэй улаан сахалт загас гучин тавхныг пармеза бяслагтай дөрвөн таваг гэдэс дотор идэж чадах төдий байжээ. Гэвч гэдэс дотор амт шимтгүй болсон мэт санагдсан тул гурван таваг тос үйрүүлсэн бяслаг, захижээ. 

	Үнэг, мөн жаал жуул юм идчихмээр байжээ. Гэвч эмч, цагаан хоол идэхийг чандлан захисан тул сайн шарсан зөөлхөн махтай туулай, хоолонд жаахан амт оруулахын тулд шахмал хос гүнжийн залуу хос азарган тахиагаар өл залгах хэрэгтэй болж дээ. Мөн хоолонд дуртай болгох зууш гэж ятуу, сойр, чандага, мэлхий, гүрвэл, усан үзмээр хийсэн рагу захижээ. Өөр юу ч идэхийг хүссэнгүй. Үнэг, хоол харахаас бөөлжис хутгах юм гэж байжээ.

	Пиноккио хамгийн бага юм иджээ. Хагас самар, зүсэм талх захисан боловч ам хүрсэнгүй. Мань хөөрхий жаал, Шидэт талбайн тухай санаашралд дарагдан, алтан зоосоор цадчихсан мэт байжээ.

	Бүгд хооллож гүйцмэгц үнэг, дэнгийн эзэнд хандаж, 

	— Бидэнд хоёр сайн өрөө, нэгийг нь эрхэм Пиноккиод, нөгөөг нь найз бид хоёрт өгнө үү?

	— Аянд гарахын өмнө жаахан дуг гээд авахыг хүснэ. Бид шөнө дөл цааш хөдөлнө. Иймд чи марталгүй сэрээдэг юм шүү гэвэл дэнгийн эзэн, 

	— За мэдлээ эрхмүүдээ, гээд үнэг муур луу нүдээрээ зальтайхан ирмэх нь “бид хэн хэнээ юун эс андах вэ?” гэсэн утгатай ажээ.

	Пиноккио, орондоо орж амжилгүй, дороо нам унтаад зүүдэлжээ. Тэр, таримал модтой талбайн дунд зогсож байх бүлгээ. Мод бүхэнд багсайж сагсайсан алтан цехинүүдийн хонгорцог салхины аясаар мөргөлдөн “хан-хун, хан-хун” ?дуугарах нь “биднийг таслагтун, таслагтун” гэх мэт ажээ. Тэрхүү сайхан зоосноос атга дүүрэн авахаар түүнийг гараа сарвайтал, хаалга гурвантаа хүчтэй цохих сонстож, цочмог сэрээв.

	Шөнө дөл болсныг хэлэх гэж дэнгийн эзэн цохисон нь тэр ээ„

	Модон хүн, 

	— Нөхөд минь бэлэн болсон уу? гэж асуухад, 

	— Асуух юу байх вэ? Яваад хоёр цаг болж байна гэсэнд

	— Юунд тэгтлээ яарав? 

	— Том зулзагаа хөлөө хөлдөөд үхэх гэж байна гэж муур сонсжээ. 

	— Хоолныхоо үнэ төлсөн үү? 

	— Та юу ярина вэ? Тэд, өндөр язгуур! таны өмнөөс тэгж ёс алдахгүй, сургаал сайтай ихэс дэг.

	— Ай халаг. Тэгж ёс алдахад нь би өчүүхэн ч гомдохгүй сэн гээд Пиноккио толгойгоо маажаад, 

	— Миний сайн нөхөд намайг хаана хүлээнэ гэсэн бэ?

	— Маргаашийн ургах улаан нарнаар Шидэт талбайд хүлээнэ гэсэн гэв.

	Пиноккио, өөрийн болоод нөхдийн идсэн, хоолны үнэнд нэг цехин төлөөд, дэнгээс гарав.

	Эргэн тойрон хав харанхуй, хүн өөрийнхөө гарыг ч үзэхээргүй нүхэн харанхуй учир, Пиноккио замаа таавраар л олж явжээ. Эргэн тойрон нам гүм. Харин том том шувуу сүлжмэл хашаанаас сүлжмэл хашаанд зам хөндлөн нисэж жигүүрээрээ Пиноккиогийн хамрын үзүүрийг шүргэнэ. Тэр хирдхийн ухарч “хэн бэ” гэж хашхирахад, хүрээлэн бүсэлсэн толгодын цуурай “хэн бэ, хэн бэ, хэн бэ...” гэж давтана.

	Удалгүй тэр, хожуул дээр тунгалаг шаазан дэнлүүний өчүүхэн Гол мэт гунигтай сүүмэлзэн гэрэлтэж буй бяцхан шавжийг үзжээ. 

	— Хэн бэ чи? гэж Пиноккиогийн асуухад, тэр өчүүхэн амьтан нөгөө ертөнцөөс сонстож буй мэт аяархан дуугаар, 

	— Ярьдаг Хүрэлзгэнийн сүүдэр байнам гэв.

	— Чи надаар яах нь вэ?

	Би чамд, зөвлөгөө өгөх гэсэн юм. Чи харьж хаашаа алга болсныг чинь мэдэхгүй, өдөржин шөнөжин шаналан хайлж байгаа эцэгтээ, үлдсэн дөрвөн цехинээ аваачиж өг.

	— Тэр дөрвөн цехин хоёр мянга болж үржих тул маргааш миний аав баян тарган хүн болно.

	— Хүү минь, хурууны үзүүр хөдөлгөх төдийхнөөр баяжуулахыг амлагч хүмүүст бүү итгэ. Тийм хүмүүс солиотой буюу эсвэл дээрэмчид байдаг нь ёс. Чи, миний үгэнд ороод харь!

	— Би цаашаа явахыг хүснэ.

	— Өнөө, орой болжээ!...

	— Би цаашаа явна!

	— Шөнө харанхуй...

	Би ямар ч гэсэн цаашаа явна!

	— Зам аюултай...

	— Би цаашаа явна!

	— Санаснаараа зүтгэдэг хүүхэд, эрт орой хэзээ нэг өдөр амаа барина гэдгийг санаж яваарай!

	— Бас л нөгөөдхийг чалчлаа. Хүрэлзгэнэ чи тавтай нойрсоорой. 

	— Пиноккио чи тавтай нойрсоорой. Тэнгэр бурхан чамайг зовлон зүдүүр, дээрэмчдээс хамгаалах болтугай!

	Сүүлчийн энэ үгээ хэлмэгц, Ярьдаг Хүрэлзгэнийн гэрэл, үлээлгэсэн лаа мэт гэнэт унтарч зам урьдынхаас улам харанхуй болчихжээ.

	 

	
XIV. ПИНОККИО, ЯРЬДАГ ХҮРЭЛЗГЭНИЙН САЙХАН ЗӨВЛӨГӨӨГ АВААГҮЙГЭЭС ДЭЭРЭМЧДИЙН ГАРТ ӨРГӨНӨ

	Энэ хорвоод амьдрах гэдэг хөөрхий хүүхэд бидэнд хэцүү юм даа. Хүн бүгд л хараах юм, сануулах юм, зөвлөгөө өгөх юм. Дураар нь тавьчихвал, цөм чиний сайн нөхөр, багш болохыг хүснэ. Тэр Ярьдаг Хүрэлзгэнүүдийг бод л доо. Би Ярьдаг Хүрэлзгэнийн үгэнд ороогүй тул түмэн зовлон амсах ёстой байна. Бас дээрэмчидтэй учирч мэдэх байна. Дээрэмчид гэдэг бол шөнө гудамд гарах гээд байдаг хүүхдүүдээ айлгах гэж эцгүүдийн зохиосон дэмий зүйл. За яамай, тэгээд би, энэ замд дээрэмчидтэй учирч гэхэд айх юм уу? Үхсэн ч үгүй чи минь! Зам дээр нь зогсоод “Дээрэмчин эрхмүүд ээ, та нар надаас юу авах гээ вэ? Ахтайгаа оролдвол толгойгүй гэж мэдээрэй! Иймээс эртхэн шиг замаа харвал тань дээр биз” гэнэ. Ийм ширүүн үгс сонссон хөөрхий дээрэмчид, сүнс нь зайлан арилна. “Хэрэв тэд сайн дураараа зайлахыг хүсэхгүй, иймээ тийм ээ гэвэл нусыг нь суга тавьж, уг асуудлыг дуусгана хэмээн Пиноккио бодож явав.

	Түүний тийнхүү бодлоо бодож гүйцээгүй явтал, ард нь навч шар шур хийх сонстов.

	Эргэж харвал хойноос нь нүүрсний шуудайгаар биеэ ороосон хоёр аймшигтай амьтан харанхуйд хий сүг мэт чив чимээгүй өлмий дээрээ гэтэж явлаа.

	“Энэ дээрэмчид мөн дөө!” гэж тэр бодоод, дөрвөн цехинээ хаанаа хийхээ мэдэхгүй амандаа хийж хэлээрээ дарав.

	Тэгээд зугтах санаатай нэг алхаад баригдав. Хоёр аймшигтай зэвүүн хоолой, 

	— Мөнгөндөө хайртай юу, аминдаа хайртай юу гэхийг сонсов

	Пиноккио, амандаа алтан зооснуудаа хийсэн тул хариу юу ч хэлж чадсангүй. Тэр, гуяндаа гурван улаан мөнгөгүй хоосон ядуу модон хүн гэдгээ, шуудайн цоорхойгоор нүд нь гялалзаж байгаа багтай хоёрт итгүүлэхийг хичээн элдэв дохио өгч, нүүр амаа мушийлгав.

	Хоёр дээрэмчин, 

	— За боль, боль! Олон таван үггүй мөнгөө хувин руу хий! гэж сүртэй хашхирлаа.

	Модон хүн, толгой гараараа дохиж, мөнгө байхгүй гэвэл өндөр дээрэмчин, 

	— Мөнгөө хувин руу хийхгүй бол амиа алдана гэж мэдээрэй! гэхэд нөгөө нь, ... амиа алдана гэж мэдээрэй! гэв.

	— Чамайг алмагц бас эцгийг чинь гэдсийг гаргана.

	— Үгүй үгүй та минь хөөрхий аавыг минь битгий алаач гэж Пиноккио дуу алдахад аманд нь зоос хангинав.

	— Ай муу, хог! Чи мөнгөө амандаа нуугаа юу, одоохон нулимна уу үгүй юу?

	Пиноккио, ер дуугарсангүй.

	— Чи дүлий болж баашлав уу? Чамайг хуухай, нулимуулахаа л нулимуулна!

	Нэг нь хамраас нь, нөгөө нь эрүүнээс нь шүүрч, амыг нь ангайлгах гэж хоёр тийш нь хар хүчээрээ татав. Хэчнээн татавч нэмэр болсонгүй. Модон хүний ам үдээстэй, оёотой юм шиг байжээ.

	Бага дээрэмчин, том хутга суга татан гаргаж Пиноккиогийн шүдний завсарт цүүц мэт хийхийг оролдов. Тэгтэл Пиноккио гарыг нь цахилгаан шиг хурдан зууж тас хазаад нулимжээ.

	Цаашилбал, хүний гар биш, муурын савар газар унахыг үзээд гайхсан гэдэг нь жигтэйхэн.

	Пиноккио, анхныхаа тэрхүү ялалтад урамшин цохилцож маажилцсаар дээрэмчдийн гараас мултарч, хашааны дээгүүр үсрэн гараад, тал дундуур гүйлээ. Дээрэмчид, түүнийг нохой туулай хөөх мэт гэзэг даран нэхэв.

	Пиноккио арван таван мод гүйгээд, туйлдаа хүртэл тамирдаж амь гарах найдвар алдаад байтлаа өндөр нарс үзэж, дээш авиран, оройн мөчир дээр гарч суулаа. Дээрэмчин, мод өөд мөн авиравч, дунд нь хүрээд барьц алдан, газар харуулдаж унахдаа хөл гараа гэмтээжээ.

	Гэвч тэдний зориг мохсонгүй.

	Модон дор гишүү мөчир овоо мэт цуглуулж түймэрдэн шатаахад нарсанд гал асаж дорхноо салхинд үлээлгэсэн бамбар мэт дүрэлзжээ. Пиноккио, гал хэрхэн дээшээ ахиж буйг үзээд, гургуул шиг хуйхлагдаж үхэхийг үл хүсэн, модны оройгоос гайхамшигтай сайхан үсэрч буугаад тариалан, усан үзмийн талбай дундуур ахиад зугтав. Дээрэмчид мөн гэзэг даран нэхлээ.

	Тэгтэл ч үүр хаяарав. Дээрэмчид, түүнийг нэхсээр ажээ. Модон хүний амыг хар хүрэн өнгөтэй булингартай бохир усаар дүүрэн гүнзгий өргөн гуу гэнэт хаав. Яана даа? Пиноккио, 

	— Нэг, хоёр, гурав аа гэж хашхираад, эрчээрээ үсрэн цаад эрэгт нь буулаа.

	Дээрэмчид хойноос нь үсрэвч, цааз эрэгд нь хүрэлгүй усанд унав.

	Пиноккио ардаа юм унах, ус цалгилах чимээг сонсоод, 

	— Дээрэмч эрхмүүдэд, амжилт хүсье! гэж наргиатай хашхирчээ.

	— Тэр хоёрыг живсэн болов уу гэж бодоод эргэж харвал урьдын адил шуудайгаар биеэ ороосон нөгөө хоёр бас л хэвээр нэхэж яваа үзэгдэв. Хоёулаа усан хулгана болжээ. 

	 

	
XV. ДЭЭРЭМЧИД, ПИНОККИОГ НЭХЭН ХӨӨЖ БАРИАД САГЛАГАР ЦАРСНЫ МӨЧИРТ ДҮҮЖИЛНЭ

	Модон хүн, сэтгэлээр бүр унажээ. Тэр хөсөр унаж ялагдсанаа хүлээхийг завдтал, хар ногоон моддын завсраар, алсад цасан цагаан байшин цайран үзэгдэв.

	Хэрэв тэр байшин хүртэл гүйж чадвал, би амь гарна гэж Пиноккио бодов.

	Тэгээд ганц ч минут хий гарздалгүй цааш гүйлээ. Дээрэмчид мөн гэзэг даран нэхэв.

	Хоёр цаг амь тэмцэн гүйсний эцэст, байшингийн хаалганд дөнгөж амьтай хүрч очоод тоншлоо.

	Хариу алга. 

	Мөрдөн хөөгсдийн аахилахыг сонсмогц, улам чанга тоншив. Хэн ч хариу дуугарсангүй.

	Тэр, тоншоод нэмэргүйг ойлгож, аргаа барахдаа хөл толгойгоороо хаалгыг нүдэв. Тэгтэл цонхоор сайхан охин үзэгдэв. Үс нь номин хөх ажээ. 

	Пиноккио, 

	— Ай номин хөх үст сайхан охин минь, хаалгаа онгойлгож хайрла! Дээрэмчинд хөөгдсөн хөөрхий жаалыг энэр... гэж гуйн, үгээ хэлж гүйцээгүй байтал, дээрэмчид шилэн дээрээс нь шүүрэн барьж, нөгөө хоёр зэвүүн хоолой, 

	— Одоо чи бидний гараас гарахгүй! гэж занав, 

	Пиноккио энэрэл гуйсан харцаа цонх руу хандуулавч, цэнхэр үст охин ер байгаагүй мэт алга болжээ.

	Үхэл ирснийг мэдмэгц, модон хүний модон бие цогцос, үе мөч нь тачигнатал дагжин чичирч, хэлэн дороо нуусан дөрвөн цехин нь хангинажээ. 

	Дээрэмчид, 

	— За хөө, одоо чи амаа ангайх уу, үгүй юу? Уухай чи дуугарахгүй байна уу!... Чамайг хуухай, одоо ангайлгахаа л нэг ангайлгана даа гэж хашхираад, хялгас хяргагч хурц хоёр том хутга сугалан далайхаараа далайж хажуу хавирга руу нь дүрэв.

	Хаш хатуу модоор хийгдсэн нь Пиноккиогийн аз болжээ. Хутга түмэн хэсэг бутарч, дээрэмчдийн гарт зөвхөн иш нь үлдэхэд тэд өөд өөдөөсөө мэлрэн бүлтийлджээ.

	— Одоо би ойлголоо. Үүнийг дүүжлэх хэрэгтэй юм байна. За ингээд бид түүнийг дүүжилье гэв.

	Нөгөө нь, 

	— Бид үүнийг дүүжилнэ гэв.

	Дээрэмчид, түүнийг ойд чирч аваачаад, гарыг нь ард нь хүлж хүзүүг нь бугуйлдаад, нутаг усандаа “Саглагар Царс” гэж цуутай өндөр модны мөчирт олсныхоо үзүүрийг уяжээ, 

	Тэгээд тэд, өвсөн дээр сууж, модон хүний тийчлэхээ зогсохыг хүлээв. Түүнээс хойш гурван цаг өнгөрөхөд, Пиноккиогийн нүд нээлттэй, ам жимийгээтэй, урьдынхаасаа илүү тийчилсээр байжээ.

	Дээрэмчид хүлээж ядаад босож, 

	— За, маргааш болтол баяртай. Маргааш бидний эгж ирэхэд, хөв хөөрхөн хүүр болоод, амаа цууртал ангайчихсан байж үзээрэй гэж дооглоод одов. 

	Удалгүй умардын хар салхи дэгдэж, хүй хүй үлээхэд, дүүжлэгдсэн зовлонт модон хүн, баяраар дүнгэнэж байгаа сүмийн хонхтой адил савлан дүүжигнэж, сэгсрээ донсолгоонд гэдэс дотор нь зангирах шиг болж, хүзүүний нь бугуйл улам улам чангаран, амьсгал нь боогдсоор байлаа.

	Нүд нь эрээлжлэн харанхуйлж, амь насаа хутганы ир дээр ирснийг мэдэвч, сайн сэтгэлт хүн учирч аврах юу магад хэмээн горилсоор билээ. Гэвч горь тасарч, улаан голоо тасрах болоход эцгээ дурсан санаж, 

	— Ай, аав минь!... Та энд байсан бол...гэлээ. 

	Өөр юу ч хэлсэнгүй. Нүд нь аньж, ам нь ангайгаад хөл нь унжин хөдөлгөөнгүй боллоо.

	 

	
XVI. ЦЭНХЭР ҮСТ ГУА ОХИН, МОДОН ХҮНИЙГ МОДНООС АВАХЫГ ТУШААЖ, ТҮҮНИЙГ ОРОН ДЭЭР ХЭВТҮҮЛЭЭД, ҮХСЭН АМЬДЫГ НЬ МЭДЭХЭЭР ГУРВАН ЭМЧИЙГ ДУУДНА

	 

	Том нарсны мөчирт дээрэмчдэд дүүжлэгдсэн хөөрхий Пиноккиогийн амь нас дээсэн дөрөөтэй байхад Цэнхэр үст гоо охин цонхны дэргэд ахиад нэг иржээ. Умардын салхины аясаар савлаж байгаа золгүй модон хүнийг үзмэгц өр нь өвдөж алгаа гурвантаа ташив. 

	Тэр дохиогоор жигүүрийн дуу гарч үлэг Шонхор, цонхны ирмэг дээр харвасан сум шиг буулаа.

	Шонхор түүнийг хүндэтгэсний тэмдэг болгон хошуугаа тонгойлгоод, 

	Лусын гоо охин та, юу тушаах вэ? гэв.

	(Цэнхэр үст охин гэдэг маань ойн цоорхойд мянга гаруй жил амьдарсан сайхан сэтгэлт лусын охин гэдгийг хэлэх хэрэгтэй)

	— Чи саглагар царсны мөчирт дүүжлээстэй модон хүнийг харж байна уу?

	— Харж байна.

	— За тэгвэл, тийшээ хурдан нисэж хүрээд, хүчит хошуугаараа түүнийг бугуйлаас мултлан, царсны ёроолын өвсөн дээр болгоомжтой тавь.

	Шонхор нисэв. Тэр хоёр минутын дараа нисэж ирээд, 

	— Зарлигийг тань ёсчлон гүйцэтгэлээ гэв.

	— Тэгээд түүний үхсэн амьдыг мэдэв үү?

	— Үхсэн юм шиг байна. Гэвч тэр бүрмөсөн үхсэн байж таарахгүй. Учир нь хоолойг нь боосон бугуйлыг мултлах үед ёолоод

	“Дотор онгойх шиг боллоо” гэж аяархан бувтнаж билээ.

	Лусын охин алгаа хоёр дахин ташихад гайхамшигт сайхан нохой гарч ирлээ. Тэр хүн шиг хоёр хөлөөрөө явдаг ажээ. Цаашилбал, хөтчийн ёслолын хувцас, дал мөрөө дарсан хиймэл цагаан мушгиа туг үстэй бөгөөд алт хатгамал бяцхан гурвалжин малгай өмсжээ. Хоёр том халаастай (хатагтайнхаа цав гүнцэг барихад олдсон ясыг тэдгээрт нууна), бадмаараг товчтой хүрэн хар сюртук ягаан хилэн охор өмд, торгон оймс, задгай шаахай өмсөж, ардаа бүрээний гэртэй төстэй цэнхэр дугтуй бэхэлжээ. (Бороо ороход сүүлээ түүнд хийж далдална.)

	Лусын охин, 

	— Медоро, чи анхааралтай сонс! Миний хамгийн сайн сүйхийг яаралтай хөллөхийг тушаа! Тэгээд ой руу яв! Чи саглагар царсны доорх өвсөн дээрээс, дөнгөж голтой байгаа золгүй модон хүний олно. Түүнийг аяархан өргөж, дэрэн дээр тавиад нааш нь авч ир. Ойлгов уу? гэв.

	Хав, ойлгосны тэмдэг болгон ардаа бэхэлсэн цэнхэр торгон дугтуйг дөрөв дахин шарваад, цахилгаан гялбаа шиг алга боллоо.

	Удалгүй адууны саравчнаас, алтан бялзуухайн өдөн бүрээстэй бяцхан хөх сүйх гарлаа. Дотор нь бүлсэн цөцгий, чанасан жимстэй лааз, цөцгийтэй хуйлмал бин өржээ. Бяцхан сүйхэнд зуун цагаан хулгана хөллөжээ. Хав, суудал дээр хашир хөтөч шиг сууж, ташуураараа баруун, зүүн тийш нь тас няс шавхуурдана. 

	Арван таван минут бололгүй сүйх тэрэг эгж, давшуурга дээрээ хүлээж байсан Лусын охин зовлонг модон хүнийг тэврэн танан туургатай өрөөндөө оруулж, ойр тойрныхоо хамгийн нэртэй нэртэй эмчийг залахыг тушаав.

	Хэрээ, Бэг баатар, Ярьдаг Хүрэлзгэнэ зэрэг эмч, тэр даруй цуваад цуваад орж ирлээ. 

	Лусын охин, Пиноккиогийн орны дэргэд ирсэн гурван эмчид хандаж, 

	— Эрхэм та нарын санал онолыг мэдэхийг хүснэ. Энэ заяагүй Модон хүний амьд эсэхийн талаар саналыг тань сонсохыг хүснэ гэв.

	Хон хэрээ түүнд хариу хэлэх гэж хамгийн түрүүн урагшаа гарав. Тэр, Пиноккиогийн судас, хамрыг барьж үзээд, мөн хөлийн нь чигчийг барьж маш нарийн чимхэлж үзээд, ихэмсэг байдлаар ийн өгүүлэв.

	— Миний бодоход модон хүн үхжээ. Гэвч энэ модон хүн золгүй нөхцөлийн бүрдлээр гүйцэд үхээгүй байгаа бол улаан амин гол нь тасраагүй байгаагийн эргэлзээгүй шинж тэмдэг тэр болно гэсэнд Бэгбаатар, 

	— Бишрэгч анд, ах хэрээний саналыг зөвшөөрч чадахгүй байгаадаа гүнээ харамсана. Миний бодоход модон хүн, амьд бололтой, Гэвч энэ Модон хүн золгүй нөхцөл бүрдлээр амь алдсан байгаа бол ерөнхийдөө үхсэн гэдгийн эргэлзээгүй шинж тэмдэг тэр болно гэв.

	Лусын охин, 

	— Та юм хэлэхгүй юу? гэж Ярьдаг Хүрэлзгэнэд хандсанд, , 

	— Юу хэлэхээ мэдэхгүй бол дуугүй байвал барав гэж ухаантай эмч боддог доо. Энэ модон хүний мэднэ. Миний эртний танил байгаа юм гэв.

	Тэгтэл хэрчим мод шиг огт хөдөлгөөнгүй хэвтсэн Пиноккио, гэнэт тийчлэн таталдаж, ор нь тэр аяараа хөдөлж эхлэв.

	Ярьдаг Хүрэлзгэнэ, 

	— Энэ модон хүн бол дүүрсэн золиг... гэлээ.

	Пиноккио нүдээ нээснээ даруй анив.

	... Луйварчин, хойрго, залхуу, тэнүүлч лагай... гэхэд нь Пиноккио, хөнжлөө толгой дээгүүрээ татав. 

	... Энэ модон хүн бол хувьгүй, хөөрхий эцгээ амьдаар алж байгаа бөгөөд хүний үг хэл авахгүй амьтан! 

	Биеэ барьж ядан гиншин уйлах сонстов. Тэнд байсан хүмүүс хөнжлийг сөхөж Пиноккио уйлж орилж байхыг үзээд, гайхсан гэдэг нь жигтэйхэн.

	Хон хэрээ, 

	— Үхсэн хүн уйлж байна гэдэг эдгэрэх замдаа орсны шинж мөн хэмээн баяр ёслолын байдалтай хэлтэл, Бэгбаатар.

	— Бишрэгч анд ахтайгаа санал нийлэхгүй байгаадаа гүнээ харамсана. Үхсэн хүн уйлж байна гэдэг миний бодоход, үхэхийг хүсэхгүй байгаагийн шинж мөн гэв.

	 

	
XVII. ПИНОККИО, ЧИХЭР ДУРТАЙ ИДЭВ, ТУУЛГА УУХЫГ ҮЛ ХҮСНЭ. ГЭВЧ ХОЖИМ ЭМЧИД ӨӨРИЙГӨӨ АВААЧИХ ГЭЖ ИРСНИЙГ ҮЗЭЭД, ТУУЛГА ЗАЛГИНА. ТЭР ХУДАЛ ХЭЛСНИЙ ШИЙТГЭЛД ХАМАР НЬ УРТАСНА

	Эмч нарыг одмогц, Лусын охин Пиноккиод ойртож духыг нь барьж үзээд халуун ихтэй байгааг нь мэдэв.

	Тэр, аяга усанд цагаан нунтаг хийж, Пиноккиод сарвайн, 

	— Үүнийг уучих, хэд хоноход чи зүв зүгээр болно гэж уриалагхан хэллээ.

	Пиноккио, аяга руу хараад ярвайж, 

	— Амттай юу, гашуун уу? гэж гонгинов.

	— Гашуун, гашуун. Гэвч өвчинд чинь тустай.

	— Гашуун бол би уухгүй.

	— Хүн чамайг уу? гэж байна шүү дээ.

	— Үгүй, би гашуун юм ууж чадахгүй.

	— Уу. Уувал чинь нэг ёотон өгнө. Түүнийг хүлхвэл аманд чинь гашуу оргихгүй болно.

	Тэгээд тэр чихэр хаана байна вэ?

	— Энэ байна гээд, Лусын охин чихрийн алтан савнаас нэг ёотон гаргав.

	— Эхлээд над ёотонгоо өг, дараа нь би эмээ ууя, 

	— Чи эмээ ууна гэж над амлах уу?

	— За, амлая.

	Лусын охин түүнд ёотонг өгөв. Пиноккио дор нь бут хазаж залгиад уруулаа долоож, 

	— Ямар амттай юм бэ? Чихэр эм байдаг болоосой!...

	Тэгвэл би өдөр бүр туулга уух сан гэв.

	— Одоо чи хэлсэндээ хүрч, идсэндээ сав болж өвчнөө эдгээх энэ эмээс жаахан балга.

	Пиноккио, түүнийг дуртай дургүй авч, хамрынхаа үзүүрийг түүн дотор хийв. Дараа нь амныхаа дэргэд хэсэг зуур бариад, ахин хамраа хийж үзээд, 

	— Энэ чинь над хэтэрхий гашуун юм байна. Би, ууж чадахгүй нь гэвэл, 

	— Чи амсаж ч үзээгүй байж юу яриад байна вэ?

	— Би төсөөлөн бодож чадна. Бас үнэрлэлээ. Нэг чихэр идчихээд... уумаар санагдана.

	Лусын охин, сайн эхийн тэвчээр гаргаж, аманд нь дахиад нэг ёотон хийв. Тэгээд аягатайгаа өглөө.

	Модон хүн, 

	— Би ууж чадахгүй нь гэж ам хамраа мурийлгав.

	— Яагаад?

	— Хөлд минь дэр саад болоод байна.

	Лусын охин дэрий нь авлаа.

	— Энэ ч тус болохгүй нь. Би бас л ууж чадахгүй.

	— Бас юу чамд саад болоод байна вэ?

	— Хагас онгойгоод байгаа хаалга.

	Лусын охин, хаалга хааж түгжив.

	Пиноккио, 

	Үгүй, үгүй гэж хашхичин 

	— Би гашуун эм уухыг хүсэхгүй. Үгүй, үгүй, үгүй гэж орилов

	— Хүү минь, чи хожим амаа барьж болно шүү.

	— Үгүй, над яасан ч хамаагүй.

	— Чи хүнд өвчтэй байна шүү дээ.

	— Үгүй, ямар ч байсан хамаагүй!

	— Ийм томуутай хүн хоёрхон цаг ч амьдрахгүй шүү. 

	— Үгүй, над яасан ч хамаагүй! 

	— Чи үхлээс айхгүй байна уу?

	— Айна гэдэг ч дэмий... Ийм аймшигтай гашуун эм залгихын оронд үхвэл ч дээр! 

	Тэгтэл хаалга цэлийтэл нээгдэж бэх шиг хар, дөрвөн чандага орж ирлээ. Тэд, бяцхан авс мөрөндөө үүрчээ.

	Пиноккио, 

	— Та нар намайг яах гэж явна вэ? гэж хашхираад, айсандаа орон дээрээ үсрэн босжээ, 

	Хамгийн том чандага, 

	— Чамайг аваачих гэж ирлээ гэвэл

	— Намайг уу даа? Би үхээгүй амьд байна.

	— Амьтай л байна. Гэвч, томууг анагаах эм уухыг хүсэхгүй байгаа юм чинь хэдхэн минутын дараа үхнэ.

	Модон хүн, 

	— Ай Лусын охин минь, хайрт Лусын охин минь гэж дуу алдан, 

	— Аягатайгаа бушуу нааш нь өгөөч! Би үхэхийг хүсэхгүй! Хурдан өгч үзээч! Үгүй, би үхэхгүй гээд, аягатай туулгыг хоёр гараараа шүүрэн авч, нэг амьсгаагаар хөнтрөв.

	Чандаганууд, 

	— За яая гэх вэ, энэ удаа бид дэмий сэлгүүцлээ гээд, бяцхан авсаа дахиад мөрөн дээр тавьж, ууртай гэмрэлдсээр одов.

	Пиноккио эрүүл цовоо болж, хэдэн минутын дараа орон дээрээсээ үсрэн буулаа. Модон хүнд өвчин тусах нь тун цөөн, эдгэрэх нь тун амархан болохыг үзээ биз, та минь.

	Лусын охин түүнийг өрөөн дотуур азарган тахиа шиг гүйж харайж байхыг үзээд, 

	— Эм чамд тус болоо шив? гэвэл, 

	— Болохоор барах уу? Амь насны минь аварлаа.

	— Чи тэгээд юунд тийм удаан гуйлгав.

	— Хүүхдүүд бид, дандаа тэгж л байдаг улс даа. Өвчнөөс илүү эмээс айдаг.

	— Ичээч дээ ичээч! Сайн эмийг цагт нь уувал, өвчин байтугай үхлээс аварна гэдгийг хүүхдүүд мэдэх ёстой.

	— Мөн хөө! Дахиад яасан ч би тэгж удаан гөжихгүй. Мөрөн дээрээ авс тавьсан дөрвөн хар чандагыг насан туршаа санана.

	... Тэгээд аягатай эм шүүрэн авч нэг, хоёр гээд л зүйл дуусгачихна!

	— За тэгвэл чи наашаа ойртоод хэрхэн дээрэмчдийн гарт орсноо ярь.

	— Хүүхэлдэйн театрын эзэн Манжафоко, над хэдэн алтан зоос өгч “Үүнийг эцэгтээ аваачиж өг” гэсэн билээ. Тэгтэл би, эрхэм хүндэт хоёр ноён Үнэг, Муур хоёртой гудамд учирч, тэд “Энэ таван алтан зоосоо хоёр мянга болгохыг хүсэх үү? Хүсэх бол бидэнтэй хамт яв. Бид чамайг Шидэт талбай хүргэнэ” гэсэнд “За явъя” гэхэд минь, бас “Улаан Хавчийн дэнд буудаллаад, шөнө дөл болгоод цааш явъя” гэсэн билээ. Миний сэрэхэд, тэд явчихсан байхгүй байлаа. Иймд би ганцаараа цааш явав. Шөнө үгээр дүрслэн хэлэхийн аргагүй, нүхэн харанхуй байлаа. Иймээс би нүүрсний шуудай углагдсан хоёр дээрэмчинтэй замд учирч, тэднийг (мөнгөө өг) гэхэд “Над мөнгө байхгүй” гэлээ, Учир нь би мөнгөө амандаа хийчихсэн билээ. Тэгээд нэг дээрэмчин, гараа аманд минь хийх гэж оролдоход, гэнэт гарыг нь тас хазаад нулимахад, хүний гар биш муурын савар нулимагдсан шүү. Дээрэмчид намайг гэзэг даран нэхэж барьж аваад “Маргааш эгж ирэхэд маань чи үхээд, амаа ангайчихсан байна. Тэгээд хэлэн дороо нуусан дөрвөн зоосыг чинь бид авна” гээд явсан билээ.

	— Чиний тэр алтан зооснууд чинь яасан бэ? гэхэд Пиноккио

	— Би гээчихсэн гэлээ.

	Зооснууд халаасанд нь байгаа тул тэр худал үг болжээ.

	Тийнхүү худал хэлж гүйцэд амжаагүй байтал: уртаас урт хамар нь бас л хоёр хуруу уртасжээ.

	— Чи мөнгөө хаана гээв?

	— Ойд л гээж дээ.

	— Ингэж хоёр дахиад худал хэлсэнд, хамар нь дахиад жаахан уртсав.

	Лусын охин

	— Хэрвээ чи ойд гээсэн бол, бид эрж олно. Манай ойд гээгдсэн бүхэн зайлшгүй олдох номтой гэвэл Пиноккио, 

	— Одоо би саналаа. Би мөнгөө гээгээгүй, таны эмийг тогтоохдоо санамсаргүй залгичихсан юм гэж эг маг хийлээ.

	Ингэж гурав дахин худал хэлмэгц, хөөрхий Пиноккиогийн хамар толгойгоо эргүүлэхийн аргагүй урт болжээ. Толгойгоо нэг тийш нь эргүүлэх гэвэл хамраараа ор буюу цонх тулаад, нөгөө тийш нь эргүүлэх гэвэл туурга буюу хаалга руу хатгаж байж толгойгоо дээш нь жаахан өндийлгөх болов.

	Ингэж байж Лусын охины нүдийг сох хатгачих дөхжээ.

	Харин Лусын охин, түүнийг ширтэн инээсээр байжээ. Хамрынхаа хэмжээ дамжаагүй урт болсонд айж гайхаж, сэтгэл гутарсан Модон хүн, 

	Та юунд инээгээд байна вэ? Гэвэл, 

	— Чиний худал хэлсэнд инээж байна.

	— Худал хэлснийг минь та яаж мэдэв?

	— Хонгор хүү минь, худлыг мэдэхэд амархан, үнэнийг хэлэхэд, нэг нь богинохон хөлтэй, нөгөө нь урт хамартай хоёрхон худал байдаг юм даа. Чинийх урт хамартай худал ажээ гэв.

	Пиноккио ичээд нүүрээ хийх газар олохгүй, гүйж гарахыг завдав. Гэвч чадсангүй. Хамар нь хаалгаар багтаж гарахгүй тийм урт болчихжээ.

	 

	
XVIII. ПИНОККИО, ҮНЭГ, МУУРТАЙ ДАХИАД УЧИРЧ. ДӨРВӨН ЗООСОО ШИДЭТ ТАЛБАЙД ТАРИХААР ТЭДЭНТЭЙ ОДНО

	Лусын охин, Пиноккиогийн уйлж хайлахыг хагас цаг илүү анхаараагүй гэдэгт итгэж болно, та минь. Тэр, эрэгтэй хүүхдэд байж болох хамаг гэмээс хамгийн гутамшигтай нь болох, гутамшигт худал хэлэлтээс залхаах тийм аятай сургамж жаал хүүд хүртээхийг хүссэн билээ. Гэвч Лусын охин, Пиноккиог цөхрөнгөө бараад нүд нь орой дээрээ гарчихсан, тэсэж ядан байхыг үзээд өрөвджээ. Бүсгүйн алга таших дохиогоор мянган шувуу өрөөнд нь нисэн орж ирлээ. Цөм тоншуул ажээ.

	Тоншуулууд жаал хүүгийн хамар дээр суугаад яаралгүй хичээн тоншиход хэдэн минутын дараа Пиноккиогийн хэлбэр галбиргүй том хамар нь урьдынхаа хэвд оржээ.

	Жаалхан Модон хүн, 

	— Хайрт Лусын охин минь, та юутай халамжтай сайн хүн бэ! Би танд хайртай гэж нулимсаа арчихад Лусын охин, 

	— Би чамд хайртай. Хэрэв хүсвэл манайд үлд, чи миний дүүдэй болж, би чиний сайн эгч болно гэсэнд, 

	— Би дуртай байх сан тэгвэл, хөөрхий аав минь яах билээ? 

	— Би тэр талаар бодолцсон. Аавд чинь мэдээ хүргүүлсэн. Шөнө болохоос наана энд ирнэ гэвэл Пиноккио, 

	— Үнэхээр үү дээ? гэж дуу алдаад баярласандаа агаарт тонгорцоглоод, 

	— Хэрэв таныг зөвшөөрвөл, би угтахыг хүснэ. Аавтайгаа хурдан уулзаж, тэврэхийг хүснэ. Би ч дээ, арьс махыг нь барсан даа.

	— Яв даа яв төөрүүзэй, болгоомжтой яваарай. Чи ойгоор явбал, түүнтэй заавал уулзана гэв.

	— Пиноккио, гүйж гараад ой хүрч, цаашаа соёондой шиг харайлаа.

	Саглагар царс хүрээд ямар нэг амьтад ширэнгэ дотор дүнгэр дүнгэр ярилцах шиг болоход дороо зогсов. Тэр, хоёр амьтан зам дээр гарахыг үзэв. Та нар тэднийг хэн гэж бодно. Таа л даа. Нөгөө Улаан Хавчийн дэнд хамт хоол, идсэн замын нь хань Үнэг Муур хоёр ажээ.

	— Эвий, энэ чинь манай Пиноккио байна шүү дээ! гэж үнэг дуу алдаад тэврэн үнсэж, 

	— Чи минь газрын хаанаас энд ирэв? гэвэл, 

	— Эр хүний замын хүзүү урт даа. Хамаг явдлаа та нарт цөмийг нэг ярина. Товчоор хэлэхэд, та нар намайг ганцаарыг зочид буудалд орхисон тэр шөнө, зам дээр дээрэмчидтэй учирлаа, 

	— Дээрэмчид ээ?... Ай хөөрхий! Тэд юуг чинь авах гэх нь тэр вэ?

	— Алтан зооснуудыг минь дээрэмдэх гэлээ, 

	— Ай муу луйварчид! гэж Үнэгний дуу алдахад Муур

	— Муу луйварчид! гэж давтав.

	Модон хүн, 

	— Гэвч би зугтчихсан. Намайг барьж, энэ царсны мөчирт дүүжилтлээ хөөсөн гээд урдах саглагар царсаа заав.

	Үнэг, 

	— Үүнээс эмгэнэлт юм сонсох гэж байх уу даа? Бид ямар гайгаар энэ хэцүү хорвоод төрөв! Бодь сэтгэлт бид баттай хоргодох газар хаанаас олох байна даа? гэлээ?

	— Пиноккио, ийнхүү ярилцах зуур, муурын баруун талын урд хөл доголохыг ажаад, савар нь хумстайгаа байхгүй болсныг мэдэв.

	— Хөл чинь яачихаа вэ? гэж Пиноккиогийн асуухад, Муур нэг юм хэлэх гээд эг маг хийжээ.

	Үнэг, 

	— Миний найз хэтэрхий даруу тул хариу хэлэхгүй байна. Өмнөөс нь би хариулъя. Цагийн өмнө өлбөрч үхэх гэж яваа зөнөг чонотой замд дайралдлаа. Тэр биднээс бадар барилаа.2 Юм мөн нэг гацаатай шүү. Түүнд өгөх загасны яс ч бидэнд байсангүй. Жинхэнэ хөлөг баатрын зүрхийг цээжиндээ лугшуулсан миний андыг чи яасан гэж бодно! Тэр хөөрхий араатан дөл залгуулах гэж урд хөлөө тас хазаад хаяж өгсөн гээд нулимсаа арчив.

	Пиноккиогийн сэтгэл мөн хөдөлжээ. Тэр Муурт дөхөж.

	— Хэрэв бүх Муур чам шиг бол хулгануудад атаархмаар байна гэж чихэнд нь шивгэнэлээ.

	— Чи энд ямар хэргээр яваа вэ? гэж үнэг асуухад, модон хүн, 

	— Аавыгаа хүлээж байна. Тэр хэзээ хэзээгүй хүрч ирэх ёстой гэвэл, 

	— Алтан зооснууд чинь бий юу?

	— Улаан Хавчийн дэнд өгсөн нэг зоосноос бусад нь цөм халаасанд минь бий.

	— Тэр дөрвөн зоос чинь маргааш мянга буюу хоёр мянга болох юм биш үү. Чи өвгөнийхөө үгэнд ороод Шидэт Талбайд тарьчих юм биш үү?

	— Өнөө амжихгүй, дараа нэг явна гэвэл, Үнэг, 

	Дараа болбол оройтно.

	Яагаад?

	— Нэг өдөр язгуурт эрхэм, тэр талбайг худалдаж авсан тул маргаашаас эхлэн хэн ч тэнд мөнгө тарих эрхгүй болсон.

	— Шидэт Талбай эндээс хол уу?

	— Хоёр мод хүрэхгүй зайтай даа. Чи бидэнтэй явах уу? Хагас цаг яваад л хүрнэ. 

	— Дөрвөн зоосоо хурдхан тариад хэдэн минутын дараа чи хоёр мянган зоос ургац аваад өнөө оройдоо халаас дүүрэн мөнгөтэй буцаад ирж болно. За явах уу? гэв.

	Пиноккио, сайхан сэтгэлт Лусын охин өвгөн Жеппеттогийн тухай мөн Ярьдаг Хүрэлзгэнийн сануулсан зүйлүүдийг бодоод хариу өгөхийг төдий л яарсангүй. Гэвч бодлогогүй, тэнэг нинжин сэтгэлгүй хүүхдийн зан гаргаж.

	— За явъя. Би та нартай явна гэж үнэг муур хоёрт толгой дохив.

	Тэгээд тэд аянд гарч хагас өдөр яваад Тэнэгийг барих хэмээх хот хүрлээ. Тэр хотод ормогц, Пиноккио гудамд өлсгөлөн гуринх арьс яс нь гарсан үй олон нохой, хүйтэнд чичирч байгаа хяргагдсан хонь, эрдэнэ шишийн үр гуйж байгаа залаа, сахалгүй азарган тахиа, гүнжийн өнгө өнгийн далавчаа худалдсанаас нисэж чадахаа байсан том том эрвээхэй, сүүлээ алдсандаа ичээд газар доогуур орчиход бэлэн болсон тогос, шувуу гялалзсан алтан өд сөдөө үүрдэнчинд бариулсандаа харамсан гашуудаад ичингүйрэн нүүрээ хийх газар олохгүй нааш цааш аяархан холхиж яваа гургуулуудыг үзжээ.

	— Энэ олон гуйлгачин түүлгэчин, ичимхий ядуусын дэргэдүүр үнэг буюу шаазгай хулгайч, махчин шувуу заларсан дээдсийн сүйх үе үе өнгөрөх ажээ.

	Пиноккио, 

	Шидэт талбай хаана байдаг юм бэ? гэхэд, 

	— Эндээс хэдхэн алхам зайтай байна гэлээ. 

	Тэд хотоос гарч, хотын хэрмийн дэргэдэх зэлүүд газар зогслоо. Бусад талбайгаас ер ялгагдах юмгүй талбай ажээ.

	Үнэг?

	— За бид ирлээ. Одоо чи гараараа газар хонхойлж, алтан зоосоо хийж бул гэв. 

	— Пиноккио заасан ёсоор нь бяцхан нүх ухаж, дөрвөн зоосоо хийгээд атга шороогоор дарлаа.

	Үнэг, 

	— Одоо чи суваг хүрч, хувин ус утгаад тарьсан газраа усал гэлээ, 

	Пиноккио, суваг хүрч, хувингүй тул шаахайгаа тайлж ус утгаад зооснуудаа булсан газраа услав.

	Тэгээд, 

	— Одоо би юу хийх вэ? гэвэл, Үнэг, 

	— Хийх юм байхгүй. Явж болно. Хорин минутын дараа эгж ир. Дүүрэн зоостой мод ургачихсан байна гэв.

	Хөөрхий модон хүн, баярласандаа жигүүр далавчтай юм шиг болж үнэг, муур хоёрт мянга түм дахин талархал илэрхийлээд гайхамшигтай бэлэг авчирч өгнө гэж амлав. Хорт хоёр, 

	— Бидэнд бэлэг сэлт хэрэггүй, хөдөлмөргүй хэрхэн баяжих зам чамд зааж өгсөндөө бид сэтгэл хангалуун, хязгааргүй баяртай байна гэв. 

	Тэгээд тэр хоёр, арвин ургац хүсэж Пиноккиотой хагацах ёс үйлдээд замаа хөөв.

	 

	
XIХ. ПИНОККИО АЛТАН ЗООСНУУДАА АЛДАЖ ШИЙТГЭЛД НЬ ДӨРВӨН САР ШОРОНД СУУНА

	Жаалхан модон хүн, хот буцаж ирээд минут бүрийг хуруу даран тоолж цаг боллоо гэж бодмогц Шидэт талбайн зүг эргэв. “Хэрэв би мянгыг биш хоёр мянгыг олбол яах вэ? Хоёр мянгыг биш таван мянгыг олбол яах вэ? Таван мянгыг биш зуун мянгыг олбол яах вэ? Ай тэгвэл би ямар мундаг хүн болох бол? Сайхан орд харш, мянга түмэн модон морьтой агтын саравч, шар, улаан дарстай зоорь, тавиуртаа чихэрлэсэн жимс, тоорт, амттай боов; гүйлсний бялуу, цөцгийтэй вафлиар дүүргэсэн номын сантай бол гэж бодов. Ийм амтат бодолд дарагдан замын ихэнхийг барав. Нөгөө талбайдаа тулж алтан зоос бөнжгөнүүлсэн мөчиртэй модыг олж харах гэж ийш тийш нүдээ чилтэл харав ч юу ч олж үзсэнгүй. Ахиад зуун алхам дөхөв. Юу ч алга талбай дундуур алхалсаар алтан зоосоо булсан нөгөө нүхнийхээ дэргэд ирлээ. Юу ч алга, Номд бичээстэй байдаг, нөгөө биеэ зөв авч явах тухай ёс журмыг таг мартаад, халааснаасаа гараа гаргаж шилээ маажив. 

	Тэгтэл хөх инээд чих хадаж, эргэн харвал, том тоть шингэн өдөө цэвэрлэж байжээ. 

	Пиноккио, 

	— Чи юунд инээв? гэж ууртай асуувал, 

	— Өдөө цэвэрлэхдээ, далавч дороо гижигдсэн тул инээж байна даа гэв.

	Үүнд модон хүн, хариу хэлэлгүй суваг хүрч, шаахайгаараа ус утгаад, алтан зоосоо булсан нөгөө газраа асгалаа.

	Тэгтэл, урьд урьдынхаас илүү өдөж хатгасан доогтой инээд талбайн нам гүн байдлыг эвдэв. 

	Пиноккио аймшигтай хилэгнэж, 

	— Тоть чиний ичгүүргүй энэ инээд ямар учиртайг одоо нэг мэдэж болох бол уу? гэвэл, 

	— Элдэв юманд итгэж луйварчны мэх гохонд ордог мангуу тэнэгүүдийг дооглон инээнэм гэсэнд, 

	— Чи намайг хэлж байгаа биш биз?

	— Тийм ээ чамайг хэлнэм, хөөрхий Пиноккио минь.

	Мөнгийг буурцаг буюу тарвас шиг тариад ургац авч болно гэдэгт итгэх, ёстой усан толгой юм даа чи. Урьд би, чам шиг тийм юманд итгэж явсан билээ. Одоо түүндээ гэмшдэг юм. Толгой гараа ажиллуулж ариун цагаан хөдөлмөрөөрөө олз омог олох хэрэгтэй гэдгийг саянаас л ухаж байна даа. Гэм нь өмнөө, гэмшил нь хойноо гэдэг үнэн шүү гэвэл, |

	Модон хүн, 

	— Чиний юу ярьж байгааг би ойлгохгүй байна гэлээ.

	Гэвч айсандаа дагжин чичирч эхэлжээ.

	Тоть, 

	— За тэгвэл би тодорхой хэлье. 

	Чиний хот орсон хойно, үнэг муур хоёр энд ирж алтан зоосыг чинь ухаж аваад нисэх шувуу, хийсэх салхи мэт арилсан. Чи хөөгөөд гүйцнэ гэж бодож байна уу?

	Тэр дэмий өнгөрсөн гэв.

	Пиноккио, тотины үгийг бас л итгэхгүй амаа ангайн сонсоод саяхан усалсан газраа хуруу хумсаараа малтаж гарлаа. Тэр, малт малтсаар, том бухал өвс багтчихмаар нүх ухжээ. Гэвч, алтан зооснууд нь ор мөргүй алга болжээ.

	Мань эр, цөхрөнгөө барж, тонож дээрэмдсэн хоёр луйварчныг шүүхэд мэдүүлэхээр буцаад хот уруугаа харайж, нэг ч минут сааталгүй шүүхэд оржээ.

	Өндөр нас, цагаан сахал, хамгийн гол нь нүдний алтан шилээрээ айхавтар нэр хүндтэй болсон Горилла хэмээх эрүү өвдөг нь нийлсэн хөгшин том сармагчин шүүгч хийж байсан бөлгөө.

	Хэдийгээр нүдний шил нь шилгүй боловч, сармагчны нүд муу тул түүнгүйгээр ажиглаж чаддаггүй ажээ.

	Пиноккио хэрхэн мэхлүүлснээ нэгд нэггүй тоочиж, дээрэмчдийн нэр хоч, мөн онцлог шинжийг хэлж, үнэн мөнийг нь олж өгөхийг хүсэв.

	Шүүгч түүний үгийг нөхөрсөг сайхан сэтгэлээрээ хүлээн авч гүн ихээр өрөвдсөн төлөвтэй сонсож, хамаг байдгаа хэлэхэд нь уяран догдолсон байдалтай үзэгдэв.

	Тэр, гараа сарвайн ширээнийхээ хонхыг дуугаргажээ.

	Тэр хонхны чимээгээр цагдаагийн хувцастай хоёр нохой даруй орж ирэхэд, шүүгч Пиноккиог хуруугаараа зааж ийн хэлэв.

	— Энэ зовлонт амьтны дөрвөн алтан зоосыг хулгайлжээ. Үүнийг хүлээд нэн даруй шоронд хий.

	Модон хүн, санаандгүй ийм шийтгэл сонсоод, жигшин дургүйцэж гомдлын өргөдөл бичихийг хүсэв. Тэгтэл, цагдаа нар цаг алдалгүй амыг нь таглаж, харанхуй нүхэнд хийлээ.

	Пиноккио тэнд дөрвөн сар суув. Энэ дөрвөн сар бол барагдахгүй урт хугацаа байлаа. Тэгэхэд нэг азтай үйл явдал болоогүй сэн бол бас нэлээд суух байсан билээ. Мангуугийн орны төр баригч залуу ван, дайснаа ихэд дарж, дархан цолоо мандуулсандаа түмний их наадам хийж, баярын гэрэл асаан пуужин тавьж хурдан морь, дугуйн уралдаан явуулжээ. Бас их баярын тэмдэг болгон шоронгийн бүх хаалгыг нээж, хамаг хоригдлыг сулласан юм.

	Пиноккио, 

	— Цөмийг тавьж байгаа хойно, бас намайг тавих ёстой гэж шоронгийн дэмчид3 хандвал, 

	— Үгүй, таныг тавихгүй. Та өршөөл үзэгчдэд холбогдохгүй гэсэнд, 

	— Уучлахыг гуйя. Би ч бас гэмт хэрэгтэн гэж Пиноккио санал зөрөхөд, 

	— Тэгвэл таны түмэн зөв хэмээн дэмч уучлал гуйж, малгайгаа авч, хүндэтгээд, шоронгийн хаалгыг нээн Модон хүнийг гаргажээ.

	 

	
XX. ШОРОНГООС СУЛЛАГДСАН ПИНОККИО, ЛУСЫН ОХИНЫД БУЦАЖ ОЧИХЫГ ХҮСНЭ. ЗАМДАА АЙМШИГТ МОГОЙТОЙ ДАЙРАЛДАЖ, ДАРАА НЬ ХАВХАНД ОРНО

	Эрх чөлөөтэй болмогц Пиноккиог хэчнээн баярласан гэж та нар бодно. Тэр, нэг ч хором сааталгүй хотоос гарч лусын охиных руу харайв. Бороо хур ихтэй, зам гэж ёстой шалбааг намаг болжээ. Модон хүний хөл, өвдгөө тултал газар шигдэвч, тэр үл анхаарна. Эцэг болоод Хөх уст эгчтэйгээ хурдан учрах ганцхан хүсэлд тэр автагдан, тайган нохойноос дутуугүй харайж дүүлэн шавхай шавар толгой дээгүүр нь үсэрнэ. 

	"Би хэчнээн зовлон амсав даа. Зөрүүд, түргэн зантай Модон хүн хойно, үйл лайгаа үзэх минь зөв!... Өөрөөсөө мянга түм дахин ухаантай, намайг хайрладаг хүний үгийг авахгүй, юм бүгдийг дур тааваараа болгох гэдэг дээ... Энэ хормоос эхлэн дуулгавартай сайн хүү болно доо. Хүмүүжилгүй хүүхэд элдэв хэрэгт холбогдож, замаа алдана гэдгийг мах цусаараа ойлголоо. Хэрэв аав минь намайг хүлээж байвал яах вэ? Түүнтэй лусын охиныд уулзвал яах вэ? Хөөрхий зайлуул. Муу ааваа үзэлгүй удлаа. Хөөрхийг тэвэрч үнсэнэ... Лусын охин тарьсан хэргийг минь уучлах бол уу?, Би түүнээс хэчнээн хайр халамж хүртэв. Одоо хүртэл амьд яваа минь үүний ач буян!... Над шиг хүний ач хариулахыг мэдэхгүй, хүйтэн сэтгэлтэй хүүхэд хорвоод бий бол уу” гэж бодов, 

	Пиноккио, ийн бодож явтлаа, гэнэт эмээн зог тусаж, год хийн дөрвөн алхам ухрав.

	Тэр юу үзэв?

	Зам хөндлөн хэвтсэн үлэг4 могойг үзжээ. Арьс нь ногоорон, нүд нь гялалзан, шорон сүүл нь пийшингийн яндан мэт утаа уугиулах ажээ.

	Модон хүний айж эмээснийг үгээр илэрхийлэх аргагүй ажээ. Тэр буцаж хагас мод илүү газар гүйгээд овоо чулуун дээр сууж могой замаас зайлж цааш явах завшаан гарахыг хүлээв.

	Нэг цаг, хоёр цаг, гурван цаг хүлээвч, могой байрандаа урьдын адил хэвтэж, нүдний нь ув улаан гал, сүүлийн нь үзүүрээс баагин уугьсан утаа алсаас тов тодхон үзэгдсээр билээ.

	Эцсийн эцэст Пиноккио зориг шулуудаж, могойд хэдэн алхам ойртоод үе үе ээрэн, жингэнэсэн нарийн хоолойгоор ийн хэлэв.

	Эрхэм Могойтон та, уудам сэтгэл гарган уучилж, өчүүхэн зайлж, гарах зам тавьж соёрхоно уу? гэв.

	Могой үл хөдөлж, эрэлт гуйлт нь хана туурганд хандсан мэт талаар болжээ.

	Пиноккио нөгөө жингэнэсэн хоолойгоор, 

	— Уулзалгүй удсан аавынхаа хүлээж байгаа гэртээ харих гэж яваагаа хэлэхийг минь эрхэм могойтон соёрхоно уу?... Энэ учрыг мэдэж зам гаргаж зөвшөөрөх алжаам уу? гэв.

	Тэр, асуултын хариу гэж ухаж болох ямар нэг тэмдэг үзэгдэх бол уу гэж хүлээв. Тийм хариу тэмдэг ер үзэгдсэнгүй. Цаашилбал саяхан амьд мэт байсан могой үхсэн мэт хөдөлгөөнгүй болж Нүдний нь гал унтраад, сүүлний нь утаа замхрав.

	Пиноккио “Үхсэн юм биш байгаа даа?” гэж бодоод сэтгэл хангалуун гараа үрлээ. Тэгээд даруй цааш явах гэж могой дээгүүр гарахыг завдав. Түүний өрөөсөн хөлөө өргөж амжаагүй байтал могой гэнэт тавигдсан пүрш мэт сунав. Пиноккио, цочин эмээн год үсэрч халтиран газар уналаа.

	Унахдаа бас бүтэлгүй унаж, толгойгоороо замын шаварт шигдээд хөл нь агаарт лаа мэт цухуйж байжээ. Могой, модон хүнийг толгойгоороо шаварт шааж, хөл нь агаарт жирс жирс тийчлэхийг үзээд, цээжнийхээ шөрмөс тасартал инээд алдаж, ёстой нэг үхэв.

	Пиноккио, ахиад урагшаа харайв. Тэр, гэгээтэй байхад Лусын охиныд хүрэхийг чармайжээ. Гэвч, тэр замдаа ихэд өлсөж усан үзмийн цэцэрлэгт орж, хэдэн хонхорцог тасалж авахыг хүсэв. Ай, тийм юм сэдээгүй ч болоосой! 

	Түүнийг хонхорцог шүүрч амжаагүй байтал, тас няс хийж, хоёр хурц төмөр гав нүднээс нь гал бутартал хөлийг нь хавчив.

	Тэр нутгийн тахианы хонуурын эрлэг болсон суусарт тариачдын тавьсан хавханд зовлонт Модон хүн оржээ.

	 

	
XXI. ПИНОККИО, ТАРИАЧНЫ ГАРТ ОРЖ ТАХИАНЫ ХОНУУРЫН ХОТОЧ НОХОЙ БОЛНО

	Пиноккио уйлж, орилж, гонгинож, гиншсэнийг өгүүлэх юун. Ойр тойронд нь айл амьтан нэг ч үгүй, замаар үзэгдэх бараа, харагдах тоос байхгүй тул нус нулимс, орилоон хашхираан ямар ч тус болоогүй нь мэдээж биз ээ.

	Тэгтэл шөнө ч болжээ.

	Хөлд нь шигдэж гүн орсон хавхны төмөр аймшигтай шаналгаж бас харанхуй шөнө ор ганцаараа ганцаардан, айсандаа модон хүний нүд харанхуйлжээ. Тэр, толгой дээрээ эргэлдэн байгаа гэрэлт цохыг гэнэт хараад, 

	— Ай гэрэлт цох минь! Муу өвгөнөө энэ аймшигт зовлонгоос аварч тус болооч гэж хашхирсанд, гэрэлт цох түүнийг өрөвдөөд, 

	— Эвий зайлуул, чи минь яаж яваад энэ хавханд орчихоо вэ? гэвэл.

	— Усан үзмийн хоёрхон хонхорцог авах гэж энэ цэцэрлэгт ортол...

	— Чиний хонхорцог байсан хэрэг үү?

	— Үгүй...

	— Хэн чамайг бусдын цэцэрлэгт ор гэв?

	— Би өлссөн юм.

	— Хонгор найз минь, өлсөх явдал хүний усан үзмийг хуурайлах шалтгаан биш дээ гэсэнд Пиноккио, 

	— Түмэн зөв. Би ахиад яасан ч тэгэхгүй гэж уйлагнан гонгинов. 

	Чингэтэл хүний хөлийн чимээ гарч яриа тасрав. Шөнө тахиа хулгайлж иддэг суусрын нэг нь хавханд орсон эсэхийг шалгахаар өлмий дээрээ гэтэж яваа, усан үзмийн цэцэрлэгийн эзний хөлийн чимээ ажээ. 

	Тэр, цув дотроосоо дэнлүү гаргаж хартал суусрын оронд жаал хүү орсныг үзээд гайхсаныг өгүүлэх юун!

	Тариачин, 

	— Мөн хөө. Тахиаг минь дандаа хулгайлдаг нөгөө гайхал чи юу гэж уурлахад Пиноккио, 

	— Үгүй би биш! Хоёрхон хонхорцог тасалж авах гэж цэцэрлэгт орсон билээ! гэж орилсонд, 

	— Хүний хонхорцог хулгайлдаг хүн хүний тахиаг мөн хулгайлна. Гайгүй чамайг хуухай, насандаа мартахгүй сургамж хүртээнэ дээ чамд! гэв.

	Тэр, хавхаа нээж Модон хүний шилэн хүзүү дээрээс шүүрч гөлөг шиг өргөн гэртээ авчрав. 

	Байшингийнхаа урдах үтрэмд ирмэгц, Пиноккиог газар хаяж хүзүү дээр нь гишгээд, 

	— Одоо орой болжээ. Би орж унтах минь. Маргааш чамтай тооцоо хийнэ. Миний хашаа манадаг хоточ нохой үхсэн. Одоохондоо чи түүнийг орлож бай! Чи миний хоточ нохой болно гэв.

	Тариачин ингэж хэлээд, битүү өргөстэй зэс хүзүүвч Пиноккиод углаж, толгой нь мултарч гарахгүйгээр чанга сайн бэхэлжээ. Тэр хүзүүвчинд урт төмөр гинж оосорлоотой ажээ.

	— Шөнө бороо хур орвол нохойн хонуурт орж болно. Хөөрхий муу нохойд минь дөрвөн жил ор болсон сүрэл дэвсгэр бий. Бурхан хараг, хэрэв хулгайч ирвэл, чи сонор соргог байж хуцах хэрэгтэй гэж тариачин захиа занаа өгөөд гэртээ орж, хаалгаа хаасанд өлсөж даарч, айсандаа амьтай амьгүй хоёрын хооронд болсон хөөрхий Пиноккио, үтрэмд хоцорч билээ.

	Тэр, багалзуураа таслах шахам хавчиж байгаа хүзүүвчийн завсраар үе үе хуруугаа хийж, 

	Хохь минь. Ёстой хохь минь, залхуу хойрго хэрэггүй амьтан болох гэснээс л гай зовлонд баригдаж яваа минь энэ. Би, айлын хүүхэд шиг сурах, хөдөлмөрлөх дуртай, сайн жаал сан бол, хөөрхий муу аавынхаа дэргэд байсан бол энэ бөглүү газар, тариачны хоточ нохой болж юунд байх билээ. Ай би дахиад нэг төрдөг болоосой!... Одоо тэр тухай бодох ч оройтжээ. Дуугүй хүлцэх л хэрэгтэй болж дээ гэж уйлж гонгинов.

	Ийнхүү чин сэтгэлээсээ хэдэн үг хэлээд, нохойн хонуурт орж унтжээ.

	 

	
XXII. ПИНОККИО, ХУЛГАЙЧУУДЫГ ИЛРҮҮЛЖ, ҮНЭНЧ ШУДАРГЫН ШАНД ЭРХ ЧӨЛӨӨ ОЛНО

	Пиноккио, хоёр цаг унтав. Шөнө дөл үтрэмд шивнэлдэх, бувтнах хачин дуу гарч, түүнийг сэрээлээ. Тэр, нохойн хонуураас хамрынхаа үзүүрийг цухуйлгаж, хар дээлтэй дөрвөн жижигхэн амьтныг үзжээ, Тэд бөөгнөрөн хоорондоо зөвлөлдөж байна. Мууртай тун төстэй ажээ, Гэвч тэд муур биш, өндөг, цурвагад тун дуртай суусар хэмээх бяцхан махчид болой. Тэгтэл нэг суусар сүргээсээ тасарч нохойн хонуурт ойртоод, 

	— Сайн байна уу, Мелампо (үдшийн мэнд хүргэе) гэж аяархан мэндлэхэд Модон хүн, 

	— Би Мелампо биш гэвэл, 

	— Тэгвэл хэн бэ, чи?

	— Пиноккио байнам.

	— Чи энд юу хийж байгаа юм бэ?

	— Хоточ нохойг орлож байнам.

	— Мелампо яасан бэ? Энэ хонуурт манаа манаж байсан хөгшин нохой яасан бэ?

	— Тэр, өнөө өглөө үхчихсэн.

	— Үхсэн гэнэ ээ? Хөөрхий зайлуул. Сайн амьтан юм сан. Чи чоно барьдаг нохой шиг биш л юм байна шүү дээ.

	Би нохой биш, уучлахыг хүснэ.

	— Тэгвэл чи юу вэ?

	— Бяцхан Модон хүн байнам.

	— Чи хоточ нохойн оронд байгаа хэрэг үү?

	— Харамсалтай нь, тийм ээ. Шийтгүүлээд байгаа минь энэ дээ, 

	— Мелампотой байгуулсан хэлэлцээр шигээ хэлэлцээр чамтай байгуулах санал байна. Чамд алдах юм байхгүй.

	— За ямар хэлэлцээр?

	— Бид урьдын адил, долоо хоногт хоёр удаа ирж, шөнө тахианы хонуурт орж найман тахиа авна. Наймаас долоог нь идэж нэгийг нь чамд өгнө. Үүнд чи хуцаж, тариачныг сэрээх ямар нэг муу санаа өвөртлөхгүй, унтсан дүр үзүүлж хэвтэх ёстой гэвэл Пиноккио, 

	— Мелампо тэгдэг байсан уу? гэсэнд, 

	— Тийм ээ, бид учир зүйгээ аятайхан ололцдог байсан. Одоо чи тайван нойрс. Явахын өмнө чамд өглөөний хоол болгож, зумласан гүнжийн тахиа хонуурын дэргэд орхино гэдэгт маань эргэлзэх явдалгүй. Хэн хэнээ сайн ойлголоо гэдэгт найдаж болох уу? гэхэд, 

	— Тун сайн ойлголоо гээд Пиноккио, 

	“Гайгүй, та нарыг хуухай” гэж хэлэх гэсэн мэт толгойгоо заналтай сэгсэрлээ.

	Өөрсдийгөө аюулгүй гэж ойлгосон дөрвөн суусар, нохойн хонуурын дэргэдэх тахианы хонуур луу орох нүхийг хаасан бяцхан модон хаалгыг шүд хумсаараа нээгээд хойно хойноосоо жирэвхийн оров. Тэд дотор нь дөнгөж ормогц, ардаа хаалгаа хэвхийн хаагдахыг сонслоо.

	Түүнийг Пиноккио хаажээ. Бас онгойлгож юу магад хэмээн болгоомжилж том чулуугаар даржээ.

	Тэгээд, яг хоточ нохой мэт “хав-хав, хав-хав” хэмээн хуцаж гарав.

	 

	Тариачин, нохой хуцахыг сонсмогц, орон дээрээсээ үсрэн босож, буугаа шүүрэн цонхонд ойртож

	— Юу болов? гэвэл. 

	— Хулгайчууд

	— Хаана?

	— Тахианы хонуурт.

	— Би одоохон очно гэлээ.

	Нэг агшин өнгөрөөгүй байтал тариачин гарч, тахианы хонуурт гүйж хүрээд, дөрвөн суусар барьж шуудайлаад, 

	— Ингэж та нар миний гарт ордог байжээ! Та нарыг залхаая гэвэл залхаах боловч, би тийм нүнжиггүй хүн биш. Маргааш тануусыг ойрын суурины дэнжид аваачиж, өгвөл, сэтгэл минь ханах нь тэр. Тэр, арьсыг тань өвчиж, махаар тань амттай сайхан туулайн хуурга хийнэ. Хэдийгээр та нар тэгж хүндлэгдэх гавьяа зүтгэлгүй боловч хүмүүс гэдэг чинь тийм өчүүхэн зүйлд анхаарал тавихгүй надтай адил уужим сэтгэлтэй амьтад гээд Пиноккиогийн дэргэд ирж толгойг нь хэд илээд, 

	— Чи энэ дөрвөн хулгайчийг яаж илрүүлэв? Мелампо минь үнэнч Мелампо минь, нэг ч удаа эднийг үзээгүй сэн гэлээ.

	Модон хүн, мэдсэн сонссон зүйлээ ярьж чадах байсан билээ. Өөрөөр хэлбэл нохой, суусруудын байгуулсан гутамшигт хэлэлцээрийн тухай хэлж чадах байсан боловч, нохойн үхсэнийг санаад “Үхэгсдийг муулаад юу олж долоох билээ? Тэд ямар амьд болох биш, оролдох хэрэг алга” гэж боджээ.

	Суусруудын үтрэмд орж ирэхэд чи сэрүүн байв уу? гэж тариачны асуухад Пиноккио:

	— Унтаж байлаа. Суусрууд шивнэлдэн намайг сэрээлээ. Тэр байтугай нэг нь нохойн хонуурт ойртоод “Хэрэв чи хуцаж эзнээ сэрээхгүйг амлавал, бид чамд өглөөний хоол болгож сайхан зумласан нэг гүнжийн тахиа өгнө” гэсэн. Та ойлгож байна уу? Над тэгж хэлэх бөх нүүр байдаг байна шүү! Би хэдийгээр түм буман дутагдалтай Модон хүн боловч, хахууль авч, хулгайчийн гар савар болохдоо хүрээгүй гэвэл тариачин, 

	— Чи сайн хүү юм даа! гэж дуу алдан дал мөрий нь алгадаад, 

	— Ийм үзэл чамайг нэр төртэй болгож байна! Чамайг хүндэтгэж байгаагаа илэрхийлэхийн тул одоохон суллаж гэрт чинь явуулна гээд хүзүүвчийг нь авчээ. 

	 

	 

	
XXIII. ПИНОККИО, ЦЭНХЭР ҮСТ ГОО ОХИНЫ НАС БАРСАНД ГАШУУДАН УЙЛНА. ТЭГЭЭД ТАГТАА ХӨЛӨГЛӨН ТЭНГИС РҮҮ НИСЭЖ, ЭЦГИЙГЭЭ АВРАХЫН ТУЛ ТОЛГОЙГООРОО УС РУУ ҮСЭРЧ ОРНО

	 

	Хүнд ширүүн доромжлолт хүзүүвчээс мултармагц, Пиноккио, Лусын охины гэр хүрэх их зам хүртэл, нэг ч хором зогсоогүй, тал дундуур харайв. Тэр, их замд ормогц өмнөө цэлийгч өргөн хөндийг үзжээ. Тэндээс үнэг, мууртай учирсан золгүй ойгоо алган дээр байгаа мэт үзэж болох билээ. Нөгөө дүүжлэгдэж байсан саглагар царсны орой моддын дээгүүр сүндэрлэн байхыг танивч, нүдээ чилтэл хараад, цэнхэр үст гоо охины байшинг эс олж үзэв. 

	Дотор нь палхийж, хар хурдаараа харайсаар, хэдэн хормын дараа, нөгөө байшин байсан нугад хүрвэл, байшин ор мөргүй алга болсон ажээ. Түүний суурин дээр доорх гашуудалтай үгс сийлээтэй бяцхан гантиг самбар үлджээ.

	Жаалхан дүүдэй Пиноккиодоо хаягдсандаа шаналж нас барсан цэнхэр үст охиныг энд оршуулав.

	Үг бүрийг нь үе үеэр таслан арай чарай уншмагц, Пиноккиог яасан гэж та нар бодно. Тэр түрүүлгэн  унаж, булшийг түмэнтэй үнсэж, өр тасрам орилжээ.

	Пиноккио, шөнөжин уйлж, хамаг нулимс нь шавхагдаж гүйцэвч, үүрээр мөн уйлсаар л байж билээ. Харамсан гаслах дуу нь өр зүрх цоолох шиг болж, толгой гүвээ бүгд түүнийг давтан цуурайтуулж байсан билээ. Тэр, 

	— Ай, жаалхан лусын охин минь, чи юунд үхэв? Ай сайхан чиний оронд өөдгүй би үхэх нь яав?... Хөөрхий аав минь, хаана яваа бол? Хонгор жаалхан Лусын охин минь, түүнийг хаанаас эрж олж болохыг хэлээч? Би аавтайгаа насандаа хамт амьдарч хэзээ ч түүнийг ганцаарыг нь орхихгүй... Ай хонгор жаалхан Лусын охин минь, үхсэн гэдгээ худал гэж надаа хэлээч. Хэрэв надаа үнэхээр хайртай, дүүдэйдээ хайртай бол эргэж ирээч! амьд болооч! Олонд орхигдож, ор ганцаардсан намайг хараад өрөвдөхгүй байна уу?... Дээрэмчид ахиад ирж, намайг модны мөчирт бас дахин дүүжилнэ. Тэгэхэд би үүрд үхнэ. Орчлон дэлхийд ор ганцаараа яах билээ? Эгчгүй, эцэггүй болсон над хэн хоол өгөх вэ? Хаана би хононо доо! Хэн надад шинэ хүрэм оёж өгөх вэ? Ай, би амьд явахаар үхсэн бол мянга түм дахин дээр сэн. Би үхнэ, яавч үхнэ. А-а-а!... гэж дуу алдав.

	Пиноккио цөхрөнгөө барж үсээ үгдээхийг оролдовч үс нь мод тул, хуруу нь шигдэн орж өгсөнгүй.

	Тэгтэл том хүрэлзгэнэ5 дээр нь нисэн ирээд, агаарт жигүүрээ дэлгэн зог тусаж, 

	— Найз минь, чи тэр дор юу хийж байна вэ? гэсэнд

	— Чи харахгүй байна уу? Уйлж байнам гэж хариулаад тэргүүнээ өргөж, хүрмийнхээ ханцуйгаар нулимсаа арчив, 

	Хүрэлзгэнэ, 

	— Чиний найз нар дотор Пиноккио гэгч Модон хүн бий юу? гэвэл, 

	— Пиноккио?... Чи Пиноккио гэв үү? гэж Модон хүн асуугаад үсрэн босож, 

	— Би Пиноккио байна! гэв.

	Хүрэлзгэнэ, ийм хариу сонсоод доошоо хурдан нисэж газар буулаа. Биеэр цацагт хяруулаас томгүй ажээ.

	— Чи Жеппеттог таних уу? гэж Модон хүнээс асуухад, 

	— Танилгүй яах вэ? Тэр чинь миний муу аав байхгүй юу! Тэр миний тухай чамд хэлсэн хэрэг үү? Чи намайг аавд минь хүргэж өгөхгүй юу? Аав минь амьд уу? Амьд уу, хэлээч дээ?

	— Гурав хоногийн өмнө тэнгисийн хөвөөнд байхыг нь үзэж билээ.

	— Тэр тэнд юу хийж байна вэ?

	— Гадаад далайг гатлах бяцхан завь хийж байна билээ. Хөөрхий муу өвгөн чамайг эрж дөрвөн сар гаруй хөрст дэлхийг хөндлөн гулд хэрээд олоогүй учир, Шинэ тивийн алсын орнуудаар эрэхээр явах гэж шийджээ.

	— Эндээс тэнгис хол уу? гэж айж сандарсан Пиноккиог асуухад

	— Мянга гаруй мод.

	— Мянга гаруй мод гэнэ ээ? Ай, хүрэлзгэнэ минь, чиний далавч над байдаг ч болоосой!

	— Хүсвэл чинь, хүргэж өгье.

	— Яаж? 

	— Намайг унаад яв л даа. Чи их хүнд үү?

	— Хүнд үү гэнэ ээ? Үгүй, чи минь, өд шиг хөнгөн гэв.

	Тэгээд Пиноккио олон таван үггүй, Хүрэлзгэнийн нуруун дээр алавхийн мордож, морь унах мэт нэг хөлөө баруун талд нь, нөгөө хөлөө зүүн талд нь унжуулж, 

	— Чүү, чүү морь минь яарнам гэж урамтай хашхирав.

	Хүрэлзгэнэ, агаарт дэгдэж, хэдхэн хормын дараа үүл шүргэм өндөрт гарчээ. Тэнд модон хүний сониуч зан хөдөлж доош харлаа. Гэтэл дотор нь арзасхийн, толгой нь эргэж унахгүйн тулд жигүүрт мориныхоо хүзүүг чангаа гэгч тэврэв.

	Тэд, өдөржин нисэв. Орой Хүрэлзгэнэ ийн хэлэв.

	— Ам аймшигтай ангаж байна гэхэд, 

	— Гэдэс сүрхий өлсөж байна.

	— Энэ тагтааны хонуурт хэдэн хором амраад маргаашийн ургахын улаан нарнаар тэнгис хүрэхийн тул цааш нисье гэв.

	Тэр хоёр тагтааны эзгүй хонуурт шургаж ормогц, устай дийз, дүүрэн шар будаатай сагс үзлээ.

	Шар будаанд бөөлжис хутгаж дотор аягүй болдог тул Модон хүн, шар будааг харах ч дургүй билээ. Гэвч энэ орой гэдсээ хагартал шар будаа чихэж, юу ч үгүй болтол хуурайлаад, 

	— Шар будаа ийм амттай байх юм гэж насандаа бодоогүй шүү! гэхэд нь Хүрэлзгэнэ, 

	— Хүү минь өлгүй өлбөрөхөд шар будаа хүртэл амттай зууш болно гэдгийг чи үүнээс хойш мэдэх ёстой. Өлсөхөд өлөн бухын эвэр зөөлөн гэдэг энэ дээ гэж ухуулжээ.

	Тэд жаахан идэж ууж амраад, ахиад цааш хөдлөв. Тэгээд маргааш өглөө нь тэнгисийн хөвөө хүрлээ.

	Хүрэлзгэнэ, Пиноккиог газар буулгаад, талархлын үг сонсохыг эс хүсэж, дээшээ дэгдэн алга болжээ.

	Хүмүүс, тэнгисийн хөвөөнд чихцэлдэн, цөм тэнгис рүү харж хашхиран даллалцана.

	Пиноккио, 

	— Энд юу болов? хэмээн нэг эмгэнээс асуувал, 

	— Хүүгээ алдсан хөөрхий нэг өвгөн, тэнгисийн цаадах орнуудаар хүүгээ эрэх гэж бяцхан завиар тэнгист гарсан билээ. Өнөөдөр тэнгис тун догшрон ширүүсээд бяцхан завь нь живэх л гэж байна.

	— Хаана?

	— Тэр байна гэж эмгэн, алсад самрын хальс шиг үзэгдэж байгаа бяцхан завийг хуруугаараа заалаа. Завь дээр жаалхан хүн ор ганцаараа байгааг ялган харж болох ажээ.

	Пиноккио, тийшээ нүдээ чилтэл хараад, 

	— Аав минь байна! гэж хоолой мэдэн хашхирчээ.

	— Тэгэхэд тэнгисийн догшин давлагаа завийг нааш цааш шидлэн завь нэг далд орж, нэг ил гарч байлаа. Харин Пиноккио өндөр цохионы орой дээр зогсоод эцгээ дуудан гар хуруугаараа дохиж, нусны алчуур, малгайгаараа хүртэл далласаар байлаа. Жеппетто, хэдийгээр алс хол байвч, хүүгээ таних шиг болж, мөн малгайгаа авч даллан дуртайяа буцах сан, завиа залж эрэг хүрэхэд оволзон давлагаалсан далай саад хийж байна гэсэн шиг дохио өгчээ.

	Тэгтэл аварга давлагаа хуйлран босож завь алга боллоо. Дахиад ил гарахыг нь улс цөм хүлээвч, ахиад ил гарсангүй. 

	Тэнгисийн хөвөөнд цугларсан загасчид, 

	— Хөөрхий зайлуул! хэмээн залбирал уншин, гэр гэртээ тарав.

	Тэгтэл, 

	— Би аавыгаа аварна! гэж цөхрөн хашхирах дууг сонсоод цөм эргэж, жаал хүү цохион дээрээс үсрэхийг үзлээ.

	 

	Пиноккио модоор хийгдсэн тул, ер живэхгүй, загас мэт хөвжээ. Давлагаа түүнийг нөмөрч тэр далд оровч, ахиад шумбаж гарна. Эргээс улам улам холдож, гар хөл нь нэг ил гарч нэг далд орно. Эцсийн эцэст, эрэг дээрх хүмүүс хараанаасаа түүнийг алджээ. Загасчид, 

	— Хөөрхий жаал гэж мөргөл бувтналдан гэр гэртээ харьжээ.

	 

	
XXIV. ПИНОККИО, ХӨДӨЛМӨРЧ ЗӨГИЙНҮҮДИЙН АРАЛ ДЭЭР БУУЖ ЛУСЫН ОХИНТОЙ ДАХИАД УЧИРНА

	Пиноккио, эцгээ аврахыг горилон шөнөжин хөвжээ. Ай, юутай зэвүүн шөнө байсан гэж бодно! Азарган бороо усан галав юүлэх мэт цутгаж, мөндөр шаагьж, аянгын дуу чих дөжрөм нижигнэж, гялбаа цахилгаан гялс гялс хийж байсан билээ.

	Тэр, үүрээр урт зурвас эрэг байхыг үзжээ. Тэнгисийн нэг арал ажээ. Эрэг хүрчих санаатай хамаг хүчээ шавхан сэлэвч чадсангүй. Долгио түүгээр наадах мэт хойно хойноосоо хөөцөлдөн, өчүүхэн зомгол буюу сүрэл мэт шидэлнэ. Аз болоход аварга долгио хуйлран ирж түүнийг эрэг дээр хаяжээ.

	Үүнд Пиноккио газар хүчтэй мөргөн унаж хөл гар нь золтой л хугарсангүй. Гэвч “Толгой бүтэн гарсан минь яамай!” гэж бодоод дорхноо тайвширчээ.

	Тэгтэл огторгуй тунжирсаар алтан нар хөрст дэлхийг гийгүүлж тэнгис нам дөлгөөн хайлсан тос шиг гөлгөр болжээ.

	Пиноккио хувцсаа хатаахаар дэлгээд их тэнгисийн уудамд ор ганц хүнтэй ор ганц завь гарч ирэх бол уу хэмээн ийш тийш ширтэнэ.

	Тэр алаг эрээн нүдээн аяганы чинээ болтол ширтэвч, тэнгэр тэнгис батганаас томгүй харагдах алс тэртээд хөвж байгаа хоёр гурван дарвуулт онгоцноос өөр юу ч эс харав.

	Пиноккио, 

	— Ядахдаа энэ арлын нэрийг мэдэх сэн гэж гаслаад, 

	— Энэ арал дээр ёс журамтай хүмүүс өөрөөр хэлбэл, хүүхдүүдийг модны мөчирт дүүжлэх зан заншилгүй хүмүүс суудаг эсэхийг наанадаж мэдэх сэн. Гэвч би түүнийг хэнээс мэдэх билээ? Тэгээд ер нь энд амьд амьтан бий юм бол уу даа? гэлээ.

	Пиноккио, хүн амьтангүй аралд цор ганцаараа байгаа бол уу гэсэн бодолд дарагдан асар их гуньж, уйлах дөхжээ. Гэтэл тэр, амин хувийн хэргээр эргээс холгүй хөвж яваа том загасыг үзлээ.

	Модон хүн тэр загасны нэрийг мэдэхгүй тул, хоолой мэдэн дуудаж, 

	— Хөөе, эрхэм загас аа! Асуулт тавихыг соёрхоно уу? гэсэнд даян дэлхийн далай тэнгисүүдээс эрээд олдмооргүй элэгсэг зантай Далайн гахай загас, 

	— Асуу, асуу гэлээ.

	— Алд биеэ амьтны зоог болчих вий гэж айх юмгүй, аманд хийх юм олдох айл суурин энэ арал дээр бий эсэхийг хэлж хайрлана уу?

	— Байлгүй яах вэ? нэг нь бүүр энүүхэнд бий.

	— Яаж тэнд чинь хүрэх вэ?

	— Хэрэв чи бяцхан зөргөөр зүүн тийшээ эргэж, хамрынхаа мөрөөр явбал, хэрхэвч түүнийг тойрч гарахгүй, 

	— Бас нэг асуулт байна. Та өдөржин шөнөжин хөх тэнгист хөвж явахдаа миний эцгийн суусан бяцхан завьтай учраагүй биз?

	— Эцэг чинь хэн бэ?

	— Алтан дэлхийд адгийн хүү би бол, хорвоод хосгүй аав тэр юм

	— Шөнийн шуурганаар бяцхан завь живсэн нь магад.

	— Аав минь яасан бол?

	— Нутаг усыг маань хоосолж үхэл өнчрөл тарих болсон аймшигт аварга загас түүнийг залгисан биз ээ гэхэд. 

	Пиноккио айн чичирч, 

	— Тэр аварга загас чинь том юм уу? гэж асуув.

	Далайн гахай.

	— Маш том. Үлгэрлэж хэлбэл, таван давхар байшингаас ч том бүхэл бүтэн галт тэрэг, утаа баагьсан уурын тэрэгтэйгээ уужуухан багтах өргөн том амтай юм гэвэл Модон хүн, 

	Ээж минь гэж хирдхийн хашхираад, яаран хувцаслав.

	— Эрхэм загас минь баяртай. Саатуулсныг минь уучлаарай Найр тавьж ярьсанд тань хязгааргүй баярлалаа! гэв.

	Тэгээд замаа хөөж гүйх шахам явав. Өчүүхэн л дуу чимээ гарахад, таван давхар байшин шиг аварга загас амандаа бүхэл бүтэн галт тэрэг зуучихсан нэхэж яваа бол уу хэмээн эмээж даруй эргэж харах ажээ.

	Хагас цагийн дараа “Хөдөлмөрч зөгийнүүдийн суурин” хэмээх сууринд хүрэв. Ажлаар нааш цаашаа сүлжилдсэн хүмүүс гудамжинд язганалдана. Эндхийн хүмүүс цөм ажиллаж, цөм ямар нэг юм хийж байна. Өсгөдөг шил хэрэглээд ч ажилгүй буюу залхуу хойрго хүнийг эндээс олох аргагүй ажээ.

	Мань хойрго Пиноккио, “энэ ч над таарахгүй суурин аж. Би хөдөлмөрлөхийн төлөө төрөөгүй” гэж бодов. 

	Тэр, ядаж шар будаан бэрээсэйг идэлгүй, бүхэл бүтэн хоног хоосон яваа тул өлсөж үхэх дөхжээ. 

	Яана даа? 

	Ажил олох, эсхүл гуйлга гуйж сольдо буюу зүсэм талх олох хоёрхон боломж түүнд байжээ.

	Өвгөд хөгшид, эрэмдэг зэрэмдэг хүмүүс л гуйлга гуйх ёстой. Бусад хүн ажил хийх үүрэгтэй гэж эцэг нь ухуулж сэнхрүүлдэг байлаа. Иймээс тэр гуйлга гуйхаа ичих бүлгээ.

	Тэгтэл нүүрстэй хоёр тэрэг арай чарай түлхэн, хөлс нь гарч аахилсан хүн гудамд гарч ирлээ.

	Пиноккио, царайгаар нь сайн хүн бололтой гэж бодоод, түүнд дөхөж ичингүйрэн газар ширтээд, 

	— Над ганц сольдо хайрлаж, турж үхэх аюулаас аварна уу? гэж тун аяархан хэлсэнд, нүүрсчин, 

	— Хэрэв энэ хоёр тэргийг гэртээ хүргэхэд минь тусалбал, чи ганц биш, дөрвөн сольдо хүртэнэ гэвэл, Модон хүн эгдүүцэж, 

	— Та бүр гайхаш төрүүлчихлээ! Хэзээ ачааны илжиг болж тэрэг чирч яваагүй гэдгийг минь мэд! Гэхэд

	— Тэгвэл чи гялайх нь тэр! Хүү минь чи үнэхээр өлссөн бол, тэр их зангаасаа хоёр гурван зүсэм огтолж ид. Харин түүндээ хахаж бүү үхээрэй! гэлээ.

	Түүнээс хойш удалгүй шохойтой хайрцаг үүрсэн тоосгочин гарч ирлээ.

	— Эрхэм ээ, өлсөөд ангайн алмайрсан зовлонт жаалд ганц сольдо хайрлахгүй юу?

	— Хайрлалгүй яах вэ? Аль вэ чи, энэ шохой аваачихад тусал. Би чамд таван сольдо өгье.

	— Шохой чинь хүнд. Би зүдрэхийг хүсэхгүй.

	— Хүү минь чи зүдрэхийг хүсэхгүй бол чинь ханатлаа ангайн хий залгихыг ерөөе.

	Хагас цагийн дотор бас хорин хүн, дэргэдүүр нь өнгөрсөн бөгөөд бадар барих бүрд нь

	— Чи ичихгүй байна уу? Гудмаар дэмий сэлгүүцэхийн оронд ажил хийж ходоодоо борлуулах юм олж сур гэжээ, 

	Эцсийн эцэст хоёр домботой ус барьсан сайхан сэтгэлт эмэгтэй гарч иржээ.

	— Сайхан сэтгэлт хатагтай минь, домботой уснаасаа ганцхан балгуулаач!

	— Хүү минь балга, балга! гээд эмэгтэй, домботой усаа газар тавьжээ.

	Пиноккио, ус залгилаад амаа арчиж, 

	— Цангаагаа гаргалаа. Ингэж өл залгадаг ч болоосой! гэж бувтнахад, сайхан сэтгэлт бүсгүй сонсоод, яаран ийн хэлэв.

	— Энэ хоёр домбоны нэгийг бариад манайд хүргэж өгвөл чинь чамд зүсэм талх өгнө.

	Пиноккио домбыг анхааралтай хараад, за ч гэсэнгүй, үгүй ч гэсэнгүй.

	Сайхан сэтгэлт бүсгүй, 

	— Талхан дээр чинь цуу, тосоор амт оруулсан том төмпөн өнгөт байцаа өгнө гэвэл Пиноккио, домбыг ахиад анхааралтай хараад за ч гэсэнгүй, үгүй ч гэсэнгүй.

	Өнгөт байцайны дараа дарстай чихэр өгнө:

	Ийм сайхан юм сонссон Пиноккио, тэссэнгүй. Тэр, байраасаа давхийж, 

	— За яах вэ? Домбыг чинь хүргэж өгье гэж хашхирав.

	Модон хүний гар тамиргүй тул түүнд домбо тун хүнд ажээ.

	Иймээс Пиноккио, түүнийг эрхгүй толгой дээрээ тавьж явлаа.

	Сайхан сэтгэлт бүсгүй ширээнд суухыг уриад өмнө нь зүсэм талх, өнгөт байцаа чихэр тавьжээ.

	Пиноккио, учиргүй залгиж гарчээ. Түүний ходоод, таван сар хүн амьтан суугаагүй байртай адил хоосон мэт санагдана.

	Гэдэс гарч аймшигт өлсгөлөн дарагдмагц, өглөгийн эзэнд талархал илэрхийлэхээр тэргүүнээ өндийлгөв. Эмэгтэйн нүүрийг сайн харж амжаагүй байтал амнаас нь уртын урт “хүүе” гэдэг үг гарч, суудалдаа гав гайхаж, мэл хөхрөөд, нүд нь бүлтийж, өнгөтэй байцаа талхаар дүүргэсэн ам нь ангайжээ.

	Сайхан сэтгэлт бүсгүй, 

	— Чи юунд ингэтлээ гайхав? хэмээн асууж инээд алдав.

	Пиноккио, 

	— Та...та...та...та тун төстэй юм... Та түүнийг над санагдуулж байна...мөн мөн..., дуу хоолой тань...үс тань...мөн мөн.... Та түүнийх шиг...цэнхэр үстэй юм!... Ай, хонгор жаалхан Лусын охин минь хонгор жаалхан Лусын охин минь ээ!... Та тэр биеэрээ мөн гэдгээ хэлээч дээ! Та мэддэг ч болоосой! Би хэчнээн уйлж, хэчнээн шаналав аа! гэж шулганав. 

	Ийнхүү хэлээд, нүднээсээ нулимс асгаруулан газар унаж, нууцлаг бүсгүйн өвдгийг тэвэрлээ.

	 

	
XXV. МОДОН ХҮН БАЙХ БӨӨН ДАРАА ТУЛ ПИНОККИО САЙН ХҮҮ БОЛЖ СУРГУУЛЬД ЯВАХЫГ ЛУСЫН ОХИНД АМЛАЖ, САЙН ХҮҮ БОЛОХЫГ ХҮСНЭ

	Сайхан сэтгэлт бүсгүй, цэнхэр үст жаалхан Лусын охин гэдгээ эхлээд тас мэлзэв. Гэвч нууцаа илэрснийг мэдмэгц мэлзэхээ байж үнэнээ хүлээгээд, 

	— Муу тэнүүлч, модон луйварчин хөвүүн минь, яаж намайг мөн гэж мэдэв?

	— Хязгааргүй хайраараа мэдлээ.

	— Чи санаж байна уу? Жаахан охин байхад минь чи намайг орхисон биз дээ. Одоо би чиний ээж байхаар том болчхоод байна.

	— Одоо таныг эгч гэхгүй, ээж гэж болох болсон нь их сайн. Би бусад хүүхэд шиг ээжтэй болох өдрийн бодол, шөнийн хүслэн болсон билээ. Та яаж ийм амархан өсөв?

	— Энэ бол миний нууц.

	— Би бас жаахан том болохыг хүснэм. Тэр нууцаа над сургаач. Та намайг ажиглахгүй байна уу? Би ч эрхийн чинээ л биетэй байна шүү дээ. Лусын охин, 

	— Чи өсөж том болохгүй гэхэд, 

	— Яагаад?

	Модон хүмүүс өсдөггүй юм. Тэд модон хүн төрж амьдраад бас модон хүн хэвээрээ үхнэ, 

	— Модон хүн байх, ай юутай их лай вэ? гэж Пиноккио дуу алдан тархиа шаав.

	— Хэрэв чи хүн шиг авьяастай бол ёстой хүн болно доо.

	— Үнэхээр үү? Би яаж хүн шиг хүн болох вэ?

	— Ядах юмгүй. Чи сайн хүү болж дасах ёстой.

	— Би, сайн хүү биш гэж үү?

	— Харамсалтай нь чи сайн хүү биш. Сайн хүүхэд хүний үг авдаг юм Гэтэл чи...

	Би хүний үгийг авдаггүй, 

	— Сайн хүүхэд хичээн сурч, ажилладаг. Гэтэл чи...

	— Би залхуу хойрго, тэнүүлч амьтан.

	— Сайн хүүхэд дандаа үнэнийг хэлдэг.

	— Би дандаа худал хэлдэг.

	— Сайн хүүхэд сургуульдаа дуртай явдаг...

	— Сургууль гэхээс миний ой гутдаг... Гэвч өнөөдрөөс эхлээд би шинэ амьдралаар амьдарна.

	— Чи тэгнэ гэж амлах уу?

	— Амлана. Би сайн хүү болж, муу аавдаа түшиг тулгуур болно... Хөөрхий муу аав минь, хаашаа алга болчхов оо?

	— Би мэдэхгүй.

	— Эцэгтэйгээ учирч тэврэх хувь заяа над бий бол уу?

	— Учирна гэж найдаж байна. Бат итгэж байна.

	— Пиноккио, ийм хариу сонсоод, лусын охины гарыг шүүрэн ухаан жолоогүй үнсэв. Тэгээд тэр, тэргүүнээ өргөж түүнийг хайрлан хараад, 

	— Хайрт ээж минь, чи үнэхээр үхээгүй юу гэвэл лусын охин

	— Үгүй шив дээ гэж мишилзэв.

	— “Энд оршуулсан... “ гэсэн үгийг уншихад, над хэчнээн хүнд хэцүү байсныг та мэддэг ч болоосой. Хоолой минь зангираад л...

	— Би мэднэ. Иймээс чамайг уучилсан. Чиний чин сэтгэлийн гашуудал, чамайг сайхан сэтгэлтэй юм байна гэж над итгүүлсэн, сайхан сэтгэлтэй хүүхдүүд хэдийгээр жаахан бүдүүлэг авиртай, хүмүүжилгүй байлаа ч гэсэн тэднийг найдвар алдсан хүмүүст тооцож болохгүй. Учир нь засарч зөв замаа олох найдвартай гэж болно. Иймээс би, чамайг бараадаж энд ирлээ. Би, чиний ээж болно...

	— Ай, бас гоё оо! гэж Пиноккио, дуу алдаад баярлан дэвхцэв.

	— Чи миний үгэнд орж, хийлгэснийг минь дандаа хийж бай.

	— Хийлгүй яах вэ, хийлгүй яах вэ!

	— Чи маргаашаас эхлээд сургуульд явна гэж лусын охины хэлэхэд, Пиноккиогийн баяр хөөр намдаж эхлэв.

	— Чи өөрийн хүслээр, ямар нэг гар урлал буюу мэргэжил сонгож авах ёстой.

	Пиноккиогийн царай ноцтой төв болов.

	— Чи юу бувтнаад байна вэ? гэж лусын охин дургүйцэн асуувал, Модон хүн, 

	— Одоо сургуульд явах оройтсон байх гэж бодном гэж эг маг хийлээ.

	— Үгүй, хонгор минь. Сурах явдал хэзээ ч оройтдоггүй юм. Би ямар нэг гар урлал, мэргэжил эзэмших хүсэлгүй!

	— Яагаад

	— Ажиллах тун ядраатай байх гэж бодном.

	— Хүү минь, тийм бодолтой хүмүүс насаа голдуу шоронд буюу эмнэлэгт бардаг юм. Хүн бүр, нэг ажил эрхэлж, ямар нэг юм оролдох хийх үүрэгтэй гэдгийг чи хатуу санах ёстой. Ажилгүй хүн болж өсвөл зовох нь тэр. Дэмий суултыг хүүхэд ахуйгаас нь эмчлэхгүй бол том болсон хойно нь эдгээх аргагүй айхавтар муухай өвчин болно!

	Үүнийг сонсоод Пиноккио гүн бодолд дарагджээ. Тэгснээ тэргүүнээ өргөөд, чин сэтгэлээсээ ийн хэлэв:

	— Модон хүний амьдрал над гай дарамт болж гүйцлээ. Иймд би сурна чиг, ажиллана чиг, хий гэсэн бүгдийг чинь хийнэ. Ямар ч үнээр хамаагүй, ёстой жаал хүү болохыг хүснэ. Та намайг ёстой хүү болгоно гэж амласан биз дээ?

	— Тийм ээ, амладгаа амласан. Одоо цөм чамаас л хамаарна даа.

	 

	
XXVI. ПИНОККИО, АЙМШИГТ АВАРГА ЗАГАСЫГ ҮЗЭХЭЭР НӨХӨДТЭЙГӨӨ ТЭНГИСИЙН ЭРЭГ ОРНО

	Маргааш нь Пиноккио, ардын сургуульд оржээ. Сургуульд жаалхан модон хүн ирснийг үзээд, дүрсгүйчүүд хэрхэн гайхсаныг өгүүлэх юун. Тэд унан дусан инээлдэнэ. Хүн бүр өдөж хатгахыг мэрийж нэг нь малгайг нь булааж, нөгөө нэг нь хүрмийн нь араас чангааж, гурав дахь нь, хамар дор нь бэхээр том сахал зурах гэж, бас нэг нь л тоглоом мэт бүжиглүүлэхийн тул хөл гарт нь утас уях гэж оролджээ.

	Эхлээд Пиноккио, энэ бүгдийг ер анхаарахгүй, хийдгээ хийгээд л суусан билээ. Сүүлдээ бүр тэсэхээ байгаад, хэн хэнээс илүү дооглож элэг баригсдад, 

	— Та нар жаахан аядаарай! Энд би алиа салбадай болох гэж ирээгүй шүү. Би та нарыг цөмийг чинь хүндэтгэж байна. Иймд мөн өөрийгөө хүндэтгэхийг шаардана гэхэд дүрсгүйчүүд, 

	— Уухай мөн хөө. Ярих гэж, ёстой нэг урсгаж байна даа гэж хашхиралдан инээлдэв.

	Хамгийн ичгүүр сонжуургүй нэг нь модон хүний хамрын үзүүрийг барих гэж сарвайлаа. 

	Модон хүн түүнийг ширээн доогуур ортол өшиглөсөн тул хэрэг нь бүтсэнгүй. Тэр, жаал Модон хүний өшиглөсөн газар бий болсон том хөх булууг илж, 

	— Ёо, ёо хөл нь ямар хатуу юм бэ! гэж бархирав. 

	Ичгүүргүй элэглэсэндээ цээж рүүгээ ёвруулсан нэг жаал, 

	— Ай, тохой нь... Хөлөөсөө хатуу юм! гэж ёолов.

	Пиноккио, хөлөөрөө нэг өшиглөж, тохойгоороо нэг ёворсны дараа сургуулийн бүх эрэгтэй хүүхдийн хүндэтгэл талархлыг татжээ. Цөм түүнийг тэвэрч, хязгааргүй хайрлах болжээ.

	Модон хүн, анхааралтай хэрсүү, мэриймтгий, сургуульдаа хамгийн түрүүнд ирж, хичээл тарахад хамгийн сүүлд босдогийг багш нь үзээд түүнийг магтах болсон билээ.

	Сурах, ер нь юм хийх хүсэлгүй залхуучуудтай ойр дотно нөхөрлөх болсон нь түүний цорын ганц дутагдал билээ.

	Үүнийг багш нь өдөр бүр сануулж, сайхан сэтгэлт Лусын охин, 

	— Пиноккио минь бодолтой л яв. Чиний сургуулийн бүтэлгүй нөхөд, эрт орой хэзээ боловч нэг л өдөр, чамайг сургуульд сурах ямар ч хүсэлгүй болгож мэднэ. Бас аймшигт хэрэгт хийж мэднэ гэж, үргэлж хэлэхэд Модон хун, далаа хавчин, 

	— Айх аюул байхгүй хэмээн долоовор хуруугаараа духаа тонших нь “Түүний мэдэх ухаан, бурхны авралаар энд бий” гэсэн мэт.

	Нэг өдөр түүний сургуульдаа очиж явтал, хэсэг нөхөд замд дайралдаад, 

	— Сонин юу байна? гэхэд. 

	— Юу байх билээ.

	— Эндээс холгүй, тэнгист уул шиг том аварга загас үзэгджээ гэсэнд, 

	— Үнэхээр үү дээ?... Хөөрхий муу аавын минь живэх үед хөвж явсан нөгөө аварга загас биш байгаа даа?

	— Бид түүнийг харахаар тэнгисийн эрэг хүрэх гэж явна. Чи бидэнтэй явах уу? 

	— Үгүй, би сургуульдаа очно.

	— Чи сургуулиар яах гэсэн юм бэ? Маргааш л очно биз. Хоёр хичээл илүү суусан, дутуу суусан ялгаагүй... бид илжиг хэвээрээ л үлдэнэ.

	— Багш аашлах биш үү?

	Аашилбал аашилж л байг! манийг өдөр бүр аашилж байгаагийнх гэж түүнд цалин өгдөг юм.

	— Ээж минь юу гэх бол?

	— Ээж чинь юу ч мэдэхгүй! гэж бүгэлгүй нөхөд нь хариулав.

	— Миний яах гэж байгааг та нар мэдэж байна уу? Би, хувийн зарим шалтгаанаар... хичээлийн дараа аварга загасыг... заавал ч үзэх ёстой гэхэд хэсэг хүүхэд, 

	— Ээ малаа мал! Тийм том загас чамайг очтол хүлээж байна гэж чи бодож байна уу? Уйтгараа хүрэхэд, ум хумгүй арилах нь тэр гэж хашхирахад, 

	— Эндээс хэчнээн явж тэнгис хүрэх вэ?

	— Ирэх, очихдоо ганцхан цаг л явна.

	— За тэгвэл анхаар! Урагшаа! Уралдъя! гэж Пиноккио хашхирлаа. Тэр тушаал ёсоор, дэвтэр номоо сугандаа хавчуулсан хүүхдүүд тал дундуур харайж, хамгийн түрүүнд нь Пиноккио, жигүүр далавч ургасан мэт гүйж явлаа.

	Тэр, үе үе эргэж, хол хойно хоцорсон нөхдөө дооглох ажээ. Тэд тоос шороонд дарагдан, хөлс усаа гоожуулан, хэлээ унжуулчихсан аахилж уухилж явахыг үзээд тэсгэлгүй баярлана. Хөөрхий зайлуул, ямар аймшигтай гамшиг аюул руу айсуйгаа огт мэдэхгүй явах ажээ. 

	 

	
XXVII. ПИНОККИО, НӨХӨДТЭЙГӨӨ ШИРҮҮН ЗОДОЛДОЖ, НЭГ НЬ ШАРХТАЖ, ПИНОККИО ЦАГДААД БАРИГДАНА

	Пиноккио, эрэг хүрч, тэнгисийг харав. Ямар ч аварга загас алга Тэнгис намуун, аварга том болор толь мэт гилтгэнэнэ.

	— Нөгөө аварга загас тань аль вэ? гэж нөхдөөсөө асуухад нэг нь

	— Өглөөний хоолоо идэж байгаа байх гэж элэглэн хэлэв. Бас нэг нь

	— Жаахан зүүрмэглэх гэж хөнжилдөө орсон биз гээд хи хи хи инээжээ. 

	Энэхүү дэмий балай хариулт, учир утгагүй инээд сонсоод, намайг хуурч мэхэлжээ гэсэн бодол Пиноккиод төрж, дэлбэртлээ уурлан, 

	— Та нар яах гэж аварга загасны тухай дэмий юм над ярив? гэж давшлахад, цөм нэг дуугаар, 

	— Тэгэх учир байсан юм гэлээ.

	— Юун учир?

	— Чи хичээл тасалж, бидэнтэй хамт явлаа шүү дээ. Чи өдөр бүр, нэг ч хичээл таслалгүй амин голоо тавьж явахдаа ичихгүй байна уу? Сурах гэж махран мэрийхээс ичихгүй байна уу?

	— Миний яаж сурах та нарт ямар хамаатай юм бэ?

	— Хамаатай байлгүй яах вэ?

	Чамаас болж багш, биднийг нүдний өргөс, амны бөөлжис болгож байна.

	— Яагаад?

	— Хичээнгүй сурагчид сурах дургүй биднийг эвгүй байдалд оруулах юм. Бид бас хувьдаа бахархалтай улс тул эвгүй байдалд орохыг хүсэхгүй.

	— Тэгээд би яах билээ?

	— Чи сургууль, хичээл, багшийг үзэн ядах ёстой. Тэр гурав манай гол дайсан мөн.

	— Хэрэв миний цаашид мэрийн сурвал та нар яах вэ?

	— Тэгвэл бид чамтай үерхэхгүй. Эвийг нь олоод л нэг чадна.

	— Та нар дэмий юм битгий донгос! гэж Модон хүний толгой сэгсрэхэд, тэр хүүхдүүдийн хамгийн том нь, 

	— Пиноккио, чи сайхан мэдээрэй! Бардамнах, хов зөөхийг хүлээхгүй шүү! Чи биднээс айхгүй бол, бид чамаас айхгүй. Чи ганцаараа, бид долуулаа гэдгийг сайхан мэдээрэй! гэж хашхирахад Пиноккио, 

	— Нүглийн долоон сав юм биз дээ гэж хэр хэр инээлээ.

	— Сонсов уу? Манийг доромжилж байна. Нүглийн сав гэж байна шүү!

	— Пиноккио, чи буруугаа хүлээ! Хүлээхгүй бол, цусыг чинь холино шүү.

	Хи, хи, хи инээгээд Пиноккио, ядам хуруугаараа хамрынхаа үзүүрийг доогтой гэгч дарлаа.

	— Пиноккио чи, сайнаа үзэхгүй шүү!

	Хи, хи, хи.

	— Бөөн мах болтол чинь балбана шүү!

	— Хи, хи, хи.

	— Нармайгүй харина гэж мэдээрэй!

	— Хи, хи, хи.

	— Мөн дөө чи ингээд инээ гэж залхуучуудын хамгийн зоригтой нь архиран, 

	— Май чи, энэ таван салаа боовыг үд дээр идээрэй гэж тархи руу нь дэлслээ. 

	Модон хүн бас хариу өгч ширүүн тулалдаан эхлэв.

	Пиноккио хэдийгээр ор ганцаараа боловч, арслан барс шиг үзэлцжээ. Тэр, хамгийн хатуу модоор хийсэн хөлөө гарамгай ажиллуулсанд, дайсан этгээдүүд түүнээс холхон шиг байх болжээ. Пиноккиогийн хөл, хүрсэн газраа хөх булуу үлдээх ажээ.

	Хүүхдүүд Модон хүнд гар хүрч чадахгүй дээ хорсон, түүнийг чулуудаж гарлаа. Тэд цүнхээ нээж, цагаан толгой, хэл зүй “Жаннетини”, “Минуцоли”, Туарын өгүүллэгүүд. Бачинийн “Пульчино” болоод бусад сурах бичгээрээ шидэв. Овжин гавшгай Модон хүн, тонгойх цагт нь тонгойн зайлахад бүх ном толгой дээгүүр нь нисэн тэнгист унажээ.

	Та нар загаснуудыг яасан гэж бодно. Тэд ном судрыг амтат зууш гэж бодоод, усан дээр баарцаглан гарч иржээ. Гэвч, тэд номын нэг хуудас буюу гарчгийн хуудсыг амталж үзмэгц, нэн даруй нулимж, “Энэ ч бидэнд зохихгүй хоол байна. Бид үүнээс илүү юм иддэг” гэх гэсэн мэт ам хамраа мурийлгах ажээ. Тэр зуур тулалдаан улам ширүүсжээ. Тэгтэл том хавч уснаас цухуйж, алгуур мөлхсөөр эрэг дээр гараад ханиад хүрсэн наргиа хоолойгоор, 

	— Тэнэг залхуучуудаа, зодолдохоо даруй больцгоо! Эрэгтэй хүүхдүүдийн ийм тулалдаан сайнаар шувтрах нь ховор байдаг юм. Золгүй явдал гаруузай! гэлээ.

	Хөөрхий хавчийн үгийг хэн авах вэ, үгээ хээр хаях нь тэр.

	Ичгүүргүй Пиноккио түүнийг ууртай ширэв татаад, 

	Хар амаа хамхи! Илүү хошуу нэмэхээр, ханиадаа эдгээж хоолойгоо цэвэрлэж хоёр чихэр ид. Эсхүл хөнжилдөө, хөлсөө сайн гартал хэвт! гэж зандрав.

	Хүүхдүүд, хамаг номоо шидэж гүйцээд модон хүний цүнхийг үзмэгц, даруй шүүрэн авав. Пиноккиогийн ном дотор булангийн нь арьсаар бөхөлсөн зузаан хатуу цаасан хавтастай нэг ном бий билээ. Тооны сурах бичиг ажээ. Та нар түүнийг ямар хүнд гэж бодно. Нэг дүрсгүй толгой, тэр ботийг шүүрэн, Пиноккиогийн толгой руу шагайхаараа шагайж, байдаг хүчээ шавхан шидэв. Гэвч модон хүнийг онолгүй, нэг найзынхаа толгойг онолоо. Оногдсон жаал, хувхай даавуу шиг цайж, 

	— Ээж ээ, ээж ээ...үхлээ, амь авар! гээд элсэн дээр үхэтхийн унав.

	Хүүхдүүд, тэр бяцхан үхдэлийг үзмэгц, толгой хазайсан тийш зугтаж, хэдхэн хормын дараа бараа туруугүй алга болжээ.

	 

	Ганцхан Пиноккио үлдэв. Айж сандарсандаа үхсэн амьд хоёрын хооронд болсон тэр, нусныхаа алчуурыг тэнгисийн усанд дүрж хөөрхий найзынхаа чамархай дээр тавилаа. Айсандаа уйлж хайлан найзаа нэр усаар нь дуудан, ийн гасалжээ:

	Эженио минь, хөөрхий минь! Нүдээ нээж, намайгаа нэг хараач Чи минь хариу юунд дуугарахгүй байна вэ? Чамайг би ингээгүй шүү дээ! Чи наддаа итгэ л дээ. Эженио минь нүдээ нээгээч дээ. Чиний нүдээ нээхгүй байгаад байвал би бас үхнэ!... Ай бурхан тэнгэр минь, одоо яаж гэртээ харина даа? Ямар нүүрээрээ сайхан сэтгэлт ээжийгээ харна даа!... Одоо би ямар гайд учрах бол? Хаашаа зугтах билээ, хаана нуугдах билээ?... Ай халаг, сургуульдаа явсан бол ямар сайхан байх билээ. Ямар үйл гайгаар би энэ нөхдийн үгэнд оров оо! Багш минь хэлж л байсан шүү дээ. Бас ээж минь “Муу нөхдөөс болгоомжил!” гэж чихний чийр болтол хэлж билээ. Би ч ёстой усан толгой юм даа. Хүний үгэнд орж, хүссэнээр дургичхаад, эцэс сүүлд нь амаа барих юм даа. Энэ богинохон насандаа мөчийн төдий ч амар жимэр байсангүй. Ай тэнгэр бурхан минь, одоо ямар гайдаа орно доо. Энэ бие минь яах вэ? Яах вэ?!

	Пиноккио, уйлж, хайлан, орилж чарлан, хөөрхий Эжениог дуудсаар билээ. Тэр, гэнэт ойртож буй хөлийн чимээг сонсов.

	Эргэж харвал, хоёр цагдаа айсуй.

	— Яагаад чи газар хэвтэж байна вэ? гэж Пиноккиогоос асуухад, 

	— Би өвчтэй нөхрөө сувилж байна.

	— Бие нь муу байна уу?

	— Муу шиг л байна гэвэл нэг цагдаа, 

	— Эцэг нь муу байх билээ! гээд тонгойж, Эжениог сайтар хараад

	— Энэ жаалын чамархайг шархлуулжээ. Хэн шархлуулав? гэвэл, модон хүний цөс хэмхрэх дөхөж, 

	— Би биш! гэж дуу алдав.

	— Чи биш бол хэн бэ?

	— Би биш! гэж Пиноккио дахиад хэлэв.

	— Юугаар цохиулсан бэ?..

	— Энэ номоор гэж модон хүн, зузаан картон, арьсан хавтастай тооны сурах бичгийг авч цагдаад үзүүлэв.

	— Энэ хэний ном бэ?

	— Миний.

	— Тэгвэл гүйцэх нь тэр. Өөр юу ч бидэнд хэрэггүй. Хурдан босоод бидэнтэй яв!

	— Үгүй би...

	— За явъя.

	— Үгүй, би буруугүй...

	— За явъя.

	Цагдаа нар явахын өмнө, дэргэдүүр нь завиар хөвж яваа хэдэн загасчныг дуудаж, ийн хэлэв.

	— Энэ жаалыг та нарын асрамжид орхиё. Толгойгоо шархалжээ. Үүнийг гэртээ аваачаад сувилж бай. Бид маргааш ирж учрыг нь олно.

	Тэгээд Пиноккиогийн хоёр талаас сугадан, цэргийн ёсоор ийн тушаав.

	— Урагшаа, хурдан хөдөл, чамайг хуухай!

	Модон хүн, дахиад тушаахыг хүлээлгүй, суурин орох зөргөөр хурдан алхав. Хөөрхий жаал хүү, хэрхэн шаналсныг өгүүлэх юун. Амьдрал гэгч зүүд, зүүд зүүдэндээ гутамшигт зүүд мэт санагдана! Тэр яах ч учраа олохгүй болжээ. Нүд нь эрээлжлэн хөл нь солбиж, хэл нь тагнайдаа наалдаад, нэг ч үг дуугарч чадахгүй болсон бүлгээ. Гэвч хоёр цагдаад сугадуулан сайхан сэтгэлт Лусын охины цонхны дэргэдүүр өнгөрнө гэсэн бодол түүнийг шаналгасаар билээ. Тэгэхээр, үхсэн нь дээр санагдана.

	Тосгоны зах хүртэл, салхи хөдөлж, Пиноккиогийн малгайг хийсгэн арван алхам газар хаяв.

	Модон хүн, 

	Малгайгаа авахыг соёрхоно уу? гэж цагдаад хандахад;

	— За, хурдан яваад ир гэлээ.

	Модон хүн очиж малгайгаа авав. Гэвч түүнийг өмсөхийн оронд амандаа зуугаад, тэнгис рүү харвасан сум шиг зугтав.

	Цагдаа нар түүнийг хөөж гүйцэхэд амаргүйг мэдээд нохойн бүх уралдаанд дархан түрүүлдэг, эрэлч том нохойгоо тавилаа. Пиноккио, хэдий хурдан гүйвч нохой түүнээс хурдан гүйх ажээ. Энэ зэрлэг уралдаан юугаар төгсөхийг харах гэж бүх оршин суугчид цонх уруугаа харайх нь харайж гудамжинд гарах нь гудамд гарчээ. Нохой Пиноккио хоёр, улаан тоос босгож хэдэн хормын дараа юу ч харагдахгүй болсон тул хүмүүс үзэх гэснээ үзэж чадсангүй.

	 

	
XXVIII. ПИНОККИО ШИРЭМ ХАЙРУУЛ ДЭЭР ЗАГАС МЭТ ШАРАГДАХ БОЛНО

	Энэхүү ухаан жолоогүй хөөцөлдөөний үед Алидоро (эрэлч нохойн нэр) гүйцэн барих дөхөхөд өнгөрлөө гэсэн бодол Пиноккиогийн толгойд жирсхийжээ. Пиноккио аймшигт араатан ардаа аахилахыг сонсож, бүлээхэн амьсгалыг нь мэдрэх болсон билээ.

	Түүний аз болоход эрэг ойрхон тэнгис хэдхэн алхам зайтай болчихсон байжээ, 

	Тэр дөнгөж эрэгт хүрмэгц, цурхай загас мэт ер бусын үсрэлт хийж усанд тэртээ хол унав. Алидоро зогсох байсан боловч биеэ барьж чадалгүй бас усанд уналаа. Золгүй тэр амьтан самарч чадахгүй ажээ. Усны гадарга дээр тогтох санаатай хөлөө цохиловч тийчлэх тутам, толгой нь усанд гүн живсээр байлаа.

	Тэр толгойгоо гаргаж, нүдээ аймаар эргэлдүүлэн, 

	— Живлээ, живлээ! гэж хуцав. Пиноккио айх юмгүй болсныг мэдээд алсаас, 

	— Чөтгөр шулам уруугаа тонил! гэлээ

	— Пиноккио минь, хонгор минь туслаач!... Амь авар авар...! Ийнхүү арга баран хашхирахыг нь сонсоод, сүү шиг цагаан сэтгэлтэй Пиноккио, нохойг өрөвдөж, 

	— Амийг чинь, аварвал, намайг тайван орхиж, ахиад хөөцөлдөхгүй гэдгээ амлах уу? гэвэл, 

	— Амлана, амлана. Чи минь хурдалж үзээч! Чи хагас хором л саатвал би өнгөрөх нь тэр! гэв.

	Пиноккио түр байзнав. Гэвч “Сайн үйлийн эцэст саам сүү” гэсэн эцгийнхээ сургамж үгийг санаад, Алидоро дээр хөвөн ирж хоёр гараараа сүүлээс нь чирэн, ямар ч гэмтэлгүй эрэг дээр гаргалаа.

	Хөөрхий муу нохой хөл дээрээ тогтож чадахгүй байлаа. Давстай ус гэдсээ дүүртэл залгиад бөмбөг шиг бөмбийжээ. Пиноккио бас л түүнд сайн итгэсэнгүй. Усандаа дахин орох нь зөв гэж үзжээ. Тэр, самарч эргээс нэлээд холдоод.

	— Алидоро баяртай! Аян замдаа сайн явахыг ерөөе! гэж амийг нь аварсан нөхөртөө хашхирахад, 

	— Баяртай Пиноккио! Амийг минь аварсанд чинь мянга түм дахин талархъя. Чи над их тус боллоо. Аяганы хариу өдөртөө, агтын хариу жилдээ гэдэг. Гайгүй, дахиад бид уулзана! гэлээ.

	Пиноккио эргээс холдож аюулгүй газар хүрлээ гэж бодоод, эргэж харвал байц хадан дахь агуйгаас утаа суунаглаж байхыг үзэв

	Тэр, “Агуйд түүдэг асаж байх шиг бололтой. Тэгвэл бүүр сайн хувцсаа хатааж дулаацъя. Тэнд юу ч... болбол болог” гэж бодоод, тийшээ хөвөв. Хадан дээр авирч гарах гэтэл нэг юм уснаас өндийн гарч ирээд өргөгдөн босож ус руу авч орлоо. Гарахыг оролдовч хожимджээ. Сүүлүүдээ цохилон, ухаан жолоогүй тийчлэн буй том жижиг янз бүрийн төрлийн загасаар дүүрэн том торонд орсноо мэдмэгц учиргүй гайхжээ.

	Цаашилбал далайн шулам шиг жигтэй муухай, аймаар загасчин, агуйгаас гарахыг үзлээ. Тэр, орой дээрээ үсний оронд сэрвийсэн хэдэн ногоон өвстэй, нов ногоон биетэй, ногоон нүдтэй, уртаас урт ногоон сахалтай, хойд хөл дээрээ өндийсөн аварга том ногоон гүрвэлтэй төстэй гэлтэй.

	Загасчин, тороо уснаас татаж гаргаад, 

	— Ийм аз заяа байх уу? Өнөөдөр би гэдсээ хагартал загас чихэх нь! гэж тун урамтай хэллээ.

	Пиноккио, “Загас биш минь бөөн аз” гэж бодоод, сэтгэл жаахан сэргэв. Голд ис хайруул дотор тос шаржигнан муухай хэншүү ханхлуулж буй, утаа нь тортог болсон харанхуй агуйд дүүрэн загастай торыг оруулжээ. Тэгээд ногоон загасчин, 

	— Одоо торныхоо ямар загас барьсныг үзье гээд, хүрз шиг том гараа хийж, улаан живэрт загас хэдийг гаргаад, 

	— Ямар гайхалтай улаан живэртүүд вэ! гээд сэтгэл хангалуун үнэрлэв.

	Үнэрлээд хоосон ваар луу хаяв. Тийнхүү, хэд дахин загас авч шидлээ. Тороос загас авч, шидэх бүрдээ баярлан, ийн дуу алдав.

	— Юутай гайхалтай сагамхай загас вэ?

	— Юутай гоёхон зантгар загас вэ?

	— Юутай сайхан чулуун дэгдээ вэ?

	— Юутай хосгүй далайн алгана вэ?

	— Юутай таатай алтан хайрст вэ?

	Нөгөө улаан живэртүүдийн орсон савд сагамхай загас, зантгар загас, чулуун дэгдээ, алгана, алтан хайрст цөм орсон гэдэгт эргэлзэх явдалгүй.

	Торонд ганцхан Пиноккио үлджээ. Загасчин түүнийг гаргамагц ногоон нүд нь орой дээрээ гарч, 

	— Энэ ямар янзын загас вэ? Ийм загас идсэнээ ер санахгүй юм! гэж дуу алдав.

	Тэр Пиноккиог тун анхааралтай үзэв. Үзэж, үзэж, 

	— За ойлголоо. Тэнгисийн хавч бололтой гэхэд, Пиноккио өөрийгөө хавч гэж үзсэнд унтууцан, 

	— Хавч гэдэг чинь юу вэ? Та над яаж хандаж байгаа тань энэ вэ? Миний Модон хүн болохыг мэдэж ав! гэхэд, 

	— Модон хүн гэнэ ээ? Үгүй ер, би тийм загасны төрлийг одоо болтол үзээгүй яваа гэдгээ хэлье. За яамай, чамайг дуртайяа иднэ.

	— Иднэ гэнэ ээ? Намайг загас биш гэдгийг та ер ойлгохгүй байна гэж үү дээ? Тан шиг ярьж, сэтгэдгийг минь та ер ажихгүй байна уу? гэсэнд загасчин:

	— Тэр яриагүй үнэн! Миний бодоход, чи над шиг ярьж, сэтгэх азтай загас бололтой. Иймээс гавьяа зүтгэлийг чинь хүндлэхийг хүснэ.

	— Хэрхэн хүндлэх вэ?

	— Нөхөрсгөөр гүнээ хүндэтгэж байгаагийн тэмдэг болгож, өөрийгөө хоолонд бэлдүүлэх, дуртай аргаа сонгож авахыг соёрхоно.

	Хайруулд шарагдахыг хүсэх үү эсхүл ваарт улаан лоолийн сүмстэй чануулах уу? 

	Эцсээ хүртэл чинь шударга байхыг хүснэ. Хэрэв сонгох нь миний эрх ахул, намайг тавьж, гэрт минь хариул гэж танд хэлэх, байна.

	— Чи тоглож байх шиг байна. Намайг чи, ийм ховор загасыг амтлах боломжийг алдах юм гэж бодоогүй биз? Модон хүний багийн загас эндэх усанд тэр болгон үл ирнэ. Бусад загасны хамт хайруулд шаруулахыг соёрх. Чиний сэтгэл ханамжтай болно. Олуулаа шаруулах ямагт таатай байна гэв.

	Пиноккио ийм золгүй мэдээ сонсмогц уйлж орилж, өршөөл хайр гуйв. Нулимс дуслуулан, 

	— Ай халаг, сургуульдаа явах минь яав... Хүний үгэнд орж, зовлонгоо үзэх минь энэ. Ий-ий-ий! гэлээ. Тэгээд могой загас мэт мурилзан, ногоон загасчны савраас мултрахыг элдвээр оролдсонд загасчин хэсэг бөх бат зэгс авч, хиам уях мэт, Пиноккиогийн хөл гарыг уяад, нөгөө загастай ваар луу хаяжээ.

	Тэр загасчин, гурилтай том таваг авч, хамаг загасаа түүн рүү хийв. Гурилдуулсан загаснууд, хайруулд дороо орох аж.

	Эхлээд буцалсан тосонд улаан живэртүүд орж, бяцхан алгана сагамхай загас, зантгар загас, алтан хайрст загас дараа дараагаараа орж, эцэст нь Пиноккиогийн ээлж иржээ. Үхэх тэгэхдээ гутамшигтай үхэл) цагаа ирснийг үзмэгц нэг ч үг дуугарч чадахгүй болтол хирдхийжээ.

	Хөөрхий Пиноккиогийн зөвхөн харц нь өршөөл хайр гуйна. Гэвч ногоон загасчин, түүнийг эс анхаарна. Пиноккиог тав зургаа дахин гурилд өнхрүүлтэл гөлтгөнөн хүүхэлдэй мэт дээрээсээ дороо хүртэл цав цагаан болжээ. 

	Тэгээд толгойноос нь шүүрэн авч...

	 

	
XXIX. ПИНОККИО, ЛУСЫН ОХИНЫД ЭГЖ ИРЭХ БӨГӨӨД МАРГААШААС ЭХЛЭН ТҮҮНИЙГ БЯЦХАН МОДОН ХҮН БИШ ЁСТОЙ ЖААЛ ХҮҮ БОЛОХЫГ ЛУСЫН ОХИН АМЛАНА. ҮҮНТЭЙ ХОЛБОГДУУЛАН ИХ ДАЙЛЛАГА ХИЙНЭ

	Загасчин, Пиноккиог хайруулд хаях гэж байтал, шарсан махны хурц үнэрээр том нохой агуйд орж ирлээ. Тэр Пиноккиог барьсан хэвээрээ, 

	— Яв! гэж хашхиран нохой руу сарвалзав.

	Үхэх дөхтлөө өлссөн зовлонт муу нохой “Шарсан загаснаасаа жаахан өгөөч. Тэгвэл би одоохон гарна” гэх мэт гийнан сүүлээ шарвана.

	Загасчин, 

	— Яв гээд өшиглөх гэлээ.

	Тэр нохой ингүүлж ер үзээгүй ажээ. Иймээс тэр шүдээ ярзайлган, аймшигт амаа ангайн архирав.

	Тэгтэл сульдан тамирдсан сулхан хоолойгоор

	Алидоро минь, амь авар! Аврахгүй бол чинь дүүрлээ гэх сонстов. Нохой Пиноккиогийн дууг даруй таниад, тэр дуу загасчны гартаа барьсан гурилан бөөмцрөөс гарч байгааг сонсоод гайхсаныг өгүүлэх юун.

	Та нар түүнийг яасан гэж бодно! Тэр ухасхийн үсэрч, гурилан бөөмцрийг шүүрэн авч, амандаа болгоомжтой зуугаад, агуйгаас цахилгаан цахилах шиг хурдан гарчээ.

	Загасчин, идэх санаатай байсан загасаа булаалгасандаа үнхэлцгээ хагартал уурлаад, нохойн хойноос харайвч, хэд алхаад ээрч эгштэлээ ханиан, эрхгүй буцахад хүрчээ.

	Энэ үед Алидоро, тосгон орох зөрөг хүрчихсэн явлаа. Тэр тэнд зогсоод, Пиноккиог газар болгоомжтой тавив.

	Пиноккио, 

	— Ачийг чинь яаж хариулна даа гэхэд Алидоро, 

	— Хэрэггүй чи намайг нэг аварсан. Аяганы хариу өдөртөө, агтын хариу жилдээ гэдэг. Хорвоогийн амьтад хэн хэндээ туслах ёстой.

	— Чи яаж агуйд ирэв?

	— Тэнгисийн хөвөөнд тэрийж хэвттэл минь салхи, шарсан загасны сайхан үнэр авчирлаа. Тэр үнэр хорхойг минь хүргэж, тийш нь аваачлаа. Хэрвээ би нэг хормын хойно очсон бол... гэсэнд айсандаа Пиноккиогийн хүйтэн хөлс гарч, 

	— Тийм юм бүү ярь, бүү ярь! Хэрэв чи нэг хормын дараа очсон бол би шарагдаад, залгигдаад, идэгдээд гүйцсэн байх сан.

	Бррр... Түүнийг бодохоос хамаг бие минь чичрэх юм! гэлээ.

	Алидоро инээмсэглэн, урьд талын баруун хөлөө модон хүнд сарвайхад тэр, чин зүрхний нөхөрлөлийн тэмдэг болгон чанга атгажээ.

	Тэгээд хоёр тийшээ салав. Нохой гэртээ харьж, ахиад ор ганцаараа хоцорсон Пиноккио, ойрхон үзэгдэх нэгэн овоохой руу харайж үүднийхээ дэргэд наранд биеэ ээж суугаа өвгөнд ийн хандав-

	— Өвгөн гуай та, толгойгоо шархалсан Эженио хэмээх нэгэн зовлонт жаалын тухай сонссон бол хэлж өгөхгүй юу?

	Загасчид түүнийг овоохойд оруулсан билээ. Одоо тэр... гэтэл Пиноккио, 

	Үхчихсэн үү? гэж харамсан дуу алдав.

	— Үгүй, үхээгүй, амьд. Одоо тэр гэртээ байгаа.

	— Үнэн үү? Үнэн үү гэж Модон хүн дуу алдаад, баярласандаа агаарт тонгорцоглоод, 

	— Тэр нь үхлийн шарх биш байжээ? гэвэл өвгөн, 

	— Зузаан картон хавтастай том номоор тархий нь цохисон тул үхэж ч болох аюултай шарх байсан гэнэ билээ гэсэнд, 

	— Хэн түүнийг номоор шидсэн бол?

	— Пиноккио гэдэг сургуулийн нэг нөхөр нь гэнэ билээ.

	Пиноккио гэгч нь хэн юм бэ? гэж Модон хүн мангуу дүр үзүүлэхэд

	— Залхуу хог, аюултай этгээд гэнэ билээ гэсэнд, 

	— Худлаа, худлаа, шал худлаа!

	— Чи Пиноккиог таних юм уу?

	— Зүс л үзсэн юм гэж Модон хүний хариулахад өвгөн, 

	— Чи түүний талаар ямар бодолтой явдаг вэ? гэсэнд, 

	— Эцэг эх, гэр орондоо хязгааргүй хайртай, нямбай, үг авдаг сайн жаал гэж боддог гэлээ.

	Модон хүн, сэтгэл зовох юмгүй ийнхүү худал хэлээд хамрынхаа үзүүрийг барьж үзвэл, нэг ямх урт болчихсон байжээ. Үүнд тэр айн эмээж, 

	— Өвгөн гуай та, түүнийг миний магтсан үгэнд бүү итгэгтүн!

	Би, Пиноккиог сайн мэднэ. Сургуульдаа явахын оронд нөхөдтэйгөө дүрсгүйтэх гэж явсан, үнэхээр хогийн жаал, хүмүүжилгүй залхууч гэдгийг танд нотолж чадна гэвэл хамар нь мэдэгдэхүйц богиносжээ.

	— Өвгөн, чи юунд ингэтлээ цагаадаа вэ? гэж санаандгүй байтал асуусанд, 

	— Та харж байна уу?... Үнэнийг хэлэхэд шинэхэн шохойдсон хана санамсаргүй шүргэчихсэн юм гэж Модон хүн хариулжээ.

	Хайруулд шарахаар загас мэт гурилдуулснаа хэлэхээс тэр ичжээ.

	— Хүрэм, өмд, малгайгаа юу болгох чинь энэ вэ?

	— Замд дээрэмчид дайралдаж, намайг дээрэмдлээ. Өвгөн гуай биеэ битүүлээд гэртээ хүрчихмээр хувцасны юм танайд байхгүй юу? 

	— Үр минь хувцас гэх юм, буурцаг хадгалдаг хүүдий л бий дээ. Хэрэгтэй бол нь чи ав. Тэр хэвтэнэ.

	Пиноккио, дахиад гуйлгасангүй. Хоосон хүүдийг ухасхийн авч хайчаар доод талыг нь хайчилж, хоёр талд нь бяцхан нүх гаргаж цамцны оронд өмсөөд, ийм ядуухан хувцастайгаар тосгон руу гарлаа.

	Замд гэмших сэтгэл төрж, сэтгэл хямран, урагшаа нэг хойшоо нэг алхаж, өөртөө ийн хэлэв.

	— Сайхан сэтгэлт лусын охины нүүрийг яаж харна даа? Тэр намайг хараад юу гэх бол?... Миний бурууг хоёр дахин уучлах бол уу?... Үгүй яавч уучлахгүй, үгүй уучлахгүй! Би өөдгүй амьтан тул уучлахгүй нь түмэн зөв. Би, сайн хүү болно гэж хий хоосон амлахаас биш, хэлсэндээ хүрч, идсэндээ сав болохгүй юм.

	Түүнийг тосгон хүрэхэд, хав харанхуй болжээ. Тэнгэр муудаж хур бороо цутгав. Пиноккио, Лусын охины хаалгыг тоншиж шууд орохоор зориг шулууджээ. Гэвч хаяанд нь хүрмэгц, зориг харьж хаалгыг нь тогшихын оронд эргээд хорин алхам ухрав. Ахиад хаалга хүрэвч ахиад зориг дутжээ. Мөн гуравдугаар удаа очоод бас зүрх хүрсэнгүй. Тэр дөрөв дэх удаагаа ойртож чичирхийлсэн гараараа хаалганы алх авч, цорын ганцхан удаа аяархан тоншив. Пиноккио, хүлээгээд л байлаа. Тэгтэл хагас цагийн дараа дээд давхрын (дөрвөн давхар байшин билээ) нэг цонхонд гэрэл гарч толгой дээрээ асаж байгаа лаатай том эмгэн хумс цухуйхыг Пиноккио үзэв.

	Ийм орой хэн хаалга тоншоод байна вэ? гэвэл, Модон хүн, 

	— Лусын охин гэртээ бий юу? гэсэнд, 

	— Лусын охин унтаж байна. Битгий сэрээгээрэй! гэсэн юм. Хэн бэ, чи? 

	— Би байна.

	— Би гэж хэн бэ?

	— Пиноккио 

	— Пиноккио гэж хэн бэ?

	— Лусын охиныд байдаг жаалхан Модон хүн.

	— Мэдлээ, мэдлээ. Одоохон доошоо бууж, хаалга онгойлгоё, 

	— За хурдалж үзээрэй. Тэгэхгүй бол осгож үхэх нь байна шүү!

	— Хүү минь, би чинь эмгэн хумс шүү дээ. Эмгэн хумс хэзээ ч яардаггүй юм.

	Нэг цаг өнгөрөв. Хоёр цаг өнгөрөв. Хаалга ер онгойсонгүй. Даарч, айж чичирсэн Пиноккио зүрхлэн хаалгыг чангахан шиг тоншлоо. Хоёр дахиа тоншиход, гуравдугаар давхрын цонх онгойж, нөгөө эмгэн хумс үзэгдлээ. Пиноккио, 

	— Хонгор эмгэн хумсхан минь, хоёр цаг хүлээлээ. Ийм хүйтэнд хоёр цаг гэдэг чинь хоёр жилээс урт санагдана. Хурдалж үзээч гэвэл Эмгэн хумс, 

	Хүү минь, би чинь эмгэн хумс шүү. Эмгэн хумс хэзээ ч яардаггүй юм гэлээ.

	Цонх ахиад хаагдлаа.

	Үүний дараа шөнө дөл болж, дараа нь нэг цаг, тэгээд хоёр цаг боловч хаалга түгжээстэй хэвээрээ л байлаа.

	Пиноккио тэсэж ядаад, хаалганы алх шүүрэн, байшинг сууриараа доргитол хүчтэй цохихыг бодолхийлэв. Гэтэл хаалганы төмөр алх амьд могой загас болон хувилж гараас нь мултран усан татуургын хоолойд орж алга боллоо.

	— Тий, тий! гэж Пиноккио уурсан хашхираад, 

	— Хаалганы алх нэгэнт алга болсон хойно, хөлөөрөө тоншино доо гэв.

	Тэр гэдрэгээ ухраад хүчилж хүчилж, хэр хүчээрээ хаалгыг өшиглөв. Тун хүчтэй өшиглөсөн тул хөл нь хаалганд шигдлээ. Модон хүн хөлөө сугалахыг оролдовч, сугалах ямар ч аргагүй болжээ. Хөл нь хадаас шиг бат бэх шигджээ.

	Та нар хөөрхий Пиноккиог ямар байдалтай байсан гэж бодно. Нэг хөл нь хаалганд шигдсэн тул шөнөжин өрөөсөн хөл дээрээ зогсжээ.

	Өдөр болоход, хаалга нэг онгойв. Сайхан сэтгэлт эмгэн хумс, дөрөвдүгээр давхраас ёслолын хаалга хүртэл буухдаа есхөн цаг зарцуулжээ. Үүнд асар их хүч чармайлт гаргасныг нь хэлэх хэрэгтэй. Тэр, 

	— Чи тэнд хөлөөрөө хаалга яагаад л байна даа? гэж Модон хүнээс асуугаад инээд алдлаа.

	— Золгүй юм боллоо. Эрхэм эмгэн хумсхан минь, та энэ эрүү шүүлтээс намайг суллаж чадах юун магад. Нэг оролдоод үзэхгүй юу

	— Үр минь, түүнийг чинь дархан л хийж чадна. Би өдий болтол дархалж ер явсангүй.

	— Миний өмнөөс Лусын охиныг гуйхгүй юу...

	— Лусын охин унтаж байна. Битгий сэрээгээрэй гэсэн юм.

	— Би яана даа? өдөржин хаалганд хавчуулаастай байх хэрэг үү?

	— Ямар нэг юм хий л дээ. Ядах даа гудамжаар мөлхөж яваа шоргоолж тоол л доо.

	— Бүүр тамирдчихлаа. Ядахдаа идэх юм авчирч өгөөч! гэхэд эмгэн хумс.

	— Одоохон! гэлээ.

	Пиноккио гуравхан цаг хагасын дараа эмгэн хумсыг толгой дээрээ царай ирэхийг нь үнэхээр үзжээ. Цар дээр хөврөг6 талх, гүнжийн тахиа, дөрвөн жүрж тавьжээ. Эмгэн хумс, 

	— Лусын охины танд илгээсэн өглөөний хоол энэ гэлээ.

	Пиноккио, энэ амтат зуушийг үзмэгц дотор нь аятайхан болоод явчихлаа. Хоолонд ам хүрмэгц талх нь гөлтгөнөөр, гүнжийг нь картон цаасаар, жүрж нь алебастраар, яг бодитой байгаа шиг хийгдсэнийг үзээд хэмжээгүй ихээр урам нь хугарчээ. Гомдсондоо уйлах дөхөж, цартай юутай нь шидчихмээр санагджээ. Гэвч тэр тэгсэнгүй. Туйлын их шаналсандаа ч тэр үү, голоо харлатал өлссөндөө ч тэр үү, яагаад ч юм ухаан алджээ.

	Мэдээ ормогц, буйдан дээр хэвтээгээ, дэргэд нь Лусын охин зогсож байгааг үзжээ. Лусын охин, 

	— Энэ удаа яах вэ чамайг уучилъя. Дахиад ийм хэрэг тарив аа, хохь чинь шүү гэлээ.

	Пиноккио, сайн сурна, биеэ дандаа зүй зохистой авч явна гэж ам тангаргаа өгөв. Жилийн эцэс болтол хэлсэндээ хүрлээ. Зуны амралтын өмнөх шалгалтаар, сургуульдаа тэргүүн сурагч гэж тэмдэглэгдлээ.

	Түүний зан байдал үнэхээр бахдууштай болсонд Лусын охин урамшин баярлаж, 

	— Маргааш чиний хүссэнийг гүйцэлдүүлнэ гэсэнд, 

	— Юуг? 

	— Маргааш чи, жаалхан Модон хүн биш, ёстой жаал хүү болно гэжээ.

	Үүнд, Пиноккиогийн баярласныг үгээр илэрхийлэх аргагүй билээ. Түүний бүх анд найз, сургуулийн нөхөд нь ойрын нэг өдөр Лусын охины гэрт болох баярын хүлээн авалтад уригджээ. Лусын охин, хоёр зуун аяга сүүтэй кофе чанаж, дөрвөн зуун талх барьж хоёр талд нь тос түрхэхийг амлажээ. Тэр өдрийг гайхамшигтай, наргиантай өдөр болгоно гэж мөн амлаж билээ...

	Харамсалтай нь бүх зүйлийг ёроолоор нь урвуулж хаях нэг гай, Модон хүний амьдралд дандаа байдаг ажээ.

	 

	
XXX. ПИНОККИО, ЖААЛ ХҮҮ БОЛОХЫН ОРОНД НАЙЗ ДЭНГИЙН ГОЛТОЙГОО ЦЭНГЭЛИЙН ОРОН ОРНО

	Пиноккио бүх нөхдөө урихаар хот орохыг зөвшөөрөхийг Лусын охиноос гуйжээ. Лусын охин зөвшөөрч ийн хэлэв:

	— Чи явж, маргаашийн хүлээн авалтад нөхдөө урь. Харин чи харанхуй болохоос өмнө харьж ирэх ёстойгоо сана. Ойлгов уу? гэвэл Модон хүн, 

	— Би ганцхан цаг яваад ирэхийг амлая гэж хариулав.

	— Пиноккио минь бодолтой л яв. Хүүхдүүдийн амлах нь амархан амласандаа хүрэхгүй нь олон байдаг.

	— Би бусад хүүхэдтэй адилгүй шүү дээ. Хэлбэл хэлсэндээ хүрч, идвэл идсэндээ сав болно.

	— За харъя л даа. Чи хүний үг авахгүй бол, хар толгойдоо л гай татна.

	— Яагаад?

	— Өөрөөсөө илүү юм мэддэг хүмүүсийн зөвлөгөөг авдаггүй хүүхдүүд дандаа гайд унадаг юм даа.

	— Түүнийг чинь ханатал амслаа. Одоо дахиад яасан ч тэгэхгүй.

	— Үнэн хэлсэн эсэхийг чинь үзнэ дээ.

	Пиноккио, дахиад нэг ч үг дуугаралгүй эхийн оронд эх болсон сайхан сэтгэлт Лусын охинтой салах ёс гүйцэтгээд, исгэрч дүүлсээр гэрээсээ гарлаа, 

	Тэр, ганцхан цагийн дотор андуудаа цөмийг нь урьж амжив. Зарим нэг нь урилгыг нь дуртай хүлээн авав. Ганц хоёрын зэрэг хүн нэлээд гуйлгаж, сүүтэй кофенд дүрж идэх талх, хоёр талдаа тос түрхээтэй байна гэдгийг сонсоод,

	— Чамайг л бодож очъё гэцгээлээ. Пиноккио сургуулийнхаа нөхөд дотроос ганцхан хүнд дотно хайртай билээ. Түүний нэр Ромео боловч “Дэнгийн гол” гэдэг хочтой. Ромео, шинэхэн хийсэн дэнгийн гол шиг туранхай цонхигор хүү ажээ.

	Дэнгийн гол, сургуульдаа толгой залхуу, ичгүүр сонжуургүй амьтан боловч Пиноккио, хязгааргүй хайртай билээ. Иймээс Пиноккио, түүнийг урих гэж очив. Тэр байсангүй, ахиад хэд очиход нь мөн л байсангүй.

	Хаагуур эрвэл олдох вэ? Пиноккио, нуугддаг газар, шургадаг нүх бүрийг нь нэгжсээр, Дэнгийн голыг нэг тариачны хашаанаас олов.

	— Чи энд юу хийж байгаа юм бэ? гэвэл, 

	— Аянд гарах гээд шөнө дөл болохыг хүлээж байнам.

	— Хаашаа? 

	— Холын хол явна.

	— Чамайг эрж гэрт чинь гурван удаа очлоо.

	— Намайг тэгтлээ юунд эрэв? 

	— Чи нэг их сонин юм сонсоогүй юу? Намайг ямар их аз завшаан хүлээж байгааг чи мэдээгүй юу?

	— Ямар?  

	— Маргаашаас эхлээд би, Модон хүн биш, та нар шиг ёстой хүү болно. За тэгвэл баяр хүргэе. 

	— Чамайг маргааш болох баяртаа урья. 

	— Би энэ шөнө явна гэж чамд эс хэлэв үү.

	— Хэдэн цагт?

	— Удахгүй явна.

	— Хаашаа?

	— Хорвоогийн хамгийн сайхан орон, ёстой жаргал цэнгэл, юу ч хийхгүй суух орон... орно.

	— Тэр чинь юу гэдэг орон бэ?

	— “Цэнгэлийн орон” гэдэг юм даа. Чи надтай явах уу?

	— Үгүй, би явахгүй.

	— Пиноккио минь, тэр дэмий. Явах минь яалаа гэж амаа нэг барина даа чи. Хүүхэд бидэнд түүнээс илүү орон олдохгүй дэг. Тэнд сургууль ч байхгүй, багш ч байхгүй, ном ч байхгүй. Сурах ч хэрэг байхгүй. Пүрэв гариг амралтын өдөр юм. Долоон хоног нь зургаан пүрэв, нэг ням гаригтай. Намрын амралт нэгдүгээр сарын нэгэнд эхлээд, арван хоёрдугаар сарын гучин нэгэнд дуусна. Тэр чинь над ёстой таарах орон. Иргэншсэн орнуудад тийм л байх ёстой.

	— Цэнгэлийн оронд тэгээд юу хийдэг байна даа?

	— Өглөөнөөс үдэш болтол наадаж наргина. Орой унтаж, өглөө босоод, бас л наадаж наргина. Чи ямар гэж бодно?

	—Гм гээд Пиноккио “Тийм амьдралаар амьдрахад чиг дургүйцэхгүй” гэсэн мэт толгой дохив.

	— За чи надтай явах уу? Явах уу, үгүй юу? Шийд, шийд!

	— Үгүй үгүй, яав ч үгүй. Сайн хүү болно гэж сайхан сэтгэлт лусын охинд амласан билээ. Амласандаа хүрэхгүй бол горьгүй. Удахгүй нар шингэх нь байна. Би харих ёстой. За баяртай, сайн яваарай. 

	— Чи юунд ингэтлээ яарав?

	— Гэртээ яарнам. Сайхан сэтгэлт Лусын охин, харанхуй болохоос өмнө ирээрэй гэсэн юм.

	— Чи хоёрхон хором хүлээ л дээ.

	— Үгүй, Лусын охин намайг загнана.

	— Загнаж л байг. Ханатлаа хараагаад дуугүй болно, тэр чинь гэж гутамшигт Дэнгийн голын хэлэхэд, 

	— Чи яаж жуулчлах вэ? Ганцаараа явах уу, хүнтэй явах уу?

	— Ганцаараа гэнэ ээ? Бид, зуу гаруй хүүхэд хамт явна.

	— Та нар явгаар явах уу?

	— Үгүй, одоохон нэг бүхээгт тэрэг намайг авч, Цэнгэлийн оронд хүргэнэ.

	— Бүхээгт тэрэг хурдан ирвэл, их шан хүртээх сэн.

	— Яагаад? 

	— Яаж явахыг тань харахыг хүснэ.

	— Жаахан хүлээ. Тэгвэл чи үзнэ.

	— Үгүй, үгүй би харилаа.

	— Хоёрхон хором хүлээ л дээ.

	— Би зөндөө удчихлаа. Лусын охин санаагаа зовно.

	— Эвий зайлуул, Лусын охин! Сарьсан багваахай идчихэж мэднэ гэж чи айгаад байна уу?

	— Тэр оронд үнэхээр сургууль байхгүй гэдэгт чи баттай итгэж байна уу?

	— Юу ч байхгүй.

	— Бас нэг ч багш байхгүй юу? 

	— Байхгүй. 

	— Тэнд сургуульд сурах хэрэг байхгүй

	— Байхгүй.

	— Юутай гайхамшигтай орон бэ! гэж Пиноккио дуу алдаад шүлсээ савируулан, 

	— Юутай гайхамшигтай орон бэ? Би тэнд нэг ч очоогүй боловч, түүнийг төсөөлөн бодож чадна.

	— Бидэнтэй явж болохгүй ямар учир чамд байна? 

	— Намайг ятгачихна гэж бүү горил! Сайн хүү болно гэж сайхан сэтгэлт Лусын охинд, ам тангаргаа өгсөн тул, хэлсэндээ хүрч идсэндээ сав болно.

	— За тэгвэл баяртай. Чи замдаа учирвал, сургууль, гимнази мэргэжлийн сургуулиудад мянга түмэн мэнд, миний өмнөөс уламжлаарай! 

	— Дэнгийн гол минь баяртай! Аян замдаа өлзийтэй сайн явахыг ерөөе! Хааяа нөхдөө бодож байгаарай!

	— Пиноккио ийнхүү хэлээд гэрээ чиглэн одов. Гэвч хоёр алхаад зогсож, найздаа ийн хандав:

	— Тэр орны долоон хоног нь зургаан пүрэв, нэг ням гаригаас бүрддэг гэдэгт чи баттай итгэж байна уу?

	— Бүүр баттай итгэж байна.

	— Намрын амралт нь нэгдүгээр сарын нэгэнд эхлээд, арван хоёрдугаар сарын гучин нэгэнд дуусдаг гэдэгт баттай итгэж байна уу?

	— Юутай гайхамшигтай орон бэ? гэж Пиноккио бас дахин хэлээд, сэтгэл хангалуун нулимаад, зориг эрс шулуудаж, 

	— За баяртай! Сайн яваарай! гэж хурдан хэлээд, 

	— Баяртай.

	— Та нар хэдийд явах вэ?

	— Одоохон.

	— Мөн харамсалтайяа. Хэрэв нэг цагийн дотор явах бол тань хүлээх сэн

	— Лусын охин юу гэх вэ?

	— Одоо тэртээ тэргүй орой болчихжээ... Нэг цагийн өмнө хойно харихад ямар ялгаа байна.

	— Эвий Пиноккио минь, Лусын охин загнавал яах вэ?

	— Загнавал загнаг! Ханатлаа хараагаад, дуугүй болно.

	Тэгтэл шөнө болж хав харанхуй болжээ. Тэд, алсад гал гялалзан хөдлөхийг харж, хонхны дуу, алсын бүрээний аялгуут дууг сонсов.

	Дэнгийн гол, 

	— Ирлээ! гэж дуу алдан босоход, 

	Пиноккио, 

	— Хэн? гэж шивнэв.

	— Миний явах бүхээг тэрэг ирлээ... Чи надтай явах уу? үгүй юу? гэвэл

	Модон хүн, 

	— Тэр оронд чинь, ер нь сурах хэрэггүй гэдэг лавтай үнэн биз? гэв.

	— Үнэн, үнэн!

	— Юутай гайхамшигтай орон бэ? юутай гайхамшигтай орон бэ? юутай гайхамшигтай орон бэ!

	 

	
XXXI. ПИНОККИО ТАВАН САР ЖАРГАЛДАА ТАШУУРСНЫ ЭЦЭСТ... ҮЗЭЖ АСАР ИХ ГАЙХНА

	Бүхээгт тэрэгний дугуйг таар, хувхай даавуугаар ороосон тул ер чимээ имээ гаргалгүй иржээ.

	Түүнд, өөр өөр зүсмийн боловч биеэр адилхан арван хоёр хос илжиг хөллөжээ.

	Зарим нь бор, зарим нь цагаан, зарим нь давс чинжүү цацуулсан мэт цоохор, зарим нь хөх, шар судалтай ажээ.

	Хорин дөрвөн илжгийг унааны мал шиг тахлахын оронд цагаан арьсан гутлыг, хүмүүс мэт өмсгөсөн нь юутай гайхалтай.

	Та нар хөтчийг нь хэн гэж бодно?

	Мушилзсан амтай, алиман ягаан нүүртэй, эзэгтэйгээсээ хоол горьдсон муурын хоолой шиг жингэнэсэн нялуун дуутай, өөхөн бөмбөрөө шиг бөмбөгнөсөн ноёхон ажээ.

	Эрэгтэй жаалууд түүнийг үзмэгц ухаан жолоо алдаж, газрын зураг дээр "Цэнгэлийн орон" гэдэг нэрээр тэмдэглэгдсэн тэрхүү дагшин жаргалын орон орохыг хүсэлхийлэн, бүхээгт тэргэнд нь багтаж ядан сууна.

	Бүхээгт тэрэг нь наймаас арван хоёр насны хүүхдээр, үнэхээр дүүрчээ. Тэд торхтой май загас мэт битүү чигжээстэй ажээ. Жаалуудад, давчуу бачуу, суухад тохиромжгүй, амьсгалахад хэцүү байвч ёолох, уцаарлах хүн ер алга. Хэдэн цагийн дараа ном ч үгүй сургууль ч үгүй, багш ч үгүй оронд хүрнэ гэсэн сайхан итгэл найдвар тэднийг ямар ч зовлон зүдүүрээс айхгүй сэтгэл хангалуун зол жаргалтай уух идэх, унтах ч хүсэлгүй болгожээ.

	Бүхээгт тэрэг зогсмогц ноёхон, нүүр амаа үрчилзүүлэн инээмсэглэж, 

	— Сайн эр чи бидэнтэй бас аз жаргалын орон орох гэж байна уу? хэмээн Дэнгийн голд хандсанд, 

	— Хүсэлгүй яах вэ? 

	— Тэргэнд ямар ч зай байхгүй болчихсон. Пиг дүүрснийг нь чи хар л даа. 

	— Тэр хамаагүй. Тэргэнд зай байхгүй бол би нэг арал дээр нь сууна, за. 

	Тэр, тэрэгний арал дээр үсэрч гарлаа. 

	— Эвий хонгор минь, чамд юу хэрэгтэй вэ? Чи эндээ байх уу бидэнтэй явах уу? хэмээн Ноёхон, зусардан асуухад, 

	Пиноккио, 

	— Би явахгүй. Гэртээ харина. Бусад ёс дэглэмтэй хүүхдийн адил сургуульдаа явж, сайн сурахыг хүснэ гэсэнд, 

	— Тэнгэр чамайг тэг тэг! гэлээ. 

	— Тэгтэл Дэнгийн гол, хошуу дүрж, 

	— Пиноккио чи миний үгэнд орж бидэнтэй хамт яв. Хамтдаа зугаатай амьдаръя гэсэнд, 

	— Үгүй, үгүй, үгүй гэвэл, бас дөрвөн хүүхэд, 

	— Бидэнтэй яв л даа яв. Хамтдаа зугаатай амьдаръя гэж бүхээгт тэрэгнээс хашхирахад, зуун хоолой өлгөн авч, Бидэнтэй яв л даа, яв. Хамтдаа зугаатай амьдаръя гэлээ.

	Модон хүн, 

	— Та нартай хамт явбал сайхан сэтгэлт Лусын охин юу гэх бол? хэмээн эргэлзэн эхэлсэнд, 

	— Тэр тухай бодох ч хэрэггүй. Өглөөнөөс үдэш болтол тааваараа ажилгүй гүйх орон орох тухайгаа л бод гэв.

	Пиноккио хариу хэлэлгүй шүүрс алдав. Дахиад хоёр удаа шүүрс алдлаа. Тэр, гурав дахиа шүүрс алдаад, 

	— Жаалхан зай тавиач. Би хамт явъя гэвэл ноёхон, 

	— Цаана чинь зайгүй. Чиний явах болсонд бид бүгд баярласны тэмдэг болгож би хөтчийн суудлаа чамд найр тавин өгч болно.

	— Та өөрөө яах вэ?

	— Тэрэгнийхээ хажуугаар явган явна.

	— Үгүй, таныг яаж явган явуулах вэ, илжигний чинь нэгийг унаад явъя гэлээ.

	Тэгээд Пиноккио эхний хос илжигний баруун талынхад ойртож нуруун дээр нь үсрэн гарахыг завдав.

	Гэтэл тэр адгуус гэнэт эргэж, хошуугаараа асар хүчтэй ёворсонд, Пиноккио годройтон унаж тийчлэв.

	Үүнийг үзээд, хүүхдүүд чих дөжиртөл инээснийг өгүүлэх юун.

	Харин ноёхон инээсэнгүй. Тэр догшин адгуусанд ойртож, үнсэх дүр үзүүлэн, баруун талын чихний нь талыг тас хазав.

	— Тэгтэл хагартлаа уурласан Пиноккио үсрэн босож, хөөрхий адгуусны нуруун дээр алавхийн мордлоо. Тэр гайхалтай сайхан алавхийн мордсонд багачууд инээдээ татаж, “Пиноккио мандтугай” хэмээн хашхиралдаж алга нижигнүүлэн ташив.

	Гэтэл илжиг тонгочин модон хүнийг замын сайр дээр хаялаа. Хүүхдүүд ахиад нижигнэтэл инээлдэв. Харин ноёхон инээсэнгүй. Тогтож ядсан илжгэнд хязгааргүй хайр энэрэл үзүүлж, үнсэхдээ зүүн чихний талыг нь тас хазав. Тэгээд Модон хүнд хандаж

	— Одоо айлгүй, ахиад морд, Энэ илжиг жаахан адайр зантай. Чихэнд нь нэг үг шивнэлээ. Одоо номхорсон байх гэж найдаж байна гэлээ.

	Пиноккио мордож, бүхээгт тэрэг хөдлөв. Хөллөгөө илжигнүүд цогьж, бүхээгт тэрэг гүүрний чулуун дээгүүр түр тар хийх үед Модон хүн сонстох төдий аяархан дуу:

	— Хар мангуу чи, санаснаараа хийв үү, гайгүй, амаа нэг мэднэ дээ! гэхийг сонсов.

	Пиноккио хирдхийж, хэн ингэж хэлснийг мэдэхгүй, ийш тийш харав. Хүн ер үзэгдсэнгүй илжигнүүд цохиж, бүхээгт тэрэг бөмбөрч сүйх дэх хүүхдүүд унтаж, Дэнгийн гол тарвага шиг хурхирч ноёхон жолоочийн суудал дээр, 

	— Харанхуй шөнө цөм унтсаар. Харин би ганцаараа сэрүүн гэж гиншинэ.

	Ахиад хагас мод явтал, нөгөө аяархан дуу Пиноккиод дахиад сонстов, 

	— Дүрсгүй хар тархи чи, санаж яв! Сурах боловсрохыг хаяж, тоглоом цэнгэлд ташуурахыг бодож ном, сургууль, багшдаа буруу харсан хүүхэд сайнаа үзэхгүй гэж мэдээрэй

	... Би түүнийг энэ биеэрээ амссан... тэгээд чамд хэлж байна. Нэг өдөр чи, өнөө миний харамсан уйлж байгаа шиг уйлах болно... тэгэхэд бүх юм оройтчихсон байна.

	Навчсын сэрчигнээтэй төстэй энэхүү хүний үгийг сонсоод Модон хүн, үхэн айж, илжигний нуруун дээрээс үсрэн бууж, хоншоорыг нь барилаа, 

	Илжиг жаалхан хүүхэд шиг уйлж байхыг... үзээд түүнийг гайхсаныг өгүүлэх юун.

	Пиноккио, 

	— Хүүе, эрхэм ноёхон! гэж бүхээгт тэрэгний эзнийг дуудаад, 

	— Та ийм сонин юм үзсэн үү? Энэ илжиг уйлж байна гэсэнд.

	— Уйлж л байг. Цорхирох өдөр ирнэ.

	— Та үүнийг хэл мэддэг болгосон хэрэг үү?

	— Үгүй, сургуультай нохостой хамт гурван жил байсан тул өөрөө ганц хоёр үг мэддэг болсон юм.

	— Хөөрхий зайлуул!

	— За бушуул, бушуул! Илжиг хэрхэн уйлахыг харж, хайран алтан цагаа бид үрж чадахгүй, Бушуу суу, явъя! Шөнө хүйтэн зам хол! гэв., 

	Пиноккио, үгийг нь дуугүй дагав. Бүхээгт тэрэг ахиад хөдөлж Цэнгэлийн оронд үүрээр сааталгүй хүрлээ.

	Энэ орон ертөнцийн бусад орноос тэс өөр ажээ. Оршин суугчид нь цөм хүүхэд. Хамгийн том нь арван дөрөвтэй, хамгийн бага нь найман настай ажээ. Гудамж талбай нь хүн солиормоор, шуугиан түчигнээн, наргиан цэнгэлээр дүүрэн, ажилгүй сэлгүүцэгчид энд тэнд бүлэг бүлгээрээ явна. Самар, чулуу, бөмбөг наадаж, дугуйгаар давхиж, модон морин дээр ханхалзаж, нуугдан тоглож, бие биеэ хөөж, алиа салбадайн хувцас хунар өмсөж, шатаж байгаа таар залгиж, жүжиглэж дуулж, тонгорцоглож, буудаж, гар дээрээ явж, цаасан дуулга, картон илдээр зэвсэглэн генералууд мэт сэлгүүцэж, инээлдэж хашхиралдаж, орилж гууглаж, алга ташиж, исгэрч гуаглана. Ганц үгээр хэлбэл дүлийрэхгүйн тул чихээ хөвөнгөөр таглам аймшигтай дуу шуугиантай ажээ.

	Бүх талбайд бяцхан овоохойнууд байх бөгөөд өглөөнөөс үдэш болтол хүүхдээр дүүрэн байна. Байшин барилгын хана туурга дээр нүүрсээр бичсэн ер бусын зүйлүүдийг үзэж болно. Жишээлбэл, “Тоглоом мандтугай!” гэхийн оронд “Тохлом мундтугай!” “Бид шуруулд шурахыг хүчэхгүй!”, “Тооны ухаан сөнөтүгэй!” гэхийг “Тууны ухуун шүнэтүгэй!” гэсэн байна.

	Пиноккио, Дэнгийн гол зэрэг хүүхэд ноёхны хамт хот ирмэгц бужигнааны нь голд орж хэдхэн хормын дараа бүх хүүхдийн дотнын анд нөхөд болсон гэдгийг та нар таамаглаж байгаа биз.

	Өөрийгөө тэднээс илүү аз жаргалтай гэж үзэх хэн байх билээ.

	Тийм төрөл төрлийн зугаа цэнгэлд, цаг өдөр, долоо хоног зүүд шиг л өнгөрсөөр билээ.

	Пиноккио, Дэнгийн голтой санамсаргүй учрах бүр

	— Ай энэ юутай таатай амьдрал вэ? гэхэд, 

	— Миний хэлдэг яг оносныг чи үзээ биз? Чи мантай явахыг хүсээгүй шүү дээ. Лусын охиндоо яавч харьж, эрдэм номд цагаа хий үрэх гэсэн билээ. Өнөө мунаг мунхаг ном, сургуулиас хоёр яс хагацаад яваа чинь цөм миний зөвлөгөө хүч чармайлтын үр билээ. Үүнийг чи ойлгож байна уу? Ёстой нөхөр л ийм тусламж үзүүлж чадна гэвэл, 

	— Дэнгийн гол минь, тэр үнэн. Хэрэв би өнөө хамгийн аз заяатай хүү бол тэр ганцхан чиний гавьяа. Чиний тухай багш над юу ярьдаг байсан гэж бодно! “Тэр муу тэнүүлчтэй бүү нөхөрлө. Дэнгийн гол муу нөхөр. Муу нөхөр могойн хор” гэж дандаа хэлдэг сэн.

	— Хөөрхий зайлуул гэж Дэнгийн гол, толгой сэгсрэн, 

	— Тэр багш над дургүй, элдвээр гоочилж муулдаг байсныг нь би сайн мэднэ. Би бодох санах юмгүй хүн, түүнд муу санахгүй гэхэд Пиноккио, 

	— Чи хосгүй сайн хүн юм! гэж дуу алдаад, анд найзаа элэгсэг тэвэрч, духыг нь үнсэв, 

	Ном, сургууль гэж бодох бясалгах юмгүй өглөөнөөс орой болтол тоглох, дэмий донгосохоор өдрийг барж, бүтэн таван сар амарлингуй амьдарсны эцэст Пиноккио нэг өглөө сэрж тааламжгүй нэг явдлаас болж сэтгэл санаагаар үхэн унажээ.

	 

	
XXXII. ПИНОККИОД ИЛЖГЭН ЧИХ УРГАХ БӨГӨӨД УДАЛГҮЙ ЁСТОЙ ИЛЖИГ БОЛЖ ИЛЖИГ ШИГ ОРИЛНО

	Та нар ямар үйл явдал болсон гэж бодно? Бяцхан уншигчид минь, одоо би ярьж өгье. Пиноккио нэг өглөө сэрвэл, толгой нь загатнахад маажив. Тийнхүү маажих зуур... ажиглав. Та нар түүнийг юу ажигласан гэж бодно?

	— Чихээ нэг сайн алга урт болсныг үзээд хэмжээ хязгааргүй гайхжээ. Модон хүн энгийн нүдэнд ер үзэгдэхгүй төрөлхийн өчүүхэн чихтэйг та нар мэднэ. Нэг шөнө чих нь шүүр шиг урт болсныг үзээд, түүнийг яасан гэж бодно.

	Тэр сайн харахын тул толь эрж эхэлжээ. Толь олохгүй, төмпөнд ус хийж дүрсээ харвал сайхан хос илжгэн чихээр толгой нь чимэглэгдсэн байжээ.

	Хөөрхий Пиноккио харамсаж, ичиж, цөхрөнгөө барсныг та нар бодоод үз л дээ.

	Тэр, уйлж чичирч, тархиараа хана балбажээ. Хэчнээн их цөхөх тутам, төдий чинээ урт болсоор чихний нь үзүүр үсээр хучигдлаа. 

	Түүний чих хадсан хашхираан дээд давхарт амьдрах хонгор жаалхан тарваганы анхаарлыг татжээ. Тарвага ирж, Модон хүний тийм байдалтай байхыг үзээд сэтгэл зовж, 

	— Эрхэм хөрш минь, яав? гэвэл, 

	Хонгор тарвага минь, би өвчтэй байна. Тун өвчтэй байна. Бодохоос сүнс халим тийм өвчин над тусжээ. Чи судас барьдаг уу? 

	— Бага зэрэг дээ.

	— Тэгвэл барьж үзээч, над томуу тусаж уу?

	Тарвага баруун урд хөлөөрөө Пиноккиогийн судсыг барьж үзээд шүүрс алдан ийн хэлэв.

	— Хайрт найз минь, би чамд эвгүй юм сонсгох нь байна, 

	— За юу вэ?

	— Чамд хүнд томуу тусжээ

	— Тийм ямар томуу байх билээ?

	— Илжгэн томуу гэхэд, утгыг нь гүйцэд ойлгоогүй Пиноккио 

	— Ойлгохгүй байна гэсэнд, 

	— Тэгвэл би чамд тайлбарлаж өгье. Хоёр гурван цагийн дараа модон хүн ч биш, жаал хүү ч биш болно чи...

	— Тэгвэл би юу болох вэ?

	— Хоёр гурван цагийн дараа, тэргэнд хөллөж, зах зээлийн газар байцай, шанцай зөөдөг ёстой илжиг болно чи, гэвэл Пиноккио, 

	— Ай би юутай заяагүй вэ? Юутай заяагүй вэ? хэмээн цөхрөн дуу алдаад, хоёр чихээ шүүрэн өөрийнхөө чих биш мэтээр, учир зүггүй зулгаажээ. 

	— Тарвага 

	— Хонгор минь, одоо чи яах вэ? Заяа тавилан чинь тэр тоглоом цэнгэлд ташууран өдрөө барж, ном, сургууль, багш нартаа буруу харсан залхуу хойрго хүүхдүүд эрт орой нэг цагт цөм илжиг болно гэж мэргэдийн номд байдаг билээ гэж тайвшруулахыг оролдсонд, Модон хүн, 

	— Үнэхээр үү дээ? гэж орилоход, 

	— Үнэн гэм. Уйлах хайлах хэрэггүй. Гэм нь урдаа гэмшил нь хойноо гэдэг энэ дээ

	— Над буруу байхгүй. Тарвага минь, надаа итгэ, Дэнгийн гол л ганцаараа буруутай. 

	— Дэнгийн гол гэж хэн бэ?

	— Миний сургуулийн найз. Би харих гэсэн юм, үг дууламтгай болох гэсэн юм, сурах гэсэн юм, амжилт гаргах гэсэн юм. Тэгтэл Дэнгийн гол "Чи эрдмээр толгойгоо дүүргэж яах нь вэ? Сургууль чамд ямар хэрэгтэй юм бэ? Ханиндаа Цэнгэлийн орон орвол дээр. Тэнд бид сурахгүй, өглөөнөөс орой болтол сэрүүцэж зугаална” гэсэн билээ.

	— Чи тэр итгэлгүй, бүтэлгүй нөхрийн үгэнд юунд оров?

	— Юунд оров оо?... Тарвага найз минь, муу өвгөн чинь оюун ухаан... сэтгэл зүрхгүй Модон хүн билээ. Хэрэв над ёстой хүний өчүүхэн сэтгэл байсан бол, намайг эх шиг хайрлаж, хязгааргүй ач тус үзүүлсэн сайхан сэтгэлт Лусын охиныг орхихгүй сэн. Одоо би, Модон хүн биш, бусад хүүхэдтэй адил ёстой хүүхэд байх ёстой байлаа. Дэнгийн гол чи, над дайралдвал, чамайг хуухай! Цусыг чинь холино доо! гэлээ. 

	Тэр, хаалга руу харайв, Тэгтэл босгон дээр илжгэн чихнийхээ тухай санаж, тийм чихтэй олны өмнө гарах нь аймшигтай бодогдов. Тэр яав? Том үстэй даавуун малгай өмсөөд, хамраа хүртэл дарлаа.

	Тэгээд Дэнгийн голыг хайхаар гарав. Гудамж талбай жүжгийн бяцхан овоохой, ер нь газар сайгүй эржээ. Түүнийг олсонгүй. Уулзсан хүн бүгдээс асуухад нь, Дэнгийн голыг үзэж харсан хүн байсангүй. Пиноккио, гэрт нь очиж, хаалгыг нь тоншив.

	— Хэн бэ? гэж Дэнгийн голыг асуухад Модон хүн, 

	— Би байна гэсэнд, 

	— Жаахан хүлээ, би одоохон онгойлгоно гэв.

	Хагас цагийн дараа хаалга онгойлоо. Пиноккио, том үстэй малгай хамраа далд ортол духдуулсан Дэнгийн голыг үзээд хязгааргүй гайхжээ.

	Пиноккио, найзынхаа малгай өмссөнийг үзмэгц "Найз минь, миний өвдсөн өвчнөөр өвдөөгүй байгаа? Илжгэн томуу тусаагүй байгаа даа?” гэж бодоод сэтгэл жаахан онгойв. 

	Гэвч тэр, юу ч ажиглаж үзээгүй дүр үзүүлэн инээмсэглэж, 

	— Хайрт Дэнгийн гол минь, ажил хэрэг бүтэмжтэй биз? гэсэнд, 

	— Яриагүй бүтэмжтэй, өөхөнд ороолгосон бөөр шиг л байна.

	— Чи үнэн голоосоо хэлж байна уу?

	— Би юу гэж худал хэлэх вэ?

	— Найз минь, уучилж үзээрэй, Чи юунд чихээ битүүлсэн том үстэй даавуу малгай өмсөв?

	Юм хүчтэй мөргөж өвдгөө гэмтээхэд минь, эмч тэг гэсэн юм. Хайрт Модон хүн минь, чи энэ үстэй даавуун малгай юунд хамар дээрээ духдуулав?

	— Өсгийгөө хүчтэй гэмтээхэд минь, эмч тэг гэсэн билээ

	— Эвий, Пиноккио минь!

	— Эвий Дэнгийн гол минь!

	Ингээд нэлээд удаан дув дуугүй байгаад, хоёр найз бие биеэ доогтой харлаа.

	Тэгтэл Пиноккио, 

	— Хайрт Дэнгийн гол минь, чи урьд чихний өвчнөөр өвдөж байгаагүй биз? гэсэнд, 

	— Үгүй, чи минь... Үгүй... Харин чи?

	— Үгүй. Харин өнөө өглөө нэг чих минь сэтгэл жаахан зовоолоо.

	— Минийх бас зовоосон.

	— Чинийх бас өвдөө юу? Аль чих чинь өвдөж байна вэ?

	— Хоёулаа. Чиний аль чих өвдөж байна?

	— Бас хоёулаа. Бид хоёрт адилхан зовлон учраа шив?

	— Тийм бололтой.

	— Дэнгийн гол чи над нэг тус болооч.

	— Бололгүй яах вэ? Дуртайяа тус болно.

	— Чи чихээ над үзүүлэхгүй юу?

	— Үзүүлэлгүй яах вэ? Гэвч Пиноккио хонгор минь, эхлээд чиний чихийг үзэхийг хүснэм, 

	— Үгүй, эхлээд чи үзүүл!

	— Үгүй, найз минь! Эхлээд чи үзүүл, дараа нь би үзүүлье

	— За тэгвэл хоёулаа нэг нөхөрсөг гэрээ байгуулъя гэж Модон хүний хэлэхэд

	— Тэг, тэг. Гэрээгээ тунхаглал даа.

	— Хоёулаа малгайгаа нэг зэрэг авъя. Зөвшөөрөх үү?

	— Зөвшөөрнө

	— За тэгвэл анхаар гээд Пиноккио.

	— Нэг, хоёр, гурав гэж чанга хашхирав.

	Хоёр жаал “гурав” гэтэл малгайгаа авч, агаарт хаялаа. Тэгтэл хоёр нүдээрээ үзээгүй бол итгэхийн аргагүй тийм явдал тохиолджээ. Тухайлбал, Пиноккио, Дэнгийн гол хоёр нэг ижил өвчнөөр өвдсөнөө үзмэгц, зовох харамсах, ичих гайхах юмгүй, хэн хэнээ нүдээрээ ирмэн харж тоо томшгүй үсэрч дүүлэн, нүүр царайгаа элдвээр хувирган элгээ хөштөл инээлдсээр билээ.

	Тийнхүү унан тусан инээлдэж байтал Дэнгийн гол гэнэт дуугүй болж, гуйвж дайваад, царай нь цайж, 

	— Пиноккио минь, туслаач, туслаач! гэж хашхирсанд

	— Чи яав?

	— Хөл дээрээ зогсож байж чадахаа байлаа гэвэл. Пиноккио, 

	— Би бас чадахаа байлаа гэж дуу алдаад, уйлж хайлан гуйвлаа.

	Ийнхүү хэлээд хоёулаа дөрвөн хөллөж, өрөөн дотуураа гүйлдэв. Тэгж гүйх зуур гар нь хөл болж, нүүр нь сунаж хоншоор болоод бие нь хар толботой цайвар бор арьсаар бүрхэгджээ.

	Золгүй мань хоёрт ямар агшин хамгийн аймшигтай байсан гэж та нар бодно? Ардаа сүүл ургахыг үзэх тэр агшин аймшигтай болжээ. Гашуудал ичгүүрт дарагдан тэр хоёр уйлж хайлан, заяа тавиландаа гомджээ.

	Тэд дуугүй ч байсан болоосой. Гомдон уйлах дууны оронд илжигний орилох дуу гарчээ. Хоёулаа хоолой нийлүүлэн, 

	— И-а, и-а, и-а гэж аймшигтай чанга орилов, 

	Тэгтэл хаалга тонших сонсогдож, гадаа ийн хэлэх сонстов.

	— Хаалгаа онгойлго. Та нарыг энэ оронд авчирсан бүхээгт тэрэгний хөтөч ноёхон байна. Та нар бушуу нээнэ үү, үгүй юу та нарыг хуухай!

	 

	
XXXIII. ПИНОККИОГ ЁСТОЙ ИЛЖИГ БОЛЖ ХУВИРМАГЦ ХУДАЛДААНД ГАРГАХАД БҮЖИГЛЭХ, ЦАГАРИГ ДУНДУУР ҮСЭРЧ ГАРАХЫГ СУРГАХ ЗОРИЛГООР ЦИРКИЙН ДАРГА, ТҮҮНИЙГ ХУДАЛДАН АВНА. НЭГ ОРОЙ ПИНОККИО ДОГОЛООД, ИЛЖИГНИЙ АРЬСААР БӨМБӨР ХИЙХ ХҮСЭЛТЭЙ ӨӨР НЭГ ХУДАЛДАН АВАГЧИЙН ГАРТ ОРНО

	Ноёхон хаалга онгойхгүйг үзээд хөлөөрөө хүчтэй өшиглөж өөрөө онгойлгов. Өрөөнд ормогц тэр, Пиноккио Дэнгийн гол хоёрт хандаж, хуучин янзаараа ийн мушилзав.

	— Сайн байна. Та нар мөн сүрхий орилж байна. Дуугаар тань дор нь таниад би энд хүрч ирлээ.

	Ийнхүү хэлэхэд нь хоёр илжиг дуугүй болж номгоров. Тэд сүүлээ хавчин зогсож, толгойгоо тонгойлгон, чихээ унжуулжээ.

	Ноёхон юуны өмнө илж барьж үзээд, хусуураа авч арьсны нь сайхан гэгч хусжээ.

	Арьсны нь толь мэт гялалзтал цэвэрлэмэгцээ хазаарлаж хонжоотойгоор зарахаар зах гарав.

	Хүмүүс ч үнэхээр дор нь худалдан авлаа. 

	Урьд өдөр нь илжгээ үхүүлсэн нэг тариачин Дэнгийн голыг нь худалдан авсан бөгөөд Пиноккиог, алиалагчид болоод утсан дээгүүр бүжиглэгчдийн бүлгийн даргад худалджээ, Дарга түүнийг бусад амьтдын хамт бүжиглүүлж харайлгахын сургууль сургахаар шийджээ.

	Ноёхон, ямар ажил эрхэлдэг хүн болохыг хайрт бяцхан уншигчид минь, одоо нэг ойлгоо биз? Царайг нь харваас сүү бал бурам шиг тэр гутамшигт Одой хүн байн байн бүхээгт тэргээрээ хөрст дэлхийг хэрнэ. Тэр, ном сургуульд дургүй хүүхдүүдийг хоосон амлалт, зусар зулгүй үгээр элсүүлэн цуглуулж, бүхээгт тэргэнд суулгаад тоглоом, хэрүүл шуугиан зугаа цэнгэлээр хамаг цагаа барах, Цэнгэлийн оронд аваачна. Мэхлэгдсэн хүүхдүүд, тасралтгүй тоглоом, дэмий сэлгүүцэлтээс илжиг болж хувирахад, хазаарлан авч, газар газрын яармаг, адгуус амьтны зах зээлийн газар зарахаар аваачна. Ийнхүү хэдэн жилийн дотор хагартал баяжиж, саятан болсон амой.

	Дэнгийн гол, цаашид чухам яасныг би та нарт хэлж чадахгүй нь. Харин Пиноккио, илжиг болсон эхнийхээ өдрөөс эхлэн хүнд бэрх амьдралаар амьдарчээ.

	Түүнийг адууны өрөөнд авчрахад, шинэ эзэн нь тэвшинд сүрэл хийж өгсөн ажгуу. Гэтэл Пиноккио, түүнийг амталж үзээд буцаан нулимжээ.

	Үүнд эзэн нь гонгинон үглэж, тэвшинд нь өвс хийвэл, өвс илжгэнд бас л таалагдсангүй. 

	— Чи өвс голоод идэхгүй байна уу? гэж эзэн нь ууртай хашхираад, 

	— Мунхаг минь, ухаартал чинь цохиод өгье гэдэгт бүү эргэлз, эрхэм илжиг минь!

	Тэгээд илжгийг ухааруулах гэж хөлийг нь ташуурдав. Пиноккио уйлж өвдөхдөө орилж, 

	— И-а и-а, и-а би сүрэл шингээж чадахгүй гэвэл, илжигний аялгууг сайн мэдэх эзэн.

	— Тэгвэл өвс ид гэсэнд, 

	— И-а, и-а, өвс идвэл гэдэс минь өвдөнө!

	— Чам шиг муу илжгийг гүнжийн тахианы элэг, асман тахианы махаар хооллох юм гэж бодов уу? чи хэмээн эзэн улам ганирч ахиад ташуурдлаа.

	Пиноккио хоёр дахиа ташуурдуулмагц, дуугүй байх нь зүйтэй гэж үзээд ганц ч үг дуугарсангүй. 

	Эзэн, адууны өрөөг хааж, Пиноккио ганцаараа хоцров. Тэр юм идэлгүй удсан тул өлсөхдөө орилов. Орилохдоо амаа зуух шиг ангайлгалаа.

	Тэгээд өвснөөс өөр идэх юм үл олдсонд, өвсийг хичээнгүйлэн зажилж гарав. Сайн зажлаад нүдээ аньж залгилаа.

	Залгиад, “Өвс тийм ч муу хоол биш юм. Гэвч сургуульдаа явж байсан бол юутай билээ. Тэгсэн бол өнөө өвс идэхгүй шинэхэн зүсэм талх амттай хэрчим хиамтай идэх сэн. Ёх, ёх.ёх” гэлээ.

	 

	Маргааш өглөө нь сэрээд өвсөө эрж эхэллээ. Тэвшинд өвс байхгүй байлаа. Шөнө цөмийг нь идчихжээ. Иймээс амаа хэрчмэл сүрлээр дүүргэв. Тэр зуушийг зажлах зуур, сүрэл, миланы тутарган боов, неаполетаны гоймонгийн амт өчүүхэн ч амтагдахгүй болохыг яв цав мэджээ.

	— Тэсвэр хэрэгтэй. Миний золгүй явдал бусад дуулгаваргүй, залхуу хүүхдэд сургамж болдог ч болоосой. Тэсвэр хэрэгтэй... Тэсвэр хэрэгтэй... хэмээн зажилтал, адууны өрөөнд орж ирсэн эзэн, 

	— Бас тэсвэр хэрэгтэй гэнэ шүү, Намайг идүүлэх, уулгах гэж худалдаж авсан юм гэж хөөрхий илжиг чи бодож байна уу? Би, чамайг ажиллуулж, их мөнгө олох гэж худалдаж авсан юм. За бушуул, хоёулаа цирк оръё. Чамайг цагариг дундуур харайх, толгойгоороо цаасан торх цоолох, хойд хоёр хөлөөрөө вальс, полька бүжихэд сургана гэлээ.

	Пиноккио, эдгээр эрдэм ухааныг өөрийн эрхгүй сурах болжээ. Гурван сар хичээл заалгаж, тоо томшгүй ташуурдуулжээ.

	Эцсийн эцэст, энэхүү ер бусын тоглолтын тухай зарлах завшаантай нэг өдөр эзэнд иржээ. Доорх бичигтэй эрээн цоохор зарлалыг байшин барилга бүрийн буланд наажээ, 

	 

	ИХ ЁСЛОЛЫН ТОГЛОЛТ

	 

	Та нар манай бүлгийн бүх жүжигчид болоод морьдын хийх гайхалтай сайхан үсрэлт, мөн бусад тоглолтыг өнөө орой үзэх болно. Үүнээс гадна, “Бүжгийн од” хэмээн алдаршсан ПИНОККИО ИЛЖИГ нийтийн өмнө анх удаа тоглоно. Театрыг хурц тод гэрэлтүүлнэ.

	 

	Хүмүүс энэ орой тоглолт эхлэхээс цагийн өмнө циркт пиг битүү чихчихсэн нь мэдээж хэрэг.

	Цэвэр алт өгсөн ч гэсэн, гол суудал, залгаа сандал, лоожийн алинд ч суух суудал олдохгүй байжээ.

	Алдарт Пиноккио илжиг бүжихийг үзэх хүсэл мөрөөдөл болсон том жижиг, эрэгтэй эмэгтэй жаалууд циркийн үзвэрийн байранд язганалдан байсан билээ.

	Жүжгийн нэгдүгээр хэсэг төгсмөгц дарга, үзэгч олны өмнө гарч ирэв. Хар фрак, бариу цагаан өмд өвдөгнөөс дээгүүр татсан урт түрийтэй савхин гутал өмсжээ. Тэр гүнээ мэхийн ёслоод, дэрх учир утгагүй үгийг сүр жавхлантай ихэмсгээр зарлав.

	— Хүндэт үзэгч, ноёд хатагтай, нараа! Танай гайхамшигт нийслэлд замын далимаар ирсэн өчүүхэн доорд би, европын гол гол ордны эзэн хуандийн өмнө бүжиглэх аз завшаан заяасан алдарт энэ илжгийг цэцэн цэлмэг, дээдээс та нарын өмнө толилгох зашаан олдсонд сэтгэл хангалуун байна. Та нарын сэтгэл хөдөлгөсөн энэ байлцааг бид мэдэрч, соёрхол үзүүлэхийг гуйна!

	— Энэ үг олон хүнийг инээлгэн алга ташуулжээ. Пиноккио илжиг тоглох талбай дээр гармагц алга ташилт ширүүсэн, хар салхи хөдлөх шиг хүчтэй нижигнэжээ. Тэр баярын хувцас өмсөж лакадмал шинэ арьсан хазаар зэс горхи, тахаар гоёжээ. Чихэнд нь хос цагаан камели унжуулж, дэлийг нь бяцхан гэзэг болгон сүлжиж улаан туузаар боогоод, гэдсийг нь мөнгөлөг алтан ороолтоор ороож сүүлийг нь амарантан болоод хөх өнгийн торгон боолтоор боожээ.

	Нэг үгээр хэлэхэд, хүний дур булаам илжиг байлаа. Дарга, түүнийг үзэгч олонд танилцуулж, товч үг бас хэллээ.

	Эрхэм хүндэт сонсогчид оо! Саяхан халуун орны наранд хатаж гандсан хөндийн толгодоос толгодод, бодож санах юмгүй чөлөөтэй давхиж явсан энэ сүүн хоолтныг хэрхэн захирч болохыг ухааруулахын тул ямар их бэрхшээл саад давж туулснаа одоо та нарт ярихыг би завдаагүй байна. Үүний харцад хэчнээн зэрлэг шинж байгааг харагтун. Үүнийг боловсон дөрвөн хөлт болгоход элдэв арга оролдлого ямар ч үр дүн үзүүлээгүй тул, ташуурын шалгагдсан хэлээр үе үе ярих хэрэгтэй болсон билээ. Би хэчнээн элэгсэг зөөлөн хандавч илжиг намайг хайрлах байтугай улам ихээр үзэн ядах болж билээ. Гэвч би, Галлесын шинжлэх ухааны систем ёсоор бүжгийн урлагт гарсан агуу сод үйл гэж Парисын анагаах ухааны тэнхимд хүртэл тодорхойлсон нэг өчүүхэн ороомгийг түүний толгойгоос олж нээлээ. Тэрхүү нээлтээ, түүнийг бүжиглэх, мөн цагариг болоод цаасан торх дундуур харайлгаж сургахад ашигласан билээ. Эхлээд гайхагтун. Дараа нь шүүгтүн. Гэвч эхлэхийн өмнө эрхмүүдийг маргааш оройн тоглолтод урихыг соёрхоно уу?

	Хэрвээ наг агаарын байдалд бороо нөлөөлөх ахул, оройн тоглолтыг өдрийн арван нэгэн цагт урагшлуулж болно.

	Дарга ахиад гүнээ мэхийн ёслоод. Пиноккиод хандаж ийн хэлэв.

	— Пиноккио урагшаа. Та өөрийн урлагаа эрхэм дээдээр үзүүлэхийн өмнө эрхэм хүндэт үзэгчид болох ноёд хатагтай, хүүхдүүдийн амрыг айлтга.

	Пиноккио, урд хоёр хөлөө дуулгавартай нугалж эзнийг

	— Алхаад гэж ташуур тас няс хийтэл өвдөг дээрээ сөхрөн байв. Шинэ тушаал сонсмогц босож, тоглох талбайгаа тойрон алхаллаа.

	Нэг хормын дараа дарга, 

	— Шогшоод гэлээ.

	Пиноккио, дуулгавартай шогшлоо.

	— Цогиод! 

	Пиноккио цогилоо.

	— Давхиад

	Пиноккио хар хурдаараа давхилаа.

	Гэтэл дарга гараа өргөж, гар буугаар дээш нь буудав.

	Тийнхүү буудахад илжиг шархалсан дүр үзүүлж, үхсэн мэт нам уналаа.

	Алга нижигнүүлэн ташихад ахиад босож толгойгоо өндийлгөн ийш тийш хартал... нэг лоожид суугаа сайхан хатагтай хараанд нь тусав. Хүзүүндээ алтан оосортой том алтан гуу7, хэмээх чимэглэл зүүжээ. Үзвэл, тэр гууны дотор Модон хүний зурагтай ажээ.

	Пиноккио, “Тэр миний зураг байна. Тэр Лусын охин байна” гэж бодов. Тэр, Лусын охиныг дор нь таниад, магнайгаа хагартал баярлан, 

	— Лусын охин минь, Лусын охин минь! гэж дуудмаар санагдав. Ингэж хэлэх гээд, аймшигтай муухай орилсонд үзэгчид, ялангуяа хүүхдүүд үхэн инээлджээ.

	Дарга, үзэгчдийн дэргэд орилох зохимжгүйг ойлгуулах гэж ташуурын бариулаар хамрыг нь цохижээ.

	Зовлонт илжиг, хэлээ гаргаж хоншоороо таван хором орчим долоов. Тийнхүү өвчнийг нь намтгаж болно гэж бодсон ч байж мэднэ.

	Тэр, хоёр дахин өндийж, Лусын охин алга болж лоож хоосорсныг үзээд хязгааргүй гайхжээ.

	Пиноккио, өөрийгөө хамгийн золгүй амьтан гэж бодоод, нүд нь нулимсаар дүүрч, харамсан уйлав. Үүнийг хэн ч ажигласангүй. Дарга ташуураа ахиад тас няс хийлгэн, 

	Пиноккио, зоригтой хөдөл. Одоо та, цагариг дундуур хэчнээн сайхан харайдгаа энэ эрхмүүдэд үзүүл! гэж хашхирав.

	Пиноккио, харайх гэж хоёр, гурав дахин оролдов. Цагаригт тулж ирэх бүрээ, дундуур нь үсэрч гарахын оронд, доогуур нь гүйж гарна.

	Тэгсээр нэг харайтал, золгүй тохиолдлоор, хойд хөл нь цагаригт тээглэж, шуудайтай гурил мэт газарт унажээ.

	Ахиад тэр босохдоо доголж, адууны байраа арай чарай хүрлээ. Доод эгнээнд суусан хүүхдүүд бяцхан адгуусыг өрөвдөн хайрлаж, 

	— Пиноккио! Бид илжгийг үзэхийг хүснэ! “Илжгээ аваад ир! гэж хашхиралдав.

	Гэвч тэр орой илжгийг дахин үзсэнгүй. Маргааш өглөө нь Малын эмч үзээд, насан туршаа доголон болсныг нь тогтоожээ. Иймээс дарга, агтчид ийн хэлэв.

	— Доголон илжгээр яах билээ? Ашиггүй дарамт л болно. Чи үүнийг зах гаргаж худалд.

	Худалдан авах хүн дороо олдож, агтачтай ийнхүү ярилцав.

	— Доголон илжгээ яаж зарах вэ?

	— Хорин лирээр8 

	— Нэг лирээр авъя. Энэ илжиг над хэрэгтэй гэж бүү бод.

	Над зөвхөн арьс нь л хэрэгтэй. Сайхан бөх арьстай юм байна. Хөдөөгийн дагшаа найраг хөгжимд зориулж бөмбөр хийнэ.

	Бөмбөр болохоо сонсоод, Пиноккиог юу бодсон гэж та нар бодно.

	Худалдан авагч нэг лийр өгч илжгийг аваад, тэнгисийн эрэгт авчирч, хөлд нь том чулуу зүүгээд хөлөө нь олсоор оосорлон нэг үзүүрийг нь бариад, түүнийг гэнэт түлхэж ус руу хийв.

	Хүзүүндээ асар том чулуу уяулсан Пиноккио маш хурдан живлээ. Худалдан авагч урьдын адил олсныхоо үзүүрийг бөх барьж, чулуун дээр суугаад илжиг үхэж, арьсыг нь өвчин авч болох болтол тэсвэртэй хүлээлээ.

	 

	 

	
XXXIV. ПИНОККИО, ТЭНГИСТ ЗАГАСАНД ИДҮҮЛЖ, АХИАД МОДОН ХҮН БОЛНО. ТҮҮНИЙ САМРАН АМЬ ЗУЛБАЖ ЯВТАЛ АЙМШИГТ АВАРГА ЗАГАС ЗАЛГИНА

	Илжиг усан дор таван хором орчим байтал, худалдан авагч, 

	— Зовлонт доголон илжиг минь, аль эрт үхсэн биз. Одоо түүнийг гаргаж, арьсаар нь сайхан бөмбөр хийж болох болсон доо гэв.

	Тэгээд олсоо татлаа. Тэр татаад л, татаад л, татаад л, татаад л байж, усан дээр юу гарсан гэж та нар бодно? Усан дээр үхсэн илжиг биш могой загас мэт эргэлдэж гүрвэлзсэн Модон хүн гарчээ.

	Золгүй худалдан авагч, Модон хүнийг үзмэгц, хий сүг үзэгдлээ гэж хирдхийн айж алмайран ам нь цууртал ангайж, нүд нь орой дээрээ гарчээ.

	Жаахан сэхээ авмагц, уйлагнан ээрч, 

	— Миний тэнгист хаясан илжиг яав? гэвэл, 

	— Тэр илжиг чинь би байна! хэмээн модон хүн инээмсэглэв.

	— Чи юу даа?

	— Тийм ээ би.

	— Ай муу луйварчин, чи надаар тоглоом хийж байна уу?

	— Би тоглоом хийсэн гэж үү дээ? Үгүй эцэг минь, чин үнэнийг нь хэлнэм. 

	— Саяхан илжиг байсан чи усанд ормогц, хэрхэн Модон хүн болж хувирав? 

	— Тэр тэнгисийн усны нөлөө биз. Тэнгис тоглох дуртай шүү дээ.

	Модон хүн чи сайхан мэдээрэй. Миний мөнгөөр наргина гэж бүү горьд. Хэрэв би, биеэ барьж чадахаа байвал хохь чинь шүү.

	— Өвгөн гуай, би танд бүх намтраа ярьж өгье. Та сонс! Хүлээсийг минь тайлагтун! Би цөмийг нь ярья, 

	Тэнэг худалдан авагчийн сониуч зан нь хөдөлж, хүлээсийг нь тайлсанд, Пиноккио тороос мултарсан шувуу мэт ахиад эрх чөлөөтэй болоод ийн ярив.

	— Би урьд одоогийнх шигээ Модон хүн байсан минь танд илэрхий болог. Хөрст дэлхийн үй олон ёстой жаал шиг жаал болохыг туйлгүй хүссэн билээ. Гэвч би сурах дургүй тул муу нөхдийн нөлөөнд орж нэг өдөр гэрээсээ оргож... бас нэг өдөр... урт чихтэй урт сүүлтэй илжиг болчихсон сэрж билээ. Миний ичсэн гэдгийг хэлж баршгүй. Тийм гутамшгаас ариун хутагт Антонио таныг аврах болтугай. Намайг худалдахаар илжигний захад аваачихад их бүжигч, утсан дээгүүр гүйгч болгох бодолтой нэг циркийн дарга худалдан авч билээ. Гэвч нэг оройн тоглолт дээр би золгүй унаж хөлөө гэмтээн доголон боллоо. Дарга доголон илжгийг яахаа мэдэхгүй, намайг зах дээр аваачиж худалдахыг тушаасан билээ. Тэгээд та намайг худалдаж авсан шүү дээ.

	— Ай халаг! Би чамайг нэг лирээр авсан. Одоо хэн, миний хайран мөнгийг буцааж төлөх вэ?

	— Та намайг юунд худалдаж авав? Миний арьсаар бөмбөр хийх гэсэн биз дээ? Бөмбөр.

	— Ай халаг, Өөр арьс хаанаас одоо олно доо?

	— Өвгөн гуай, зовох юмгүй. Энэ дэлхийд илжиг мундахгүй.

	— Ичгүүргүй жаал чи, ярьж гүйцэв үү?

	— Үгүй, хэдэн үг нэмж хэлмээр байна. Намайг худалдан авч энд авчраад, туйлын нигүүлсэнгүй сэтгэл гаргаж, хүзүүнд минь хүнд чулуу уяад тэнгист хаясан билээ. Энэхүү нигүүлсэнгүй сэтгэл тань таныг үлэмж нэр төртэй болгож байгаа бөгөөд би таны ачийг насандаа мартахгүй. Гэвч хүндэт өвгөн гуай, та энэ тухайд Лусын охиныг бодолцсонгүй.

	— Юун Лусын охин?

	— Миний эх билээ. Тэр, үр хүүхдэдээ хайртай, тэднийг хараанаасаа хэзээ ч тавьдаггүй, бусад сайн эхийн адил үр хүүхдээ ямар ч зовлонгоос аврах бөгөөд тэр ч байтугай, мөчид ухаан, муу араншнаараа, хувь заяандаа хаягдах ёстой болсон хүүхдээ ч зовлонд учрах үед орхидоггүй билээ. Живж эхлэхийг минь үзмэгц сайхан сэтгэлт Лусын охин баарцагласан загасыг даруй илгээж, загаснууд намайг үхсэн илжиг гэж үзээд, идэж эхэлсэн билээ. Хэчнээн том томоор өм өм зулгаасан гэж бодно. Би загаснуудыг бяцхан жаалуудаас ховдог гэж зүүдлээ ч үгүй явсан билээ... Тэд, хоншоор, хүзүү, дэл, хөлийн арьс, нурууны минь арьсыг идэх нь тэр... Бас нэг жижигхэн загас сүүлийг минь ч идчихлээ гэвэл худалдан авагч, ойгоо гутсан байдалтай, 

	— Хөх тэнгэр минь, үүнээс хойш түүнээс цааш л загас идэхгүй дэг. Улаан живэрт буюу шарсан сагамхай загасны ходоодонд илжигний сүүл байвал, ёстой тааламжгүй юм болно дог гэсэнд Модон хүн, 

	— Би таны саналыг бүрэн зөвшөөрч байна гэж инээгээд, 

	— Загаснууд, бүх биеийг минь ороосон илжигний арьсыг идмэгц ясанд минь хүрч л дээ... өөрөөр хэлбэл, бие минь хэрхэн хатуу модоор хийгдсэн тул модонд л хүрч дээ. Загаснууд идэх гэсэн анхныхаа оролдлогын дараагаар, мод гэдэг чинь тэдэнд барах хоол бишийг мэдээд шингэхгүй тэр хоолонд ой нь гутаж эргэж ч харалгүй, гялайлаа ч гэлгүй, надаас ум хумгүй зугтах нь тэр. Ингээд л, та яагаад илжиг биш модон хүнийг олсоороо татаж гаргасан учрыг минь танд тайлбарлачих шив дээ гэвэл худалдан авагч, дэлбэртлээ уурлаж, 

	— Чиний яриаг нохой долоог! Би чиний төлөөсөнд нэг лир өгсөн тул мөнгөө буцааж авахыг хүснэ. Яах гэж байгааг минь чи мэдэж байна уу? Чамайг ахиад зах аваачиж, хуурай түлш шиг зарна гэж хашхирсанд Пиноккио, 

	— Зар л даа, зар! Над дургүйцэх юм алга гээд усанд үсрэн оров.

	Тэр баяртай самран, эргээс улам улам холдож, хөөрхий худалдан авагчид ийнхүү хашхирав:

	— Өвгөн гуай, баяртай! Бөмбөрийн арьс хэрэгтэй болбол намайг санаарай!

	Улам цаашаа самарна. Удалгүй эргэж, урьдахаасаа улам чангаар ийн хашхирав:

	— Өвгөн гуай баяртай! Хуурай түлээ хэрэгтэй болбол намайг санаарай!

	Тэр, нүд ирмэх зуур, нүдэнд үзэгдэхгүй холджээ. Усны гадарга дээр өчүүхэн хар цэг үзэгдэж, тоглож байгаа далайн гахай мэт уснаас үе үе үсрэн гарна.

	Пиноккио, нээлттэй тэнгист азтай хөвж явсаар цагаан гантиг хад байхыг үзлээ. Хадны оройд хөөрхөн ишиг урьхан майлж наашаа ир гэсэн дохио өгнө.

	Хамгийн гайхалтай нь, түүний зүс ямаан сүргийн зүс шиг цагаан ч биш, хар ч биш, цоохор ч биш, цэв цэнхэр, тэгэхдээ нөгөө хөөрхөн жаал охины үс шиг гялалзсан хөх цэнхэр ажээ.

	Пиноккиогийн зүрх яаж лугшин цохилсон гэж та нар бодно. Тэр хүчээ шавхаж хадын эрэг рүү байдаг чадлаараа сэллээ. Түүнийг замын хагаст ороод явтал, тэнгисийн гайхлын аймшигт толгой уснаас гэнэт гарч, түүнд ойртов. Ангайсан ам нь ёроолгүй халил шиг бөгөөд зөвхөн зураг нь ч хүнийг үхэн айлгамаар тийм аймшигтай гурван эгнээ шүд үзэгдэнэ.

	Та нар, түүний тэнгисийн ямар гайхал болохыг мэдэх үү? Тэр бээр, манай энэ түүхэнд нэг бус удаа дурдагдсан, нөгөө агуу том аварга загас билээ. Ханахыг мэдэхгүй хомхой, тэнгис далайг цөлмөн хоосолдог, чухамдаа загас, загасчдын айгуус болсон амьтан бүлгээ.

	Тэр гайхлыг үзээд Пиноккиогийн айсныг өгүүлж баршгүй. Пиноккио бултан зайлах, өөр зүгт зугтахыг бодов. Гэвч ангайсан том ам, газар сайгүй зам хөндөлдөн тосжээ.

	Хөөрхөн ишиг, 

	— Пиноккио минь хурдал, яавч хурдалж үз гэж майлав. Пиноккио хөл, цээж, гараа ухаан жолоогүй ажиллууллаа.

	— Бушуулаарай, Пиноккио! Гайхал чамд ойртлоо. Пиноккио хамаг хүчээ шавхаж, урдхаасаа хоёр дахин хурдан сэлэв.

	— Пиноккио чи, болгоомжлоорой!... Гайхал чамайг залгих нь...

	Тэр, тэр... хурдлаарай, хурдлаарай! Хурдлахгүй бол өнгөрөх нь...

	Пиноккио, сэлсэнгүй харвасан сум шиг нисжээ. Тэр, хад хүрч ишиг бөхийж, уснаас гарахад туслахаар туурайгаа сарвайлаа.

	Гэвч оройтчихжээ. Гайхал түүнийг гүйцэв. Тэр, тахианы өндөг сорох мэт ус сорж, хөөрхий модон хүнийг залгилаа. Пиноккио, аварга загасны ходоодонд гулсан орж, ус залгиж мөч илүү ухаангүй хэвттэл, тийм хомхой сувдаг залгижээ.

	Пиноккио, ухаан ормогц, чухам хаана байгаагаа мэдсэнгүй. Толгойгоо торхтой бэхэд дүрсэн мэт эргэн тойронд нь нүхэн харанхуй байжээ. Тэр, чих тавин чагнавч, юу ч сонссонгүй. Хүй хүй салхи, нүүрийг нь үе үе илбэнэ. Эхлээд тэр хаанаас тэнд салхи гарч байгааг ойлгоогүй боловч, удалгүй гайхлын уушгинаас салхилж байгааг мэджээ. Аварга загас, багтраа өвчнөөр сүрхий өвдсөн учир амьсгалах үест, дотор нь умардын салхи дэгдэх мэт болох ажээ. Эхлээд Пиноккио, цовоо сэргэлэн байв. Гэвч гайхлын гэдсэнд гарах газаргүй хаагдсанаа баттай мэдмэгц, уйлж гасалж, 

	— Туслаач, туслаач! Ай заяагүй хар тархи! Над тус болохоор нэг ч хүн энд байхгүй гэж үү гэж дуу алдан орилсонд, 

	— Зовлонт минь, хэн чамд туслах билээ? гэсэн, хөг нь алдагдсан гитар мэт дорой дуу харанхуйн гүнээс сонстов.

	Айсандаа Пиноккиогийн нуруу хүйт дааж, 

	— Хэн дуугарав аа? гэсэнд, 

	— Чамтай хамт аварга загасанд залгиулсан зовлонт алтан хайрст загас байна. Чи ямар загас гэгч вэ?

	— Би загасанд ер хамаагүй, Жаалхан Модон хүн гэгч, 

	— Чи загас биш бол, гайхалд юунд залгиулав?

	— Би өөрийгөө залгиулах гэж залгиулаагүй. Тэр чинь намайг өөрөө залгичихсан. Одоо хоёулаа энэ харанхуйд яана даа?

	— Аварга загасны хоол болгож шингээтэл хүлээж суух болно доо.

	— Би шингээгдэхийг хүсэхгүй! гэж Пиноккио хашхираад уйлж хайлахад алтан хайрст загас, 

	— Би мөн шингээгдэхийг хүсэхгүй! Гэвч, би гүн ухаантан тул нэгэнт алтан хайрст загас болж төрсөн хойно чи хайруул дээр хоногоо дүүргэхээр, усандаа дүүргэсэн нь дээр гэсэн бодлоор сэтгэлээ тайтгаруулдаг боллоо гэвэл, 

	— Тэр дэмий!

	— Тэр бол миний хувийн санал. Улс төрийн зүтгэлтэн болох алтан хайрстуудын нотолдгоор, хувийн саналыг хүндлэх ёстой.

	— Яасан ч эндээс зайлахыг хүснэ... Зугтахыг хүснэ...

	— Чадвал зугт л даа.

	— Манийг залгисан энэ аварга загас их том уу? гэж Модон хүний асуухад, 

	— Сүүлгүй бие нь нэг мод урт гэв.

	Харанхуйд ийнхүү ярилцах зуур, Пиноккио алсад бүдэг гэрэл сүүмэлзэхийг үзэх шиг боллоо.

	— Тэртээ алсад юун гэрэл байх билээ? гэж Пиноккиог гайхахад, 

	— Хоол болж шингэх цагаа хүлээж байгаа бидний зовлонт нөхөр болох нь магад гэсэнд, 

	— Би тийшээ явлаа. Эндээс яаж зайлахыг хэлж мэдэх ямар нэг хөгшин загас ч байж мэднэ.

	— Хайрт найз жаалхан Модон хүн минь, санасан чинь сэтгэлчлэн бүтэх болтугай хэмээн чин сэтгэлээсээ ерөөе!

	— Алтан хайрст минь, баяртай! 

	— Жаалхан Модон хүн минь баяртай. Амжилт хүсье!

	— Бид нэг уулзах болов уу? 

	— Хэн мэдэх вэ?... Тэр тухай бодохгүй байвал дээр гэжээ.

	 

	
XXXV. ПИНОККИО, АВАРГА ЗАГАСНЫ БИЕ ДОТРООС ОЛНО. ЭНЭ БҮЛГИЙГ УНШМАГЦ ЧУХАМ ХЭНТЭЙ УЧИРСНЫГ НЬ ТА НАР МЭДНЭ

	 

	Пиноккио, сайн анд алтан хайрсттайгаа, ийнхүү хагацах ёс гүйцэтгээд харанхуйд ганхсаар цааш одов.

	Тэр, аварга загасан дотор тэмтчин явсаар алсад сүүмэлзэгч гэрэл рүү алхам алхмаар дөхнө.

	Цаашлах тутам алсын сүүмгэр гэгээ улам хурц, улам тод болно. Яв явсаар нэг хүрлээ. Хүрмэгц тэр... юу үзсэн гэж бодно? Та нар хэзээ ч таахгүй. Тэр, асаасан лаа тавьсан ширээ үзжээ. Лаа ногоон лонхонд хатгаастай ажээ. Ширээний ард цас шиг буюу хөөсөрсөн цөцгий шиг цагаан толгойтой өвгөн амьд загас зажилж сууна. Загас нь бүр амьд, амнаас нь суга үсэрч гарах ажгуу.

	Үүнийг үзмэгц Пиноккио, магнайгаа хагартал ухаангүй баярлаж, баярласандаа солиорох дөхжээ.

	Инээмээр ч санагдаж, уйлмаар ч санагдаж, яриад ч баймаар санагджээ. Гэвч ээрэн, утга учиргүй хэдхэн үг хэлэв. Тэгээд баярын дуу алдаж, өвгөний хүзүүгээр тэврэн, 

	Ай, хайрт аав минь! Таныгаа одоо л нэг оллоо. Одоо би, таныгаа хэзээ ч орхихгүй! гэсэнд өвгөн нүдээ арчаад— Би эндүүрээгүй шив? Чи үнэхээр миний хайрт хүү Пиноккио юу? гэвэл, 

	— Мөн, мөн, тэр чинь би биеэрээ байна. Та намайг уучилна, тийм ээ... Хайрт аав минь, та юутай сайхан сэтгэлтэй вэ... Харин би гэж буруу төөргийн амьтан... Хэчнээн зовлон эдэлж, хэчнээн хор хөнөөл үзсэнийг минь та мэддэг ч болоосой! Эвий аав минь, та бодол доо. Намайг сургуульд явуулах гэж цагаан толгой авахаар хүрмээ зарсан тэр өдөр тань, би хүүхэлдэйн театр үзэх гэж уг ажлаа уландаа хийлээ. Театрын эзэн хониныхоо махыг шарахаар намайг галд хаях гэсэн боловч, танд өг гэж таван алтан зоос өгөөд, тэгтэл үнэг муур хоёр надтай дайралдаж, намайг Улаан хавчийн дэнд авчирч, тэд гуринх чоно шиг идэж уугаад, би цорын ганцаараа шөнө гарч, дээрэмчидтэй учраад, дээрэмчид намайг хөөж, би урд нь, тэд хойно минь, би дандаа урд нь, тэд дандаа хойно минь, саглагар царсны мөчирт дүүжилтэл би урд нь тэд хойно минь нэхэж, тэндээс хөх үст гоо охин сүйх тэргээр намайг гэртээ авчраад, эмч нар намайг үзэж, “Хэрэв энэ үхээгүй бол, амьд байгаа хэрэг” гэсэнд, би тэсэлгүй худал хэлтэл, хамар минь ургаж би хаалгаар багтаж гарахаа байгаад, иймээс нэг алтан зоосоо дэнд зарцуулсан тул үнэг, мууртай нийлж дөрвөн алган зоосоо булаад, тоть инээж эхлээд, хоёр мянган зоос олох байтугай юу ч ололгүй буцаж, дээрэмдүүлснийг минь шүүгч сонсоод, хулгайчуудыг баярлуулахаар намайг нэн даруй шоронд хорьж, тэндээс би усан үзмийн цэцэрлэгт орж, сайхан хонгорцог үзээд хавханд орж, тариачин тахианыхаа хонуур мануулахаар над нохойн хүзүүвч зүүлгэх ул үндэстэй байсан бөгөөд дараа нь буруугаа мэдэж намайг сулраад, утаа баагьсан сүүлтэй могой инээж, цээжний нь шөрмөс тасарч үхээд, би үхчихсэн гоо охины гэр лүү ахиад алхаж, уйлж байхыг минь хүрэлзгэнэ үзээд Чамайг эрэхээр эцгийг чинь бяцхан завь хийж байхыг үзсэн” гэсэнд “Чам шиг далавчтай ч болоосой!” гэхэд минь, “Чи эцгээ үзэхийг хүсэх үү?” гэвэл “Болдог бол үзэхийг туйлгүй хүснэ” гэсэнд, “Би чамайг хүргэж өгье” гэхэд нь “Яаж?” гэхэд минь, “Нуруун дээр минь гар” гээд бид шөнөжин нисэж, тэнгис ширтэж байсан загасчид “Бяцхан завьтай хөөрхий амьтан живэх нь” гэж өглөө над хэлэхэд, би таныг алсаас хараад сэтгэл зүрхээрээ таныг таньж эрэгтээ буцаж ир гэсэн дохио өгсөн билээ гэвэл Жеппетто, 

	— Би чамайг бас таниад, эргэж ирэхийг туйлгүй хүссэн билээ.

	Гэвч яаж ирэх билээ? Тэнгис догшрон, том давлагаа завийг минь хөмрүүлэв. Тэгтэл ойрхон явсан аймшигт аварга загас намайг үзэж хэлээ унжуулан довтолж, эм залгих шиг залгиж билээ гэсэнд, 

	— Та энд хаагдаад удав уу?

	Тэр өдрөөс хойш байж л байна. Хоёр жил болох юм. Пиноккио минь, хоёр жил гэдэг чинь хоёр зуун жил шиг байлаа.

	— Та энд яаж амьдарч байв даа? Лаа хаанаас олов? Хэн танд чүдэнз өгөв?

	— Цөмийг чамд ярина. Бяцхан завийг минь хөмрүүлсэн тэр шуурга, худалдааны бас нэг хөлгийг хөмрүүлжээ. Усан цэргүүд нь цөм амь гаравч, хөлөг нь живж, нөгөө өлөн аварга загас, мөн тэр өдөр, түүнийг залгижээ.

	— Юу! Хөлөг онгоцыг нэг амьсгаагаар залгисан гэж үү?

	— Тийм ээ, нэг амьсгаагаар. Гагцхүү гол шон нь түүний шүдний завсар загасны хагадас мэт тээглэсэн бул буцаан нулимж хаясан билээ. Миний аз болоход, хөлөг онгоцонд мах, хайрцагтай хатаасан талх, шарсан талх, лонхтой дарс, үзэм, швейцар бяслаг, кофе чихэр мөн лаа, хайрцагтай чүдэнз байж билээ. Түүгээр хоёр жил гол залгалаа. Одоо агуулах хоосорч, хамгийн эцсийн лаа үлдээд байгаа нь энэ.

	— Тэгээд? 

	— Тэгээд хонгор минь, хоёулаа харанхуй болно.

	— Тэгвэл хайрт аав минь, цаг алдаж болохгүй. Бид нэн даруй оргох тухай бодох ёстой.

	Оргох оо? Яаж?

	— Бид аварга загасны амаар гарч тэнгис рүү үсрэх ёстой.

	— Хүү минь, хэлэхэд амархан, хийхэд хэцүү. Харамсалтай нь би самарч чадахгүй.

	— Тэр бага хэрэг... Таныг мөрөн дээрээ суулгана. Би сайн усч тул таныг ямар ч гэмтэлгүйгээр эрэг хүргэж чадна.

	— Хүү минь, чи их юм санаж байна гэж Жеппетто толгой сэгсэрч, харамсан мушилзаад, 

	— Чам шиг жаалхан модон хүнд намайг мөрөн дээрээ авч явах тэнхээ байх юм гэж чи бодож байна уу? 

	— Та үзээд л мэднэ. Хэрэв үхэх тавилантай бол, ядахдаа хоёулаа хамт үхнэ биз гэв.

	Пиноккио, 

	— Айлгүй миний хойноос яв гэж эцэгтээ хэлээд, цаг дэмий гарздалгүй урагшаа алхлав. 

	Тийнхүү нэлээд газар явж, аварга загасны ходоод, их биеийг тууллаа. Гайхлын хоолой эхлэх газар хүрмэгц, зогсож хянаж, зугтахад зохимжтой сайн үеийг сонгож авах нь зүйтэй гэж үзжээ.

	Аварга загас, хөгширч өтөлсөн, мөн багтраа болоод зүрхний өвчтэй учир аргагүйн эрхээр амаа ангайж унтдагийг хэлэх хэрэгтэй. Иймээс хоолойн нь дэргэд, доор зогсоод ажиглалт хийж байсан Пиноккио, одтой тэнгэрийн хэсэг, сарны туяаг үзжээ.

	— Оргоход аятай цаг ирлээ. Аварга загас, тарвага шиг унтаж тэнгис намуун гэрэлтэй байна. Аав минь, миний хойноос яв! Удахгүй бид аврагдана гэлээ. Хэлснээ л хийнэ дээ. Тэнгисийн гайхлын хоолойгоор өөд гарч, том аманд нь орж, хэлэн дээгүүр нь оймстой явахад, хэл нь цэцэрлэгийн зам мэт өргөн урт байжээ. Тэнгис рүү үсрэхээр завдаж байх яг тэр агшинд нь аварга загас найтаажээ. Тэр, найтаахдаа Пиноккио, Жеппетто хоёрыг ахиад гайхлын ходоодонд хийсэн ортол тийм хүчтэй найтаалаа, 

	Огцом түлхэлт лааг нь унтрааж, эцэг хүү хоёр харанхуйн дунд хоцорчээ.

	— Одоо яана даа? гэж Пиноккиог тун ноцтой асуухад, 

	— Хүү минь, одоо бид хоёр өнгөрлөө.

	Яагаад өнгөрөх билээ? Аав минь, гараа нааш нь өг. Халтирахгүй явахыг хичээж үз.

	— Чи намайг хааш нь аваачих нь вэ?

	— Бид дахиад нэг оролдоод үзье. Хоёулаа явъя, бүү ай гэлээ.

	Пиноккио, эцгээ хөтөлж, ахиад өлмий дээрээ өндийж, гайхлын хоолойгоор дээш гарч, хэлэнд нь тулж, гурван эгнээ шүдэн дундуур нь нэвтэрлээ. Модон хүн, лут үсрэлт хийхийн өмнө эцэгтээ ийн хэлэв.

	— Мөрөн дээр минь сууж бөх барь! Цааш яах нь миний дур!, Жеппетто, Пиноккиогийн мөрөн дээр бат бөх суухад хүчиндээ бүрэн итгэсэн Пиноккио, тэнгист үсрэн гарч хөвлөө. Тэнгис хайлсан тос мэт амгалан, сар гэрэлтэй, үхэр буу тавьсан ч сэрмээргүй гүн бат нойртоо аварга загас унтсаар ажээ.

	 

	
XXXVI. ПИНОККИО, МОДОН ХҮН БАЙХАА БАЙЖ, ЁСТОЙ ЖААЛ ХҮҮ БОЛНО

	Пиноккио, гараараа хүчтэй сэлэн улам улам урагшаа хөвөх зуур, хөлийнхөө талыг усанд дүрэн мөрөн дээрээ суугаа эцгээ, томуу туссан мэт дагжин чичирч байгааг мэдэв. Даарсандаа чичрэв үү, айсандаа чичрэв үү? Мэдэхгүй... Аль алинаас нь ч чичирсэн байж мэднэ. Пиноккио өвгөнийг айгаад чичирч байна гэж ойлгоод, 

	— Аав минь, тэсэж үз. Хэдхэн хормын дараа бид, хөрст дэлхийг эрүүл саруул гишгэнэ! гэж тайтгаруулахыг оролдсонд, 

	— Гэвч хэлээд л байдаг нөгөө эрэг чинь хаана байна даа? гэж өвгөний сэтгэл улам их зовниж, зүү сүвэгчилж байгаа оёдолчин мэт хараагаа төвлөрүүлэн, 

	— Эргэн тойрон хэчнээн хараач, тэнгисээс ондоо юм үл үзнэм гэсэнд Пиноккио, 

	— Тэгэвч, би эрэг харж байна. Миний нүд мийн нүд шиг өдрөөс шөнө илүү хардагт та бүрэн итгэж болно.

	Сайхан сэтгэлт Пиноккио хүчиндээ бүрэн итгэсэн дүр үзүүлэвч, эр зориг нь шантарсаар билээ. Хүч нь шавхагдан, амьсгал давхцав. Цааш хөвж чадахгүй болсноо мэдэрч эхлэхэд эрэг бараа туруугүй л байлаа.

	Тэр, тэнхээ тасартал самрав. Тэгээд Жеппеттод хандаж, амьсгаадан ийн хэллээ

	— Хайрт аав минь... туслаач... үхлээ би!

	Эцэг хүүтэйгээ үхэхэд бэлдтэл, хөг нь алдагдсан гитар шиг сөөнгө хоолой сонстов.

	— Хэн энд үхэх гээд байна?

	— Би болоод, миний зовлонт эцэг.

	— Энэ танил хоолой байна. Чи Пиноккио юу?

	— Биеэрээ мөн. Хэн бэ чи?

	— Аварга загасны ходоодонд танилцсан чиний найз алтан хайрст байнам.

	— Чи хэрхэн зугтаж гарав?

	— Чиний жишээгээр гарлаа. Хэрхэн зугтахыг чи над үзүүлж би чиний мөрөөр гарлаа.

	— Хайрт алтан хайрст минь, чи ёстой цагаа олж ирлээ. Чамайг эс тусалбал бид өнгөрөх нь тэр. Чиний үр хүүхэд алтан хайрст жараахайнуудаа хайрладаг хайрыг чинь дурсан, нигүүлсэнгүй сэтгэл гаргаж туслахыг гуйнам.

	— Дуртайяа тусална. Сүүлээс минь баригтун. Одоохон та хоёрыг чирч гаргана. Та нар дөрөвхөн хормын дараа эрэг хүрнэ.

	Пиноккио, Жеппетто хоёр тэр урилгыг нэн даруй хүлээж авсныг та нар мэдэж байгаа биз. Харин тэр хоёр, сүүлээс нь барихаар, дээр нь суувал тохитой гэж үзээд, нуруун дээр нь суужээ

	— Хүнд байна уу? гэж Пиноккиогийн асуухад, бяруу шиг тэнхлүүн алтан хайрст, 

	— Хүнд үү гэнэ ээ? Үгүй, үгүй. Нуруун дээр минь хоёр дун хэвтээ юм шиг л байна.

	Пиноккио эрэг хүрмэгц үсэрч гараад, аавынхаа гарахад туслав. Тэгээд сэтгэл догдлон, алтан хайрстад хандаж, 

	— Анд минь, чи аавыг минь аварлаа. Иймээс хэлэх үг олдохгүй байна... хязгааргүй талархлын тэмдэг болгон нэг удаа үнсэхийг соёрх гэлээ.

	Алтан хайрст, уснаас хошуугаа цухуйлгав. Пиноккио, өвдөг дээрээ сөхрөн, яг хошууны нь үзүүрийг үнслээ. Ийнхүү урин сайхан хандсанд, тийм зүйлд ер дасаагүй алтан хайрст хязгааргүй уярч, нулимсаа бусдад үзүүлэхгүйн тул даруй усанд шумбаж далд оров.

	Тэгтэл өдөр болжээ.

	Пиноккио, дөнгөн данган зогсож байгаа аавдаа гараа сарвайж

	— Хайрт аав минь, гарыг минь түшээд хөдөлж үз. Хоёулаа шоргоолж шиг аяархан явна. Ядарвал замын хажууд амарна гэвэл Жеппетто, 

	— Хаашаа явах билээ?

	— Өрөвдөөд, ходоод дүүргэх зүсэм талх, дэвсэж унтах тэвэр сүрэл өгөх байшин буюу овоохой эрж олъё гэв.

	Тэд зуу алхаж амжаагүй явтал, замын хажууд гуйлга гуйж, байгаа хоёр гутамшигт амьтныг үзлээ.

	Танигдахааргүй ондоо болсон муур, үнэг хоёр ажээ. Муур сохор дүр үзүүлж явсаар, үнэхээр сохорчээ. Хөгширч өл халзан болсон үнэг, сүүлгүй болжээ. Заяа муут хулгайч асар их гачигдаж, пийшингийн шүүр хийх гэсэн хайрцгийн худалдаачид хосгүй сайхан сүүлээ худалдсанаас, тэгж сохор болжээ. Үнэг ихэд шаналсан хоолойгоор, 

	— Ай, Пиноккио минь! гэж дуу алдаад, 

	— Зовлонт тахир дутуу бидэнд юм хайрла! гэхэд Муур, 

	— Юм хайрла! гэж давтан хэлэв.

	Модон хүн, 

	— Муу сайн зусарчид, баяртай. Та нар намайг нэг мэхэлсэн Дахиад яав ч мэхэлж чадахгүй гэсэнд.

	— Пиноккио минь, бидэнд итгэ. Өнөө бид үнэхээр ядуу хувьгүй гуйлгачин боллоо.

	— Хувьгүй гуйлгачин боллоо.

	— Үгүйрсэн бол, үйлийн тань үр.”Хөлс гаргаагүй олз хөрөнгө болохгүй” гэдгийг санагтун. Муу сайн зусарчид баяртай!

	— Биднийг хайрла! 

	— ...хайрла!

	— Муусайн зусарчид баяртай! “Хулгайн юм хоол болохгүй” гэдгийг санагтун!

	— Өршөөж хайрла!

	— ...хайрла!

	— Муусайн зусарчид баяртай! Андынхаа хүрэм хулгайлбал авсандаа өөрөө цамцгүй орно” гэдгийг санагтун!

	Ингэж хэлээд Пиноккио Жеппетто хоёр цаашаа тайван явлаа. Ахиад зуу алхмагц, зөрөг замын шувтаргад, талбайн дунд вааран дээвэртэй сайхан сүрэл овоохой байхыг үзэв.

	Пиноккио, 

	— Энэ овоохойд хэн суудаг бол? Очиж тогшъё гэлээ. Тэгээд очиж хаалгыг нь тогшив. 

	Дотроос нь, 

	— Хэн бэ? гэж асуухад, жаалхан Модон хүн, 

	— Эрүү хөдөлгөх хоол, толгой хоргодох оронгүй зовлонт эцэг хүү хоёр байна гэвэл, 

	— Түлхүүрийг нь мушги. Хаалга нээгдэнэ гэлээ.

	Пиноккио түлхүүрийг нь мушгиж, хаалга онгойлоо. Ороод ийш тийш харвал амьд амьтны бараа алга.

	Пиноккио

	— Гэрийн эзэн хаана байна вэ? гэж гайхсанд, 

	— Би дээр байна гэлээ.

	Эцэг хүү хоёр тааз өөд харвал, нуруу модон дээр ярьдаг хүрэлзгэнэ байхыг үзэв.

	— Ай хонгор жаалхан Хүрэлзгэнэ минь, сайн уу? хэмээн Пиноккио, туйлын урин налархай мэндэлсэнд, 

	— Одоо би чиний хонгор жаалхан хүрэлзгэнэ болчихоо юу? : “Хонгор жаалхан хүрэлзгэнээ” гэрээсээ хөөх гэж модон алхаар шидсэнээ санаж байна уу?

	— Хонгор жаалхан хүрэлзгэнэ минь, чиний хэлдэг түмэн зөв Намайг чи хөө... Намайг бас модон алхаар шид. Ганцхан зовлонт аавыг минь хайрла!

	— Би эцэг хүү хоёулыг хайрлана. Гэвч би амьтан бүхэнд сайн байвал, ядрах цагт цөм чамд тус болно гэдгийг ойлгуулахын тул чиний ёозгүй зан гаргасныг эхэлж сануулж байгаа юм.

	— Хонгор жаалхан Хүрэлзгэнэ минь, чиний хэлдэг түмэн зөв. Чиний энэ сургамжийг насандаа санаж явна. Чи, хэрхэн ийм сайхан овоохойтой болсноо над ярьж өгөхгүй юу?

	— Гайхалтай цэнхэр хөх зүсмийн сайхан ямаа, энэ овоохойг өчигдөр над бэлэглэсэн билээ гэвэл Пиноккио учиргүй догдолж

	— Тэр ямаа одоо хаана байна вэ? гэвэл, 

	— Мэдэхгүй гэлээ.

	— Хэзээ тэр ирэх бол?

	— Хэзээ ч наашаа ирэхгүй. Эндээс явахдаа “Эвий хөөрхий Пиноккио! Ахиад би түүнийг ер үзэхгүй. Аварга загас түүнийг залгичихлаа" гэж гунигтай хэлээд явсан даг.

	— Тэр үнэхээр тэгж хэлсэн шүү?... Тэр эргэлзээгүй мөн... Биеэрээ мөн... Эрхэм хайрт Лусын охин минь! гэж Пиноккио дуу алдан нүднээс нь нулимсан дусал бөмбөрлөө.

	Тэр, ханатал уйлаад, өвгөн Жеппеттод сүрлээр тохитой дэвсгэр хийж өгөөд 

	— Жаалхан Хүрэлзгэнэ минь, хөөрхий муу аавд минь аяга сүү олдох газар байвал хэлж өгөөч? гэвэл, 

	— Гурван талбайн цаана, гурван үнээтэй Жанжо ногооч бий. Чи түүнд очвол, хэрэгтэй юмаа олж чадна гэв.

	Пиноккио, Жанжо ногоочныд гүйж очив. Ногооч, 

	— Чамд хэчнээн сүү хэрэгтэй вэ? гэхэд, 

	— Нэг аяга.

	— Аяга сүү нэг сольдо. Чи сольдогоо өг.

	— Сольдо байтугай, чентезимо ч над байхгүй.

	— За тэгвэл, жаалхан Модон хүн, чиний хэрэг бүтэхгүй нь. Чамд нэг ч чентезимо байхгүй бол, би нэг хуруувч ч сүү өгч чадахгүй.

	— За тэгвэл, яах вэ? гээд Пиноккио явахаар завдтал Жанжо

	— Бас наанатай цаанатай байж болно. Чи эргүүлэг эргүүлж чадах уу?

	— “Эргүүлэг” гэдэг чинь юу вэ?

	— Ногоо услах ус худгаас татаж гаргахад хэрэглэдэг хэрэглэл.

	— Үзье л дээ.

	— Сайн байна. Худгаас зуун хувин ус татвал чинь, аяга сүү өгнө.

	— За тэгье.

	Жанжо, модон хүнийг ногооны газар хүргэж, хэрхэн эргүүлгээ эргүүлэхийг зааж өглөө. Пиноккио ч даруй ажилдаа оров. Тэр зуун хувин ус татаж, усан хулгана болтлоо хөлөрчээ. Амьдралдаа хэзээ ч ийм их хөдөлмөрлөсөнгүй.

	— Энэ ажлыг муу илжиг минь хийж байсан билээ. Одоо хөөрхий адгуус үхэх гэж хэвтэнэ гэж ногооч хэлэхэд модон хүн, 

	— Таны илжгийг үзэж болох уу? гэвэл, 

	— Бололгүй яах вэ гэлээ.

	Пиноккио адууны саравчинд ормогц, хүчир хөдөлмөр, өлсгөлөнгөөс сүрэл дээр үхэж хэвтээ илжгийг үзэв. Тэр, түүнийг сайтар үзээд “Би энэ илжгийг мэднэ. Нүүрийг нь нэг үзсэн шиг санагдана” гэж уйтгартай дуугарлаа.

	Дээр нь тонгойж илжигний хэлээр, 

	— Хэн бэ? чи гэвэл, үхэж буй илжиг асуулт сонсоод, нүдээ нээж, мөн илжигний хэлээр, 

	— Дэ... Дэв.. Дэн,.. Дэнг... Дэнгийн...го...го.., гол гэлээ.

	Тэгээд нүдээ үүрд анив. Пиноккио, 

	— Эвий хөөрхий Дэнгийн гол гэж бувтнав, 

	— Цаашилбал, атга сүрэл авч, нүүрээр нь урссан нулимсыг арчив.

	Ногоочин.

	— Чи сохор зоосоо ч гарздаагүй илжгэн дээр юунд ингэж гашуудав? Бэлэн мөнгөөрөө авсан би яах болж байна даа? гэж гайхсанд, 

	— Би тайлбарлаж өгье..энэ чинь миний найз байсан юм.

	— Найз аа?

	— Тийм ээ, миний сургуулийн нөхөр.

	— Юу гэнэ ээ? гэж Жанжо хашхираад инээд алдаж

	— Чи юу донгосоод байна даа? Чи илжигнүүдтэй сургуульд явж байсан хэрэг үү?... Чи тэнд тун сонирхолтой хичээл үзсэн нь магадтай гэв.

	Энэ үгэнд Пиноккио ичээд, хариу дуугаралгүй, саам сүүгээ аваад овоохойдоо харилаа.

	Тэр, энэ өдрөөс эхлээд, өдөр бүр үүрээр босож эргүүлэг эргүүлж, өвчтэй эцэгтээ аяга сүү олох гэж таван сар явжээ. Бас энэ хугацаанд зэгсээр том жижиг сагс сүлжиж сурав. Сагсаа зарж олсон мөнгөө ухаантай зарцуулна. Түүнээс гадна өөрөө дугуйтай түшлэгтэй сандал хийж, түүн дээр эцгээ суулган эрүүл агаараар амьсгалуулах гэж цагийн сайханд гадаа гаргаж зугаацуулна.

	Оройдоо унших дасгал хийнэ. Эх төгсгөлгүй нэг зузаан ном хэдэн сольдгоор ойрын нэг сууринаас худалдаж аваад, түүнийг уншиж сургуулилах болжээ. Бичиг бичихдээ үзүүрлэсэн сүрэл хэрэглэнэ. Түүнд бэх, нагбум9 байхгүй тул нэрс, интоорын шүүс шахаж хийсэн ваарт сүрлээ норгоно.

	Ийнхүү өвчтэй аавыгаа асарч тэтгэсэн төдийгүй, шинэ костюм худалдан авах дөчин сольдо хуримтлуулжээ.

	Нэг өглөө тэр, 

	— Би ойрын нэг зах орж, шинэ хүрэм малгай, шаахай худалдаж авъя гэж нэгтээ хэлээд, 

	— Би харьж ирэхдээ, тун сайхан хувцасласан байна. Та лав, намайг нэг эрхэмсэг эрхэм гэж бодно гэж инээмсэглэжээ.

	Тийнхүү гарч, баяртай харайв. Тэгтэл нэг юм нэрээр нь дуудахад эргэж харвал, сайхан эмгэн хумс бутан дороос гарч ирлээ.

	Эмгэн хумс, 

	— Чи намайг танихгүй байна уу? гэвэл, 

	— Үгүй... танихгүй байна.

	— Чи цэнхэр үст Лусын охины зарц байсан эмгэн хумсыг санахгүй байна [уу? Намайг, лаа бариад шат руу бууж байсныг хаалганы дэргэд өрөөсөн хөл дээрээ согсойж байснаа мартчихсан уу? гэвэл Пиноккио, 

	— Яалаа гэж мартах вэ гэж хашхираад, 

	— Хөөрхөн жаалхан эмгэн хумс минь, сайхан сэтгэлт Лусын охиныг хаана орхисноо хурдан хэлээч! Ямаршуу амьдарч байна даа? Намайг уучилсан уу? Миний тухай боддог уу? Над хайртай хэвээрээ юу? Би түүнийг үзэж болох уу? гэж нэг амьсгаагаар өдий төдий олон асуулт урсгасанд эмгэн хумс, заншсан ёсоороо удаашруулан, 

	— Хонгор Пиноккио минь, хөөрхий муу Лусын охин эндээс холгүй эмнэлэгт хэвтэж байгаа.

	— Эмнэлэгт ээ?

	— Тийм ээ. Тэр элдэв зовлон амсаж, одоо зүсэм талх авах чадалгүй эмнэлэгт хэвтэж байна.

	— Үнэхээр үү дээ?... Над юутай хэцүү вэ?... Эвий хөөрхий Лусын охин минь, эвий хөөрхий Лусын охин минь!... Хэрэв би саятан бол, цөмийг нь даруй аваачиж өгөх сөн... Гэвч би дөчхөн сольдотой... Энэ шинэ костюм худалдаж авах гэсэн билээ. Эмгэн хумс чи, май үүнийг аваад, сайхан сэтгэлт Лусын охинд минь бушуухан аваачиж өг.

	— Чи шинэ костюмаа яах вэ?

	— Одоо би шинэ костюмаар яах вэ? Түүнд туслахын тул энэ хуучин тасархай навтархайгаа хүртэл харамгүй зарна. Эмгэн хумс минь түргэлж үз! Чи хоёр хоноод эргэж ирээрэй. Би чамд бас хоёр сольдо нэмэрлэж чадна. Би одоо хүртэл ганц эцгээ тэжээх гэж ажиллаж байна. Өнөөдрөөс эхлээд сайхан сэтгэлт эхээ тэтгэж дэмжихийн тул таван цаг илүү ажиллана. Эмгэн хумс минь баяртай. Хоёр хоноод, чамайг энд хүлээж байна шүү! гэв.

	Эмгэн хумс, хөдөлж яддаг хуучин зуршлаа таг мартаж, найм- дугаар сарын ид халуун үеийн гүрвэл мэт хурдлан одов.

	Пиноккиогийн харьж ирэхэд эцэг нь, 

	— Нөгөө шинэ костюм чинь яав? гэсэнд, 

	— Таарах юм олдсонгүй. Дараа нэг авамз гэлээ.

	Тэр орой Пиноккио, арван цагт унталгүй шөнө дөл унтжээ. Найм биш арван зургаан сагс, зэгсээр сүлжжээ. Тэгээд унтахаар хэвтэж зүүдэндээ Лусын охиныг үзэв. Тэр нүд гялбам гоо сайхан ажээ. Лусын охин, инээмсэглэн түүнийг үнсээд, 

	— Сайн байна, Пиноккио! Чи сайхан сэтгэлтэй тул өнөөдрөөс эхлээд хамаг бурууг чинь уучилъя. Эцэг эхийнхээ өвдөх, ядрах цагт тусалдаг үр хүүхэд: хэдийгээр дуулгавартай, сайхан зан байдалтай жишээ болж чадахгүй ч гэсэн хязгааргүй магтуулж, хязгааргүй хүндлэгдэнэ. Чи ирээдүйд ухаантай хүн болж, аз жаргалтай яв гэжээ.

	Тэгтэл зүүд шувтарч. Пиноккио нүдээ харсан хэвээрээ сэржээ.

	Сэрмэгц жаалхан модон хүн биш, жаал хүү шиг ёстой жаал хүү болсноо үзээд гайхсан гэдэг нь өгүүлшгүй. Тэр ширтэн харж сүрэл овоохойн хана туурганы оронд гэрэлтэй сайхан өрөө үзжээ.

	Пиноккио үсрэн босож сайхан шинэ костюм, шинэ малгай, хөл дөө яг таарсан савхин гутал байхыг үзлээ.

	Тэр хурдан хувцаслаж, юуны өмнө гараа халаасандаа хийжээ. Халааснаасаа зааны ясан бяцхан түрийвч гаргаж түүн дээр “Цэнхэр үст Лусын охин, хайрт Пиноккиодоо дөчин сольдог нь буцааж сайхан сэтгэлд нь талархал илэрхийлье!” гэсэн бичиг байхыг үзжээ. Түрийвчээ нээвэл, дөчин зэс сольдогийн нь оронд дөчин шинэхэн алтан нэхин нүдийг нь гялбуулжээ.

	Тэгээд Пиноккио толинд хараад өөрийгөө таньсангүй. Тэр урьдын модон хүн хүүхэлдэйг үзсэн амьд нүүртээ галтай, нүдэндээ цогтой, хүрэн хар үстэй, хөх цэнхэр нүдтэй, ухаалаг хүүг үзжээ.

	Энэхүү хойно хойноосоо дараалсан гайхалтай үйл явдлуудын үед Пиноккио сэрүүн байгаа, эсхүл нүдээ харсан хэвээрээ унтаж байгаа эсэхээ сайн ялгаж мэдэхгүй байжээ.

	Тэр гэнэт “Эцэг минь, хаана байна вэ?” гэж бодов. Тэгээд Пиноккио хажуугийн өрөөнд орвол Жеппетто урьд урьдынхаас эрүүл саруул, сэргэлэн цовоо, сайхан зантай байлаа. Өвгөн багаж зэвсгээ ахиад гартаа барьж навч цэцэг долоон шидийн амьтны толгойтой жааз зорж байв.

	Пиноккио, Жеппеттог тэвэрч, үнэн голоосоо үнсээд, 

	— Хайрт аав минь, та гэнэтийн энэ хувирлыг юу гэж тайлбарлахаа хэлнэ үү? гэсэнд Жеппетто, 

	— Манай гэр дэх гэнэтийн энэ хувирал нь ганцхан чиний гавьяа гэвэл, 

	— Яагаад минийх байх билээ?

	— Бүтэлгүй хүүхдүүд, сайн хүүхэд болохдоо орчин тойрныхоо юмыг шинэ сайхан болгох чадвар олдог юм.

	— Хуучин модон Пиноккио яасан бэ?

	— Тэр байна гэв.

	Тэгээд Жеппетто, сандал налсан том модон хүүхэлдэй болох модон хүнийг заалаа. Модон хүүхэлдэйн толгой хажуу тийшээ гилжийж хоёр гар нь мэдрэлгүй унжаад солбисон хөлүүд нь хэрхэн босоогоороо зогсож байгаа нь ер ойлгохын аргагүй хүчтэй тахийжээ.

	Пиноккио эргэж, түүнийг нэвт шувт харав. Нэг хором тэгж хараад гүнээ шүүрс алдан, 

	— Би жаалхан Модон хүн байхдаа ямар инээдтэй амьтан байж вэ. Одоо ёстой хүү болох юутай аз заяатай вэ! гэжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


1965 оны хэвлэлийн Хэвлэн нийтлэлийн мэдээлэл

	К. Коллоди (Карло Лоренцини)

	 

	ПИНОККИОГИЙН АДАЛ ЯВДАЛ ХЭМЭЭХ ЖААХАН МОДОН ХҮНИЙ ҮЛГЭР 

	 

	“ГЭГЭЭРЛИЙН ЯАМНЫ ХЭВЛЭЛ” 

	Улаанбаатар хот

	1965 он

	 

	Орчуулагч С. Сандагдорж

	Редактор Ц. Цэрэнчимэд

	
Заметки

		[←1]
	 Хагадас — загасны яс. 




	[←2]
	 Бадар барих-гуйлга гуйх.




	[←3]
	 Дэмч— Шоронгийн хуяг, хянагч




	[←4]
	 Үлэг — аварга том




	[←5]
	 Хүрэлзгэнэ - тагтаа




	[←6]
	 Хөврөг талх — бөөрөнхий бүтэн талх




	[←7]
	 Гуу - дотор нь бурхны дүрс зэргийг хийсэн жижиг дугариг хайрцаг мэт сав.




	[←8]
	 Лийр - мөнгөний нэгж




	[←9]
	 Нагбум - бэхийн сав




cover.jpeg
K,KOAAOAM

TIHOKKMOIH
AAAN qBAAN






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






